
ᐋᖅᑭᒋᐊᖅᓯᒪᓐᖏᑦᑐᑦ ᓇᕿᑦᑕᖅᑕᐅᓯᒪᔪᑦ 

  

ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ  

(ᕿᑭᖅᑖᓘᑉ ᓂᒋᐊ) 

ᐊᐅᓚᑦᑎᔩᑦ 

ᐊᓪᓚᑦᑎᐅᑲᐃᓐᓇᖅᑐᖅ   ᐊᓪᓚᑦᑎᐅᑉ ᑐᓪᓕᐊ  

ᓯᑏᕙᓐ ᐃᓄᒃᓱᒃ    ᕙᓐᑎ ᐱᐊᓐᔅ 
 

ᐊᓪᓚᑦᑎᐅᑉ ᐃᑲᔪᖅᑎᖓ 

ᖂᔪ ᓄᓱᑦᑕᖅ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒪᓕᒃᑐ ᓄᓱᑦᑕᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᒃ ᐅᖃᐅᓯᕐᒧᑦ ᑎᒥᖓᑦ  

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

 

ᐊᖓᔪᖅᑳᖅ ᒍᐊᐃᓐ Hᐄᓕ ᐊᕿᐊᕈᖅ 
(ᐃᖃᓗᐃᑦ−ᒪᓂᕋᔭᒃ) 

ᒥᓂᔅᑕ ᐃᓄᓕᕆᔨᒃᑯᓐᓄᑦ;ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᖏᓐᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ ᐊᒃᖢᓂᕐᒥᒃ 

ᒥᒃᖠᒋᐊᖅᑎᑦᑎᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᖏᓐᓂᒃ;    

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᙴ) 

ᒐᕙᒪᒃᑯᑦ ᓯᕗᒃᑲᖅᑕᖅᑎᖓ; ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᒃ   

 

ᕼᐋᓇ ᐊᖑᑎᐊᓗᒃ 
(ᐊᐃᕕᓕᒃ) 

 

ᐃᐊᑦᕗᑦ ᐊᑕᒍᑦᑖᓗᒃ 
(ᐊᒡᒍ) 

 

ᐊᖓᔪᖅᑳᖅ ᔮᓂᑦ ᐳᕉᔅᑐ 
(ᐃᖃᓗᐃᑦ-ᓯᓈ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ;  ᒥᓂᔅᑕ 

ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᐊᖓᔪᖅᑳᖅ ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ)  

ᓄᓇᕗᒻᒧᑦ ᓯᕗᓕᖅᑎᐅᑦ ᑐᖓᓕᖓ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᐃᖏᕐᕋᔪᓕᕆᓂᕐᒧᑦ 

ᒪᑭᒪᐅᑎᓄᓪᓗ;  ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒧᑦ ᑲᑎᒪᔨᓂᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᐃᑦ ᐱᔪᓐᓇᐅᑎᖏᓐᓄᑦ ᑲᑎᒪᔨᓂᒃ 

 

ᔭᐃᒥ ᖃᑉᓗᑦᓯᐊᖅ 
(ᐊᕐᕕᐊᑉ ᓂᒋᐊ) 

 

ᕗᕆᐊᑦ ᐲᑕᓴᓐ 
(ᐃᖃᓗᒃᑑᑦᑎᐊᖅ) 

ᒍᐊᑕᓐ ᑲᐅᑕᒃ 
(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᐳᕋᐃᔭᓐ ᑯᓄ 
(ᑐᓄᓂᖅ) 

ᒥᓂᔅᑕ ᐃᓕᖅᑯᓯᓕᕆᔨᒃᑯᑦ; ᒥᓂᔅᑕ 

ᐅᖃᐅᓯᓕᕆᓂᕐᒧᑦ;   

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐆᒻᒪᖅᑯᑎᓕᕆᓂᕐᒧᑦ 

 

ᓴᐃᒪᓐ ᖁᓕᒃᑖᓇ 
(ᖁᕐᓗᖅᑑᖅ) 

 

ᐊᖓᔪᖅᑳᖅ ᓯᓯᐅᓪ ᓂᐅᓪᕙᓇ 

ᓚᐃᔪᓪ 
(ᓇᑦᓯᓕᒃ) 

ᒥᓂᔅᑐ ᑲᒪᒋᔭᖃᖅᑐᖅ ᓄᓇᕘᑉ 

ᐃᒡᓗᓕᕆᔨᕐᔪᐋᒃᑯᖏᓂ 

 

ᐊᖓᔪᖅᑳᖅ ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ)  

ᓯᕗᓕᖅᑎ ᓄᓇᕗᒻᒥ; ᒥᓂᔅᑕ ᓯᕗᓕᖅᑎᓄᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ; ᒥᓂᔅᑕ 

ᑮᓇᐅᔭᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᑲᓇᑕᐅᑦ ᓯᓚᑖᓃᖖᒑᖅᑐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐆᒻᒪᖅᑯᑎᑦ 

ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓐᓇᕐᓂᒃ; ᒥᓂᔅᑕ ᑲᒪᒋᔭᓕᒃ 

ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᒥᓴᓐ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᑎᒪᔨᖏᓐᓄᑦ;   
 

ᔮᓂ ᒪᐃᒃ 
(ᐸᓐᓂᖅᑑᖅ) 

 

 

ᑕᐃᕕᑦ ᐳᐊᑐ 
(ᐅᖅᓱᖅᑑᖅ) 

 

ᐊᐃᕝᕙᓚᕼᐋ ᖃᒪᓂᖅ  
(ᐊᒥᑦᑐᖅ) 

 

ᔭᐃᓴᓐ ᐃᖃᓗᒃ 
(ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

  

ᐃᓐᓇᖓᔪᖅ ᖂᑭᐊᖅ 
(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

 ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ 
(ᖃᒪᓂᑦᑐᐊᖅ) 

ᒥᓂᔅᑕ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᖅᑎᒃᑯᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᓇᖕᒥᓂᖃᖅᑐᓄᑦ 

ᐊᑐᖅᑐᐊᕐᕕᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐅᔭᕋᖕᓂᐊᕐᓂᕐᒧᑦ; ᒥᓂᔅᑕ 

ᑕᐅᖅᓯᕋᕐᓂᕐᒥᒃ ᐱᓕᕆᐊᒃᓴᓕᒃ; 
 

ᐊᖓᔪᖅᑳᖅ ᐋᓂ ᑕᑦᑐᐃᓂ 
(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᐃᔭᖅᑎᓄᑦ 

ᐊᑦᑕᕐᓇᖅᑐᓂᒃ ᐊᒻᒪ ᓇᓪᓕᐊᒃᑯᒫᓂᒃ 

ᖃᐅᔨᓴᖅᑏᑦ 
 

ᓯᑏᕙᓐ ᑕᖅᑐ 
(ᖁᑦᑎᒃᑐᕐᒃ) 

 



 

 

 

 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃ. 

ᖃᐅᑕᒫᒧᑦ ᖃᐅᔨᒋᐊᕈᑎᑦ 

ᐃᖃᓗᐃᑦ, ᓄᓇᕗᑦ 

ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 

 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᒍᐃᐊᓐ ᕼᐄᓕ−ᐊᕿᐊᕈᖅ, ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᒥᔅ ᕼᐋᓇ ᐊᖑᑎᐊᓗᒃ, ᒥᔅᑕ ᐃᐊᑦᕗᑦ 

ᐊᑕᒍᑦᑖᓗᒃ, ᐊᖓᔪᖅᑳᖅ ᔮᓂᑦ ᐱᑦᓯᐅᓛᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, ᒥᔅᑕ ᔭᐃᓴᓐ ᐃᖃᓗᒃ, ᐊᖓᔪᖅᑳᖅ ᑕᐃᕕᑎ 

ᔪᐊᓇᓯ, ᒥᔅᑕ ᔭᐃᒥ ᖃᑉᓗᑦᓯᐊᖅ, ᒥᔅᑕ ᒍᐊᑕᓐ ᑲᐅᑐᒃ, ᐊᖓᔪᖅᑳᖅ ᐳᕋᐃᔭᓐ ᑯᓄ; ᒥᔅᑕ ᓴᐃᒻᒪ ᑯᓕᒃᑖᓇ, 

ᐊᖓᔪᖅᑳᖅ ᓯᓯᐅᓪ ᓂᐅᓪᕚᓇ ᓚᐃᔪᓪ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᒥᔅᑕ ᔮᓂ ᒪᐃᒃ, ᒥᔅᑕ ᕗᕆᐊᑦ ᐲᑕᓴᓐ, ᒥᔅᑕ 

ᑕᐃᕕᑦ ᐳᐊᑐ, ᐊᖓᔪᖅᑳᖅ ᑯᕋᒡ ᓯᒪᐃᓚᒃ, ᒥᔅᑕ ᓯᑏᕙᓐ ᑕᖅᑐ, ᐊᖓᔪᖅᑳᖅ ᐋᓂ ᑕᑦᑐᐃᓂ 

 

>>ᑲᑎᒪᓯᒋᐊᖅᑐᑦ 09:00ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑕᐃᕕᑎ ᔪᐊᓇᓯ): ᐅᓪᓛᒃᑯᑦ. ᑲᑎᒪᔾᔪᑎ ᓈᓴᐅᑎᖓ 1. ᑐᒃᓯᐊᓂᒃᑯᑦ ᒪᑐᐃᖅᓯᓂᖅ. ᒥᔅᑕ 

ᐊᕿᐊᕈᖅ. 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓛᑦᓯᐊᕙᒃᑯᑦ ᓄᓇᕗᒻᒥᐅᑦ, ᒪᓕᒐᓕᐅᖅᑏᑦ. ᐅᓪᓗᒥ ᑲᑎᒪᔾᔪᑎᓄᑦ ᐱᒋᐊᒃᑲᓐᓂᓚᐅᕐᒥᑕ. 

ᑲᑎᒪᔾᔪᑎᑦᑕ ᓈᓴᐅᑎᖓ 2. ᒥᓂᔅᑕᐃᑦ ᐅᖃᐅᓯᖏᑦ. ᓄᓇᓕᓐᓂ ᐱᔨᑦᓯᖅᑎᒃᑯᑦ ᒥᓂᔅᑕᖓ ᓯᒪᐃᓚᒃ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 123 - 7(2): ᐱᖅᑯᓯᖃᖅᑎᓐ ᑕᑯᒃᓴᐅᕝᕕᐅᔾᔪᓯᖏᑦ ᓄᓇᕘᑉ ᐳᓚᕋᑎᓄᑦ 

ᑐᑦᑕᕝᕕᖏᓂ (ᓯᒪᐃᓚᒃ) 

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᐅᑉᓛᑦᓯᐊᖅ. ᒪ’ᓇ, ᐅᖃᖅᑎᑦᓯᔩ. ᐅᑉᓛᑦᓯᐊᖅ 

ᒪᓕᒐᓕᐅᖅᑎᐅᖃᑎᒃᑲ, ᖃᒪᓂᑦᑐᐊᕐᒥᐅᑕᓪᓗ ᐅᑉᓗᖃᑦᓯᐊᕐᓂᐊᖅᐳᓯ. 

 

(ᑐᓵᔨᑎᒍᑦ) ᐅᖃᖅᑎ, ᐅᖃᖅᑎᑦᑎᔩ, ᓄᓇᓕᖕᓂ ᐱᔨᑦᑎᕋᖅᑏᑦ ᑲᒪᒋᔭᖃᖅᐳᑦ ᑎᓴᒪᓂᒃ ᐳᓚᕋᖅᑐᓕᕆᕝᕕᖕᓂ 

ᐃᖃᓗᒃᑑᑦᑎᐊᒥ, ᐃᖃᓗᖕᓂ, ᐸᖕᓂᖅᑑᒥ ᑲᖏᖅᖠᓂᕐᒥᓗ, ᑕᐃᒪᐃᓕᐅᕐᓂᕐᒥᓂᓗ ᑮᓇᐅᔭᖃᖅᑎᑦᑎᕙᒃᖢᑎᒃ 

ᐃᑲᔪᖅᑐᐃᕙᒃᖢᑎᒡᓗ ᐃᓂᒋᔭᐅᕙᒃᑐᓄᑦ ᐊᕐᕕᐊᓂ, ᖃᒪᓂ'ᑐᐊᕐᒥ ᒥᑦᑎᒪᑕᓕᖕᒥᓗ.  

 

ᑖᒃᑯᐊ ᐳᓚᕋᖅᑐᓕᕆᕝᕖᑦ ᑐᙵᓱᒃᑎᑦᑎᑐᐃᓐᓇᖅᐸᙱᓚᑦ ᐳᓛᖅᑎᓂᒃ. ᐱᕕᖃᖅᑎᑦᑎᕙᒃᐳᑦ ᖁᕕᐊᓲᑎᖃᕐᓂᕐᒥᒃ 

ᐃᓄᐃᑦ ᐃᓕᖅᑯᓯᖏᓐᓂᒃ, ᖃᐅᔨᒪᓂᕆᔭᐅᔪᓂᒃ ᐊᒥᖅᑳᖃᑎᖃᖅᐸᒃᖢᑎᒃ ᓄᓇᓕᖕᓂᓗ ᑲᑎᑎᑦᑎᕙᒃᖢᑎᒃ, 

ᐃᑲᔪᖅᑐᐃᓪᓗᑎᒃ ᓯᕗᓪᓕᖅᐸᐅᔾᔭᐅᓯᒪᔪᓂᒃ ᒐᕙᒪᑦᑕ ᐃᑲᔪᖅᑎᒌᒃᑕ ᐱᔭᒃᓴᕆᔭᖏᓐᓂᒃ.  

 

ᐅᖃᖅᑎᑦᑎᔩ, ᑕᐃᒪᙵᑦ 2022−ᖑᓚᐅᕐᓂᖓᓂᑦ, ᓄᓇᓕᖕᓂ ᐱᔨᑦᑎᕋᖅᑏᑦ ᐱᓕᕆᖃᑎᖃᖅᓯᒪᓕᖅᐳᑦ 

Connected North−ᑯᓐᓂᒃ ᑲᔪᓯᑎᑦᑎᔪᒪᓪᓗᑎᒃ ᖃᕋᓴᐅᔭᒃᑯᑦ ᐃᓕᓐᓂᐊᖅᑎᑦᑎᓂᕐᒥᒃ ᐃᓕᓐᓂᐊᖅᑎᓄᑦ 

ᑲᓇᑕᓕᒫᒥ, ᐃᓚᒋᔭᐅᓪᓗᓂ ᓄᓇᕗᑦ. ᐳᓚᕋᖅᑐᓕᕆᕝᕕᖕᓄᑦ ᐊᐅᓚᑦᑎᔨᑦ ᐃᖃᓗᖕᓂ, ᐸᖕᓂᖅᑑᒥ 

ᑲᖏᖅᖠᓂᕐᒥᓗ ᐃᓕᓐᓂᐊᖅᑎᑦᑎᖃᑦᑕᖅᑐᑦ ᐃᓄᐃᑦ ᓴᓇᕐᕈᑎᖏᓐᓂᒃ, ᓄᓇᕗᒻᒥ ᐆᒪᔪᓂᒃ ᐊᒻᒪᓗ ᐃᓄᐃᑦ 

ᐱᐅᓯᑐᖃᖏᓐᓂᒃ ᑕᐃᔅᓱᒪᓂᑐᑦ ᐃᓂᖃᕆᐊᒃᓴᖅ, ᐃᖃᓗᒃᑑᑦᑎᐊᕐᒥᐅᓪᓗ ᐱᕙᒌᔭᖅᑕᐅᓪᓗᑎᒃ ᐃᓚᐅᓂᐊᕐᓂᕐᒧᑦ. 

 

ᐅᖃᖅᑎᑦᑎᔩ, ᔫᓂᒥ ᐊᖕᒪᕐᓕᒃ ᐳᓚᕋᖅᑐᓕᕆᕝᕕᒃ ᐸᓐᓂᖅᑑᒥ ᐊᐅᓚᑦᑎᓚᐅᖅᑐᖅ ᐃᓅᖃᑎᒌᑦᓯᐊᕐᓂᕐᒥᒃ: 

ᑐᑭᓕᐊᖅᑐᑦ ᐅᕙᑦᑎᓐᓂ ᑲᑎᑎᑦᑎᔪᑦ, ᐱᖅᑯᓯᑐᖃᒃᑯᑦ ᑐᓐᓂᓕᖅᓱᐃᓂᖅ. ᓴᓇᙳᐊᖅᑎ ᓵᓚᑦ ᐅᓘᑎ 

ᑐᓂᓯᓚᐅᖅᐳᖅ ᖃᐅᔨᒪᓂᕆᔭᖏᓐᓂᒃ ᐱᖅᑯᓯᑐᖃᒃᑯᑦ ᑐᓃᑦ ᐊᒻᒪᓗ ᑲᒃᑭᓃᑦ ᒥᒃᓵᓄᑦ 17−ᓄᑦ ᐃᓚᐅᔪᓄᑦ 

ᐅᓪᓗᓄᑦ 7−ᓄᑦ, ᐃᑲᔪᖅᖢᓂ ᖁᕕᐊᓲᑎᖃᕐᓂᕐᒥᒃ ᐃᓄᐃᑦ ᐃᓕᖅᑯᓯᖏᓐᓂᒃ ᐊᑐᖅᐸᒃᑕᖏᓐᓂᒃ 

ᐊᓯᐅᑎᑦᑎᑦᑕᐃᓕᒪᓂᕐᒥᒡᓗ ᖃᐅᔨᒪᓂᕆᔭᐅᔪᓂᒃ ᑭᖑᕚᒃᓴᑦᑎᓐᓄᑦ.  

 

ᑖᓐᓇ ᐱᓕᕆᐊᖑᓚᐅᖅᑐᖅ ᐃᑲᔪᖅᑐᖅᑕᐅᓚᐅᖅᐳᖅ ᐃᓕᖅᑯᓯᓕᕆᔨᒃᑯᓐᓂᑦ, ᐃᓄᐃᑦ ᓴᓇᙳᐊᒐᖏᓐᓄᑦ 

ᑐᙵᕕᒋᔭᐅᔪᒥᑦ ᐊᒻᒪᓗ MakeWay−ᑯᓐᓂ.  

 

ᐅᖃᖅᑎᑦᑎᔩ, ᑭᕙᓪᓕᕐᒥ ᐳᓚᕋᖅᑐᓕᕆᕝᕕᒃ ᑲᖏᖅᖠᓂᕐᒥ ᐃᑲᔪᖅᑐᐃᖏᓐᓇᖅᐳᖅ ᐃᓕᖅᑯᓯᑐᖃᕐᓄᑦ 

ᐱᓕᕆᐊᖑᕙᒃᑐᓂᒃ, ᐃᓚᒋᔭᐅᓪᓗᓂ ᓴᐸᙱᕆᓂᖅ ᑐᒃᑐᓂᒡᓗ ᓄᕕᖅᓵᕆᓂᕐᒧᑦ ᐃᓕᓐᓂᐊᖅᓯᓐᓈᑦ ᑲᑎᒪᓃᑦ.  

 

ᐳᓚᕋᖅᑐᓕᕆᕝᕕᒃ ᐊᐅᓚᑦᑎᓚᐅᕆᕗᖅ ᐱᓕᕆᐊᒥᒃ ᐱᒻᒪᕆᐅᔪᑦ ᐃᓕᖅᑯᓯᑦᑎᓐᓂᒃ ᐊᓯᐅᔨᖁᓇᒋᑦ 

ᐃᑦᑕᕐᓂᓴᓕᕆᔨᓄᑦ ᓄᓇᕗᒻᒥᐅᓕᒫᒥ, ᐱᓕᕆᖃᑎᖃᖅᖢᑎᒃ ᐃᓕᖅᑯᓯᓕᕆᔨᒃᑯᓐᓂᒃ. ᑖᓐᓇ ᓯᕗᓪᓕᖅᐹᖑᓪᓗᓂ 

ᐃᓕᓐᓂᐊᕈᑕᐅᓚᐅᖅᑐᖅ ᓄᓇᕗᒻᒥ ᐊᒻᒪᓗ ᑐᒡᓕᕆᔭᐅᑐᐃᓐᓇᖅᖢᓂ ᑲᓇᑕᒥ. ᐊᔾᔨᐸᓗᐊᓂᒃ 

ᐱᓕᕆᔪᖃᕐᓂᐊᕐᒥᔪᖅ ᐃᖃᓗᑦᑑᑦᑎᐊᕐᒥ ᐅᑐᐱᕆᐅᔪᒥ. 

 

ᐅᖃᖅᑎᑦᑎᔩ, ᑖᒃᑯᐊ ᐃᓚᐃᓐᓇᖏᑦ ᐆᒃᑑᑎᒋᑐᐃᓐᓇᑕᒃᑲ ᖃᓄᖅ ᓄᓇᕗᒻᒥ ᐳᓚᕋᖅᑐᓕᕆᕝᕖᑦ 

ᐱᔨᑦᑎᕋᖃᑦᑕᕐᒪᖔᑕ ᑕᒪᐃᓐᓂᒃ ᐳᓚᕋᖅᑎᓄᑦ ᐊᒻᒪᓗ ᓄᓇᓕᖕᒥᐅᓄᑦ. ᑖᒃᑯᐊ ᐃᓃᑦ ᐃᓄᖕᓄᑦ 

ᐃᓕᑦᑎᕝᕕᐅᔪᓐᓇᖅᖢᑎᒃ, ᖃᐅᔨᒪᔭᒥᓂᒃ ᑐᓴᖅᑎᑦᑎᔪᓐᓇᖅᖢᑎᒃ, ᐃᓚᐅᔪᓐᓇᖅᖢᑎᒃ ᐃᓕᖅᑯᓯᑐᖃᕐᒥᓂ 

ᐱᓕᕆᐊᒃᓴᕆᔭᐅᔪᓂᑦ ᖃᐅᔨᔪᓐᓇᖅᖢᑎᒡᓗ ᑐᙵᓇᕐᓂᖏᓐᓂᒃ ᓄᓇᓕᑦᑎᓐᓂ.  

 

ᐃᓕᓴᕆᔪᒪᕙᒃᑲ ᐳᓚᕋᖅᑐᓕᕆᕝᕕᑦᑎᓐᓂᑦ ᐃᖅᑲᓇᐃᔭᖅᑐᑦ ᐃᖅᑲᓇᐃᔭᖃᑦᑕᕐᓂᖏᓐᓄᑦ ᐊᕐᕌᒍᓕᒫᒥ. 

ᖃᐅᔨᒪᔭᖏᑦ ᐱᓕᕆᐊᖃᓪᓚᕆᒍᒪᓂᖏᓪᓗ ᓴᖅᑭᑦᑎᔾᔪᑕᐅᕗᑦ ᐊᑐᖅᑕᐅᑦᑎᐊᖅᓯᒪᔪᓂᒃ ᐳᓛᕆᐊᖅᐸᒃᑐᓄᑦ 

ᐃᑲᔪᖅᑐᐃᓪᓗᑎᒡᓗ ᐃᓕᖅᑯᓯᑐᖃᕐᓄᑦ ᐱᓕᕆᐊᒃᓴᕆᔭᐅᔪᓂᒃ ᐊᒃᑐᐊᖃᑎᖃᓕᒃᑲᓐᓂᖅᖢᑎᒃ ᐃᓗᐊᓂ 

ᓄᓇᓕᖕᓂᓗ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. ᐃᓄᓕᕆᔨᒃᑯᓐᓄᑦ ᒥᓂᔅᑕ ᕼᐄᓕ ᐊᕿᐊᕈᖅ.  

 

ᐊᖓᔪᖅᑳᑉ ᐅᖃᐅᓯᖓ 124 - 7(2): ᐊᔪᙱᓂᓖᑦ ᑲᓇᑕᒥ ᓄᓇᕘᑉ ᓯᕗᓂᐊᒍᑦ ᐸᐃᑉᐹᖅᑕᕋᓱᒃᑎᐅᑉ 

ᐃᑲᔪᖅᑎᐊᑕ ᑕᑯᒃᓴᕈᖅᑕᐅᓯᒪᔪᖅ (ᕼᐄᓕ ᐊᕿᐊᕈᖅ) 

 

ᐊᖓᔪᖅᑳᖅ ᒍᐊᐃᓐ ᕼᐄᓕ−ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ (ᑐᓵᔨᑎᒎᓕᖅᑐᖅ) 

ᒪᓕᒐᓕᐅᖅᑎᓕᒫᑦ, ᐅᓪᓛᒃᑯᑦ.  

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᖁᕕᐊᓱᒍᑎᖃᕈᒪᓪᓗᖓ ᑲᔪᓯᑦᑎᐊᕐᓂᖓᓂᒃ ᐊᔪᕈᓐᓃᖅᐸᓪᓕᐊᔪᑦ ᑲᓇᑕᒥ 

ᓄᓇᕗᒻᒥ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑐᑦ. ᑖᓐᓇ ᐱᓕᕆᐊᖅ ᒪᒃᑯᒃᑐᓂᒃ ᐱᓕᕆᓪᓚᑦᑖᕐᓗᑎᒃ 

ᐱᓕᒻᒪᒃᓴᕈᑕᐅᕙᒃᐳᖅ ᓴᓇᔪᓕᕆᓂᕐᒥᒃ. ᐃᑲᔪᖅᐸᒃᐳᖅ ᐊᔪᕈᓐᓃᖅᐸᓪᓕᐊᓂᕐᒥᒃ, ᖁᓱᔪᓐᓃᖅᐸᓪᓕᐊᓂᕐᒥᒃ 

ᐃᖅᑲᓇᐃᔭᕐᕕᖕᒥ, ᑲᑎᙵᖃᑎᖃᓕᖅᐸᒃᖢᑎᒡᓗ ᑐᕌᖅᑎᑦᑎᔪᓐᓇᖅᑐᓂᒃ ᓯᕗᓂᒃᓴᒥ ᐃᖅᑲᓇᐃᔮᕆᔪᒪᔭᒥᓄᑦ.  

 

ᐅᖃᖅᑏ, ᖁᕕᐊᓱᒃᐳᖓ ᑐᓴᖅᑎᑦᑎᔪᓐᓇᕋᒪ ᒪᓕᒐᓕᐅᕐᕕᖕᒥ ᒪᒃᑯᒃᑐᖁᑎᕗᑦ ᐊᑐᕐᒪᑕ ᑕᒪᑐᒥᖓ ᐱᒻᒪᕆᐅᔪᒥᒃ 

ᐱᓕᕆᐊᒥᒃ. 2026-ᒥ ᐊᔪᙱᓐᓂᖅᑖᕐᓂᕐᒧᑦ ᑲᓇᑕᒥ ᓄᓇᕗᒻᒥ ᓯᕗᓂᐊᒍᑦ ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᖅᑐᑦ 

ᐃᒡᓗᓕᖕᒥ ᐊᐅᔭᐅᓚᐅᖅᑐᖅ ᐱᓇᓱᐊᕈᓯᕐᓄᑦ 9-ᓄᑦ, 12-ᖑᓪᓗᑎᒃ ᐃᓚᐅᓚᐅᖅᑐᑦ ᐅᑭᐅᓖᑦ 15-ᒥᑦ 23-ᒧᑦ.  

 

ᐃᓕᓐᓂᐊᒐᒃᓴᖅ ᐱᒋᐊᓚᐅᖅᑐᖅ ᐱᓇᓱᐊᕈᓯᓕᒫᒥᑦ ᐊᑦᑕᕐᓇᖅᑕᐃᓕᒪᓂᕐᒧᑦ ᐃᖅᑲᓇᐃᔭᕐᕕᖕᒧᓪᓗ ᐱᕙᒌᔭᕐᓂᕐᒥᑦ, 

ᑭᖑᓂᐊᒍᓪᓗ ᐱᓇᓱᐊᕈᓯᕐᓄᑦ 8−ᓄᑦ ᐱᓕᕆᓪᓚᑦᑖᖅᖢᑎᒃ ᐱᓕᕆᖃᑎᖃᖅᖢᑎᒃ ᐱᓕᕆᓕᒪᔪᓂᑦ ᓴᓇᔨᓂᑦ. 

ᐃᓚᐅᔪᑦ ᐊᑐᕐᓂᑯᖃᓕᕐᖢᑎᒃ ᕿᔪᓕᕆᓂᕐᒥᒃ ᐊᒻᒪᓗ ᓱᕋᒃᓯᒪᔪᓕᕆᓂᕐᒥᒃ ᐊᒻᒪᓗ ᓄᑖᙳᕆᐊᖅᑎᑦᑎᓂᕐᒥᒃ 

ᐱᑕᖃᖅᐸᒌᖅᑐᓂᒃ ᐊᖏᕐᕋᕆᔭᐅᔪᓂᒃ ᐃᒡᓗᕐᔪᐊᓂᒃ.  



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓕᕆᓕᒻᒪᒃᓴᓚᐅᕆᕗᑦ ᐃᒡᓘᑉ ᐃᓗᐊᓂ ᓱᓪᓗᓕᓕᕆᓂᕐᒥᒃ, ᐅᐊᔭᓕᕆᓂᕐᒥᒃ, ᐆᓇᖅᑐᒥᒃ ᑐᔾᔭᖅᓯᓂᕐᒥᒃ, 

ᐃᒪᖃᐅᑎᓂᒃ ᐃᓕᐅᖅᑲᐃᓂᕐᒥᒃ, ᒥᖑᐊᖅᓯᓂᕐᒥᒃ, ᐊᑭᓐᓇᓕᖅᓱᐃᓂᕐᒥᒃ, ᓂᐱᑎᕆᓂᕐᒥᒃ, ᐊᒻᒪ ᐃᒡᓗᓂᒃ 

ᐱᐅᓯᒋᐊᖅᑎᑦᑎᓂᕐᒥᒃ. ᐃᓚᐅᔪᑦ ᐊᑭᓕᖅᑕᐅᓪᓗᑎᒃ ᐱᓕᕆᓂᕐᒥᓄᑦ, ᐱᕕᒃᓴᖃᖅᑎᑦᑎᓪᓗᑎᒃ ᑮᓇᐅᔭᓕᐅᕐᓂᕐᒥᒃ 

ᐃᓕᑦᑎᕙᓪᓕᐊᓯᒻᒫᑦ.  

 

ᑲᔪᓯᑦᑎᐊᕐᓂᕆᓚᐅᖅᑕᖓ ᑖᔅᓱᒪ ᐱᓕᕆᐊᒃᓴᐅᑉ ᐊᔪᕐᓇᕈᓐᓃᖅᑎᑕᐅᓚᐅᖅᑐᖅ ᑲᑐᔾᔨᖃᑎᒌᓐᓂᒃᑯᑦ ᑖᒃᑯᐊ 

ᐊᔪᙱᓐᓂᖅᑖᕐᓂᕐᒧᑦ ᑲᓇᑕᒥ ᓄᓇᕗᒻᒥ, ᐃᓄᓕᕆᔨᒃᑯᑦ, ᓂᒃᓯᒃ ᑲᑐᔾᔨᖃᑎᒌᑦ, ᐃᒡᓗᓕᖕᒥ ᐃᒡᓗᓕᕆᔨᒃᑯᑦ ᐊᒻᒪᓗ 

ᐅᑭᐅᖅᑕᖅᑐᒥ ᓂᕿᑦᑎᐊᕙᖕᓄᑦ ᐱᓕᕆᐊᒃᓴᑦ. ᖁᔭᓐᓇᒦᒃ ᐱᓕᕆᖃᑎᒋᔭᓕᒫᕗᑦ ᐃᑲᔪᓚᐅᕐᓂᖏᓐᓄᑦ ᑕᒪᑐᒧᖓ 

ᐱᕕᒃᓴᑦᑎᐊᕙᖕᒧᑦ ᒪᒃᑯᒃᑐᓄᑦ. 

 

ᐅᖃᖅᑏ, ᑕᐅᑐᙳᐊᖅᑕᕗᑦ ᐱᔭᕆᐊᑭᑦᑐᑯᓘᕗᖅ. ᓴᖅᑭᑦᑎᔪᒪᔪᒍᑦ ᒪᑭᒪᐃᓐᓇᕈᓐᓇᖅᑐᒥᒃ ᐱᓕᕆᐊᒃᓴᒥᒃ 

ᐅᓄᕐᓂᖅᓴᓂᒃ ᓄᓇᕗᒻᒥ ᓄᓇᓕᖕᓂ ᒪᒃᑯᒃᑐᓂᒃ ᐱᕕᒃᓴᖃᖅᑎᑦᑎᔪᓂᒃ ᕿᒥᕐᕈᓗᑎᒃ ᓴᓇᔭᕆᐅᖅᓴᓂᕐᒥᒃ, 

ᐊᔪᕈᓐᓃᖅᐸᓪᓕᐊᓗᑎᒃ, ᑮᓇᐅᔭᓕᐅᕐᓗᑎᒃ ᐃᓕᓐᓂᐊᖅᑎᓪᓗᒋᑦ, ᐊᒻᒪ ᓇᖕᒥᓂᖅ ᓯᕗᓂᒃᓴᖃᕐᓗᑎᒃ 

ᐊᔪᙱᑦᑎᐊᖅᑐᓂᒃ ᐃᖅᑲᓇᐃᔭᖅᑎᓂᒃ ᓄᓇᕗᒻᒥ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᓪᓗ. (ᑐᓵᔨᑎᒎᓕᖅᑐᖅ) ᒥᔅ−ᕼᐄᓕ ᐊᕿᐊᕈᖅ ᐅᓪᓗᒥ ᓇᓪᓕᐅᑎᖕᒪᑦ, ᐅᓪᓗᖃᑦᑎᐊᕆᑦ, 

ᓇᓪᓕᐅᑎᑦᑎᐊᕆᑦ. 

 

(ᑐᓵᔨᑎᒎᕈᓐᓃᖅᑐᖅ) ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑏᑦ ᓇᓪᓕᐅᒃᑯᒫᖏᑦ 

ᐊᑦᑕᓇᖅᑐᓄᓪᓗ ᖃᐅᔨᓴᖅᑎᑦᑯᓐᓄᑦ, ᒥᔅ ᑕᑦᑐᐃᓂ. 

 

ᐊᖓᔪᖅᑳᑉ ᐅᖃᐅᓯᖓ 125 - 7(2): ᓄᑖᓄᑦ ᐃᖅᑲᓇᐃᔭᖅᑎᓄᑦ ᐃᑲᔪᐃᔨᑦ ᑲᑐᔾᔨᔨᖏᑦ (ᑕᑦᑐᐃᓂ) 

 

ᐊᖓᔪᖅᑳᖅ ᐋᓂ ᑕᑦᑐᐃᓂ: ᐅᖃᖅᑎᑦᑎᔩ, ᖁᕕᐊᓱᒃᐳᖓ ᑐᓴᖅᑎᑦᑎᔪᓐᓇᕋᒪ ᐃᖅᑲᓇᐃᔭᖅᑎᓄᑦ 

ᐊᑦᑕᕐᓇᖅᑐᓂᒃ ᐊᒻᒪ ᓇᓪᓕᐅᒃᑯᒫᓂᒃ ᖃᐅᔨᓴᖅᑏᑦ ᖃᖓᑦᑎᐊᓵᖅ ᓴᖅᑭᑦᑎᓚᐅᕐᒪᑕ ᓄᑖᒥᒃ ᐃᖅᑲᓇᐃᔭᖅᑎᓄᑦ 

ᐃᑲᔪᖅᓱᐃᔨᓂᒃ ᐱᔨᑦᑎᕋᑦᑎᐊᕐᓂᖅᓴᐅᔪᒪᓪᓗᑎᒃ ᐃᖅᑲᓇᐃᔭᖅᑎᓂᒃ ᓄᓇᕗᓕᒫᒥ ᐊᒻᒪ ᓄᓇᑦᑎᐊᒥ. 

 

ᑖᒃᑯᐊ ᓄᑖᑦ ᐱᓕᕆᖃᑎᒌᑦ ᐃᓚᒋᔭᐅᕗᑦ ᐃᖅᑲᓇᐃᔭᖅᑎᓄᑦ ᐊᑦᑕᕐᓇᖅᑐᓂᑦ ᐊᒻᒪ ᓇᓪᓕᐅᒃᑯᒫᓂᑦ ᖃᐅᔨᓴᖅᑏᑦ 

ᐊᖏᖅᓯᒪᓂᖏᓐᓂᑦ ᐱᔨᑦᑎᕋᑦᑎᐊᕈᒪᓪᓗᑎᒃ, ᓯᕗᓪᓕᐅᔾᔭᐅᓪᓗᐊᑕᖅᑐᖅ 2023-2027 ᐱᓕᕆᖃᑎᒌᓐᓂᕐᒧᑦ 

ᐸᕐᓇᐅᑎᒥᑦ. 

 

ᐅᖃᖅᑎᑦᑎᔩ, ᐃᖅᑲᓇᐃᔭᖅᑎᑦᑎᔨᐅᔪᑦ ᓄᓇᓕᑦᑎᓐᓂ ᐅᓄᖅᑐᓂᒃ ᑲᒪᒋᔭᒃᓴᖃᖅᐳᑦ, ᐊᑐᕈᓐᓇᕐᓂᕐᓗ 

ᐱᔨᑦᑎᕋᕐᓂᕆᔭᐅᕙᒃᑐᓂᒃ ᑐᓴᖅᑕᐅᔪᒃᓴᓂᒡᓗ ᐱᔭᕆᐊᖃᖅᑕᖏᓐᓂᒃ ᐊᔪᕐᓇᙱᓐᓂᓕᒫᖓᒍᑦ 

ᐊᔪᕐᓇᙱᓐᓂᓕᒫᖓᓂ. 

 

ᐱᓕᕆᖃᑎᒌᑦ ᐃᑲᔪᕈᓐᓇᖅᐳᑦ ᐃᖅᑲᓇᐃᔭᖅᑎᑦᑎᔨᓂᒃ ᐊᑎᓕᐅᕆᓂᕐᒥᒃ ᓇᖕᒥᓂᕆᔭᒥᓂᒃ, ᑐᓂᓯᓂᕐᒥᒃ 

ᐊᑭᓕᖅᓱᖅᑕᐅᓂᕐᒧᑦ ᑐᓴᖅᑕᐅᔪᒃᓴᓂᒃ, ᐱᓂᕐᒥᒃ ᐊᓂᒍᐃᓂᕐᒧᑦ ᑎᑎᖅᑲᓂᒃ, ᐊᑐᕈᓐᓇᕐᓂᕐᒥᒡᓗ ᐃᑭᐊᖅᑭᕕᒃᑯᑦ 

ᐱᔨᑦᑎᕋᕐᓂᕆᔭᐅᕙᒃᑐᓂᒃ.  

 

ᑲᓲᒪᑎᑦᑎᔪᓐᓇᕐᒥᔪᑦ ᐃᖅᑲᓇᐃᔭᖅᑎᑦᑎᔨᓂᒃ ᐃᖅᑲᓇᐃᔭᕐᕕᖕᒥ ᐊᑦᑕᕐᓇᖅᑕᐃᓕᒪᓂᕐᒧᑦ ᐊᒻᒪ 

ᖃᓄᐃᑎᑦᑎᑦᑕᐃᓕᒪᓂᕐᒧᑦ ᐱᓕᕆᔨᒻᒪᕆᖕᓄᑦ ᐃᑲᔪᖅᑕᐅᒃᑲᓐᓂᕆᐊᖃᕌᖓᑕ. ᑕᒪᓐᓇ ᐱᒻᒪᕆᐅᓗᐊᙳᐊᖅᐳᖅ 

ᒥᑭᑦᑐᓄᑦ ᓇᖕᒥᓂᕆᔭᐅᔪᓄᑦ ᐃᖅᑲᓇᐃᔭᖅᑎᑦᑎᔨᓄᓪᓗ ᓄᓇᓕᑦᑎᓐᓂ ᑎᑎᕋᕐᕕᖕᒥ 

ᐃᖅᑲᓇᐃᔭᖅᑎᖃᙱᑐᐃᓐᓇᕆᐊᓕᖕᓄᑦ ᐱᓕᕆᖃᑦᑕᖅᓯᒪᓂᑰᙱᑦᑐᓄᓪᓘᓐᓃᑦ ᐊᑐᕐᓂᕐᒥᒃ ᐃᖅᑲᓇᐃᔭᖅᑏᑦ 

ᓇᓪᓕᐅᒃᑯᒫᖅᑖᕆᐊᖃᖅᐸᖕᓂᖏᓐᓄᑦ.  

ᐅᖃᖅᑏ, ᑖᒃᑯᐊ ᐱᓕᕆᔨᐅᔪᑦ ᑐᙵᕕᖃᕐᓂᐊᖅᑐᑦ ᐃᖃᓗᓐᓂ ᐊᒻᒪᓗ ᔭᓗᓇᐃᒥ ᐊᓪᓚᕝᕕᖏᓐᓂ. 

ᐃᖅᑲᓇᐃᔭᖅᑎᖃᕐᓂᖅ ᑕᒫᓂ ᓄᓇᕘᒥ ᑐᑭᓯᐅᒪᔪᓂᒃ ᑭᙴᒪᒋᔭᐅᔪᓂᒃ ᐊᒻᒪᓗ ᓱᓕᔪᓂᒃ ᓄᓇᓕᑦᑎᓐᓂ 

ᐱᒻᒪᕆᐅᕗᖅ. ᓄᓇᓕᖕᓂ ᖃᐅᔨᒪᓂᕆᔭᖏᑦ ᐱᓕᕆᖃᑦᑕᖅᓯᒪᔭᖏᓪᓗ ᐃᑲᔪᕐᓂᐊᖅᐳᑦ ᓇᓗᙱᑦᑎᐊᕈᒪᓂᕐᒧᑦ 

ᐃᖅᑲᓇᐃᔭᖅᑎᑦᑎᔨᐅᔪᑦ ᐱᖃᑦᑕᕋᓗᐊᕐᒪᖔᑕ ᐊᑐᕈᓐᓇᑦᑎᐊᖅᑐᓂᒃ ᑐᑭᖃᑦᑎᐊᖅᑐᓂᒡᓗ ᐃᑲᔪᖅᑐᖅᑕᐅᓂᕐᒥᒃ. 

 

ᐃᖅᑲᓇᐃᔭᖅᑎᑦᑎᔨᓄᑦ ᐃᑲᔪᖅᑐᐃᔨᑦ ᖃᐅᔨᒋᐊᕐᕕᐅᔪᓐᓇᖅᑐᑦ ᓄᓇᕗᒻᒥ ᐅᖄᓚᓗᑎᑦ (1-877-404-4407) 

ᓇᕿᓪᓗᒍᓗ 2 ᐅᕝᕙᓘᓐᓃᑦ ᐃᕐᖐᓐᓈᖅᑕᐅᒃᑯᑦ ᑎᑎᕋᕐᓗᑎ employer@wscc.nu.ca.  

 

ᐃᓕᓴᕆᔪᒪᕙᒃᑲ ᐃᖅᑲᓇᐃᔭᖅᑎᓄᑦ ᐊᑦᑕᕐᓇᖅᑐᓂᑦ ᐊᒻᒪ ᓇᓪᓕᐅᒃᑯᒫᓂᑦ ᖃᐅᔨᓴᖅᑏᑦ ᐃᖅᑲᓇᐃᔭᖅᑎᖏᑦ 

ᐱᓕᕆᐊᖃᖅᓯᒪᔪᑦ ᓴᖅᑭᑦᑎᓇᓱᒃᖢᑎᒃ ᑖᔅᓱᒥᖓ ᓄᑖᒥᑦ ᐱᔨᑦᑎᕋᐅᑎᒥᑦ ᖁᔭᓐᓇᒦᖅᖢᒋᓪᓗ 

ᐊᖏᖅᓯᒪᑦᑎᐊᖕᓂᖏᓐᓄᑦ ᐃᖅᑲᓇᐃᔭᖅᑎᓄᑦ ᐃᖅᑲᓇᐃᔭᖅᑎᑦᑎᔨᓄᓪᓗ ᓄᓇᕗᓕᒫᒥᑦ. ᖁᔭᓐᓇᒦᒃ, 

ᐅᖃᖅᑎᑦᑎᔨ. 

 

ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᐃᓪᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᑉ ᐅᖃᐅᓯᖓ 126 - 7(2): 2026-27 ᐃᓕᓐᓂᐊᖅᑎᓐ ᐱᓕᒻᒪᒍᑎᓄᑦ ᐃᓕᓐᓂᐊᕈᑎᒋᓲᖏᓄᑦ 

(ᐊᕿᐊᕈᖅ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐅᖃᖅᑎᑦᑎᔨ, ᐊᕿᐊᕉᖃᑎᒐ 

ᓇᓪᓕᐅᕐᓂᖅᓯᐅᑦᑎᐊᕆᑦ ᐅᓪᓗᒥ. 

 

ᖁᕕᐊᓱᒃᐳᖓ ᑐᓴᖅᑎᑦᑎᔪᓐᓇᕋᒪ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕝᕕᖓᑦ ᑲᔪᓯᑎᑦᑎᒋᕗᑦ ᐊᒻᒪᓗ 

ᐱᕚᓪᓕᕈᑎᔅᓴᑲᓐᓂᕐᓂᑦ ᓴᖅᑭᑎᑦᑎᓪᓗᑎᑦ ᐊᒻᒪᓗ ᐱᓕᕆᕙᓪᓕᐊᖏᓐᓇᖅᓱᑎ ᑖᒃᑯᐊ 

ᐃᓕᓐᓂᐊᑲᓐᓂᖅᑕᐅᔭᕆᐊᖃᖃᑦᑕᖅᑐᓂ ᐊᒻᒪᓗ ᑖᓐᓇ ᓴᙱᑦᑎᒎᑕᐅᖃᑦᑕᕐᒪᑦ ᐃᓕᓴᐃᔨᓄᑦ 

ᐃᓕᓂᐊᕈᑎᔅᓴᕈᔪᖏᓐᓄᑦ ᐊᒻᒪᓗ ᐱᕚᓪᓕᕈᑎᒋᔭᐅᓪᓗᑎ ᑖᒃᑯᐊ ᓯᕗᒧᑦ ᑐᕌᖓᒧᓂᑦ ᐊᒻᒪᓗ ᖃᓄᖅ 

ᐱᕚᓪᓕᕈᑎᒃᑲᓂᕐᓂᑦ ᓴᖅᑭᑎᑦᑎᖃᑦᑕᕐᒪᑕ ᐃᓕᓐᓂᐊᖅᑎᓄᑦ ᑐᕌᖓᔪᓂᑦ ᑕᕝᕙᓂ ᓄᓇᕘᓕᒪᒧᑦ.  

 

ᑕᐃᑲᓂ ᐱᒋᐊᓕᓚᐅᖅᑎᓪᓗᒍ 2026-2027 ᐃᓕᓐᓂᐊᕐᓂᐅᑉ ᐊᕐᕌᒍᖓᓂ, ᑖᒃᑯᐊ ᐱᓕᕆᕕᒋᔭᒃᑲ ᐸᕐᓇᔅᓯᒪᕗᑦ 

ᐊᒻᒪᓗ ᐱᓕᕆᑎᑦᑎᓴᓕᖅᐳᑦ ᑖᒃᑯᓂᖓ ᐊᖏᔪᖅᑳᖏᑕ ᑲᑎᒪᔭᖅᑐᓚᐅᖅᑕᖏᓐᓂ, ᐊᕕᒃᑐᖅᓯᒪᔪᓂᓪᓗ 

ᐃᓕᓐᓂᐊᕈᑎᓂ ᐃᓕᓐᓂᐊᕆᐊᒃᑲᓂᖅᓱᑎ ᑕᐃᑲᓂ ᕿᑎᕐᒥᐅᒥ ᐊᒻᒪᓗ ᑭᕙᓪᓕᕐᒥ, ᐊᒻᒪᓗ ᑕᐃᒃᑯᐊ 

ᐃᓕᓐᓂᐊᖅᑐᓄᑦ ᐃᑲᔪᖅᑎᒋᔭᐅᖃᑦᑕᖅᑐᑦ ᐃᓕᓴᐃᔨᓄᑦ ᐃᓕᓐᓂᐊᑎᑦᑎᔨᒋᓪᓗᑎ ᕿᑭᖅᑕᓂ.  

 

(ᑐᓵᔨᑎᒎᓕᖅᑐᖅ) ᑕᒪᑐᒪᓂ ᐅᑭᐊᒃᓵᒥ, ᑖᓐᓇ ᐱᓕᕆᕝᕕᒋᔭᐅᔪᖅ ᐱᑎᑦᑎᕙᓪᓕᐊᖏᓐᓇᖅᐳᖅ 

ᐱᓕᕆᔨᓪᓚᕆᐅᓂᕐᒧᑦ ᐃᓕᑦᑎᕙᓪᓕᐊᓂᕐᒧᑦ ᐱᕕᒃᓴᐅᕙᒃᑐᓂᒃ, ᐃᓚᒋᔭᐅᓪᓗᑎᒃ ᐊᔪᕈᓐᓃᖅᓴᖅᑎᑦᑎᓂᖅ 

ᐃᓕᓴᐃᔨᓄᑦ ᑎᑎᖅᑲᓂᒃ ᐱᔪᓐᓇᐅᑎᖃᕐᓂᕐᒧᑦ ᐊᒻᒪᓗ ᓄᓇᕗᓕᒫᒥ ᐃᓕᓐᓂᐊᕐᕖᑦ ᐊᖓᔪᖅᑳᖏᑕ ᑐᒡᓕᖏᓐᓄᑦ 

ᑲᑎᒪᕐᔪᐊᕐᓂᕆᔭᖏᓐᓂᒃ.  

 

ᑕᒪᒃᑯᐊ ᐱᒻᒪᕆᐅᔪᑦ ᐱᓕᕆᐊᖑᕙᓪᓕᐊᔪᒪᔪᑦ ᐅᔾᔨᕐᓇᖅᓯᑎᑦᑎᕗᑦ ᐊᑕᐅᓰᓐᓇᒃᑰᓕᖅᑎᑦᑎᓂᕐᒥᒃ 

ᐃᑲᔪᖅᑐᐃᓪᓗᑎᒡᓗ ᐱᕈᖅᐸᓪᓕᐊᓂᕆᔭᖏᓐᓂᒃ ᐃᓕᓴᐃᔨᕗᑦ ᐃᓕᓐᓂᐊᕐᕕᖕᒥᓗ ᓯᕗᓕᖅᑎᒋᔭᐅᔪᑦ ᑕᒫᓂᓕᒫᖅ 

ᐅᑭᐅᖅᑕᖅᑐᒥ ᐊᕕᒃᓯᒪᓂᕆᔭᐅᔪᒥ. 

 

ᓄᓇᕗᓕᒫᒥ ᐃᓕᓴᐃᔨᓄᑦ ᐱᕚᓪᓕᕈᑎᒃᓴᓄᑦ ᐱᓇᓱᐊᕈᓯᖅ ᐊᑐᕐᓂᐊᖅᑐᖅ ᕕᕗᐊᕆ 15-ᒥᑦ 19-ᒧᑦ, 

ᐃᓕᓐᓂᐊᕐᓂᓕᕆᔨᒃᑯᑦ ᖃᔅᓯᑲᓪᓚᖕᓂᒃ ᐅᕝᕙᓘᓐᓃᑦ ᐱᓕᒻᒪᒃᓴᖅᑎᑦᑎᓛᖅᑐᑦ, ᐃᓚᒋᔭᐅᓗᑎᒃ ᖃᕆᓴᐅᔭᒃᑯᑦ ᐊᒻᒪ 

ᐅᐸᒍᑎᓗᑎᒃ ᐱᓕᒻᒪᒃᓴᖅᑎᑕᐅᓗᑎᒃ ᐃᓕᓐᓂᐊᖅᑎᑦ ᐃᑲᔪᖅᑕᐅᒃᑲᓐᓂᕆᐊᖃᖅᑐᓕᕆᔨᖏᑦ, ᓯᕗᓕᐊᖅᑐᑦ 

ᐃᓕᓐᓂᐊᕐᕕᖕᒥ ᐊᖓᔪᖅᑳᓄᑦ ᐃᓕᑕᕆᔭᐅᔾᔪᑎᑖᕐᓂᕐᒧᑦ ᐃᓕᓐᓂᐊᒐᒃᓴᖅ ᐃᖃᓗᖕᓂ, ᐊᒻᒪ ᐅᐊᖕᓇᖓᓂ 

ᕿᑎᖅᐸᓯᐊᓂᓗ ᕿᑭᖅᑕᓂ ᐃᓕᓴᐃᔨᑦ ᑲᑎᒪᕕᒡᔪᐊᕐᓂᖏᓐᓂᒃ, ᑲᔪᓯᑎᑕᐅᓗᑎᒃ ᓄᓇᕗᒻᒥ ᐃᓕᓴᐃᔩᑦ 

ᑲᑐᔾᔨᖃᑎᒌᓂᒃ 

 

ᐅᖃᖅᑎ, ᖁᕕᐊᓱᒃᑭᕗᖓ ᑐᓴᖅᑎᑦᑎᔪᓐᓇᕋᒪ ᑲᔪᓯᓂᐊᕐᓂᖏᓐᓂᒃ ᐃᓕᓐᓂᐊᖅᑎᑦᑎᓂᖅ ᓄᑖᒥᒃ ᓄᓇᕗᒻᒥ 

ᐃᓕᓐᓂᐊᕈᑎᒃᓴᓄᑦ. ᒫᑦᓯᒥ, ᑕᒪᕐᒥᑦᑎᐊᖅ ᐊᔪᙱᓐᓂᓖᑦ 4−ᒥᒃ ᐃᓕᓴᐃᔩᑦ ᑕᒫᓂᓕᒫᖅ ᐅᑭᐅᖅᑕᖅᑐᒥ 

ᐊᕕᒃᓯᒪᓂᕆᔭᐅᔪᒥ ᑲᑎᓛᖅᐳᑦ ᐃᖃᓗᖕᓂ ᐱᓕᕆᓪᓚᑦᑖᕐᓗᑎᒃ ᐊᔪᕈᓐᓃᖅᓴᖅᑎᑕᐅᔭᖅᑐᕐᓗᑎᒃ ᓄᑖᓄᑦ 

ᐃᓕᓐᓂᐊᕈᑕᐅᖃᑦᑕᕐᓂᐊᖅᑐᓄᑦ ᐃᑲᔪᖅᑐᐃᓂᕐᒧᓪᓗ ᐊᑐᖅᑕᐅᔪᓐᓇᖅᑐᓄᑦ.  

 

ᑕᕝᕘᓇ ᓄᑖᖑᔪᒃᑯᑦ ᓄᓇᕗᒻᒥ ᐃᓕᓐᓂᐊᕈᑕᐅᕙᒃᑐᓄᑦ, ᐅᖃᖅᑎ, ᑐᕌᒐᖃᖅᐳᒍᑦ ᐃᓄᐃᑦ ᐃᓕᖅᑯᓯᖏᑦ, 

ᐅᖃᐅᓯᖏᑦ, ᐊᒻᒪᓗ ᐱᐅᓯᑐᖃᖏᑦ ᑐᙵᕕᒋᔭᐅᖁᓪᓗᒋᑦ ᐃᓕᓐᓂᐊᕐᓂᕐᒧᑦ ᐃᓕᓐᓂᐊᓕᓵᖅᑐᓂᑦ 

ᖁᕝᕙᓯᖕᓂᓕᖕᓄᑦ 12-ᒧᑦ. 

 

ᑕᒪᒃᑯᓇᙵᑦ ᑲᑎᒪᕐᔪᐊᕐᓂᕆᔭᐅᕙᒃᑐᓄᑦ ᐊᔪᕈᓐᓃᖅᓴᖅᑎᑦᑎᓂᕐᒧᓪᓗ ᐱᓕᕆᐊᖑᕙᓪᓕᐊᔪᒪᔪᓄᑦ, ᑖᓐᓇ 

ᐱᓕᕆᕝᕕᒋᔭᐅᔪᖅ ᑕᑯᒃᓴᐅᑎᑦᑎᕙᓪᓕᐊᖏᓐᓇᖅᐳᖅ ᐱᓕᕆᐊᖃᓪᓚᕆᒍᒪᓂᕐᒥᓂᒃ ᐱᐅᔪᒻᒪᕆᖕᒥᒃ 

ᐃᓕᓐᓂᐊᖅᑎᑦᑎᓂᕐᒥᒃ, ᐃᓕᓴᐃᔨᓄᑦ ᐱᓕᕆᔨᓪᓚᕆᐅᓂᕐᒧᑦ ᐱᕈᖅᐸᓪᓕᐊᑎᑦᑎᓂᕐᒥᒃ, ᐃᓕᓐᓂᐊᖅᑏᓪᓗ 

ᑲᔪᓯᓂᖃᑦᑎᐊᕐᓂᖏᓐᓄᑦ.  

 

ᓂᕆᐅᒃᐳᒍᑦ ᐱᐅᔪᒃᑯᑦ ᐊᒃᑐᐃᓂᐊᕐᓂᖏᓐᓂᒃ ᑖᒃᑯᐊ ᐱᓕᕆᐊᖑᕙᓪᓕᐊᔪᒪᔪᑦ ᐃᓕᓐᓂᐊᕐᕕᐊᕈᓯᕐᓂ ᓄᓇᕗᓕᒫᒥ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ, ᑲᑎᒪᔾᔪᑎᑦᑕ ᓈᓴᐅᑎᖓ 3. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑏᑦ 

ᐅᖃᐅᓯᒃᓴᖏᑦ, ᐃᖃᓗᒃᑑᑦᓯᐊᕐᒧᑦ ᒪᓕᒐᓕᐅᖅᑎ ᐲᑕᓴᓐ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 139 - 7(2): ᐃᓕᓴᖅᓯᓂᖅ ᑭᐅᕋ ᑎᒃᕼᐊᒃ ᖃᐅᒪᔪᖅ (ᐲᑐᓴᓐ)  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓛᒃᑯᑦ ᐃᓘᓐᓇᓯ. ᑕᐃᒃᑯᐊᓗ ᑕᑯᓐᓇᖅᑐᑦ ᑲᑎᒪᕐᔪᐊᖅᑐᓂᒃ 

ᐃᖃᓗᒃᑑᑦᑎᐊᕐᒥ. 

 

ᐅᓪᓗᒥ ᐃᓕᓴᖅᓯᔪᒪᔪᖓ ᒪᒃᑯᒃᑐᓂᒃ ᓄᓇᑦᑎᓐᓂ ᑭᐅᕋ ᑎᒃᕼᐊᒃ ᖃᐅᒪᔪᖅ ᑖᓐᓇ ᐃᓕᓐᓂᐊᖃᑕᐅᖕᒪᑦ ᓄᓇᕗᒻᒥ 

ᑲᑎᒪᕐᔪᐊᖃᑕᐅᖕᒪᑦ, ᑲᑎᒪᖃᑕᐅᖕᒪᑦ ᒪᒃᑯᒃᑐᑦ ᑲᑎᒪᑎᓪᓗᒋᑦ ᑰᒡᔪᐊᕐᒥ. ᐊᕐᕌᒍᑦ ᐊᓂᒍᖅᑐᑦ ᑭᐅᕋ ᑖᒃᑯᐊ 

ᒪᒃᑯᒃᑐᓄᑦ ᑲᑎᒪᔭᖅᑐᖃᑦᑕᖅᓯᒪᔪᑦ ᕿᑎᕐᒥᐅᑦ ᑲᑐᔾᔨᖃᑎᒌᑦ ᑲᑎᒪᑎᓪᓗᒋᑦ ᐊᒻᒪ ᑐᙵᕕᒃᑯᑦ. ᖃᓪᓗᓈᑦ 

ᓄᓇᖓᓂᑦᑕᐅᖅ ᑖᒃᑯᐊ ᐱᓕᕆᐊᖃᕐᒥᔪᑦ ᑕᒪᒃᑯᐊ ᒪᒃᑯᒃᑐᑦ ᐊᐅᓪᓚᖅᑎᑕᐅᖃᑦᑕᖅᑎᓪᓗᒋᑦ ᐋᑐᕚᒧᑦ 

ᕕᒃᑑᕆᐊᒧᓪᓗ.  

 

ᐅᖃᖅᑏ, ᒪᒃᑯᒃᑐᑦ ᑲᑎᒪᑎᑕᐅᑎᓪᓗᒋᑦ ᐃᓚᐅᖃᑦᑕᖅᑐᑦ ᑲᖏᖅᖢᖅᓱᐊᕐᒥ, ᐊᑯᑭᑦᑐᓂ ᑖᓐᓇ ᒪᒃᑯᒃᖢᓂ 

ᐱᓕᕆᒃᑲᒻᒪᕆᐅᖕᒪᑦ. ᑐᓴᖅᑎᔾᔪᑎᖓ ᒪᒃᑯᒃᑐᓄᑦ ᐃᓕᓐᓂᐊᖏᓐᓇᕐᓗᓯ ᐊᑐᕐᓗᒋᑦ ᑕᒪᒃᑯᐊ ᐱᕕᒃᓴᐃᑦ ᒪᒃᑯᒃᑐᓄᑦ 

ᑐᓂᔭᐅᓯᒪᔪᑦ ᐊᖏᖃᑎᒋᑦᑎᐊᖅᐸᕋ ᑖᔅᓱᒥᖓ. ᑭᐅᕋ ᓯᓚᑦᑐᖅᓴᕐᕕᖕᒥ ᑳᓪᒍᕆᒥ ᐃᓕᓐᓂᐊᕆᐊᕐᓂᐊᕐᒪᑦ 

ᓯᕗᒧᐊᑦᑎᐊᖁᓂᐊᖅᑕᕋ ᐃᓕᓴᖅᑎᓪᓗᒍ. 

 

ᑖᓐᓇ ᐱᓕᕆᐊᒃᓴᓕᒻᒪᕆᐅᒐᓗᐊᖅᑎᓪᓗᒍ ᐊᐅᓪᓚᑲᑕᖃᑦᑕᕐᒪᑦ, ᐊᐅᓪᓚᖃᑦᑕᕐᒥᔪᖅ ᓄᓇᒧᑦ ᐃᓚᒥᓂᒃ 

ᐱᖃᑎᖃᖅᖢᑎᒃ ᐊᐅᓪᓚᖃᑕᐅᓪᓗᓂ. ᐊᑖᑕᒥᓂᒃ ᑐᒃᑐᓚᐅᕐᒪᑕ ᐅᕙᓐᓄᑦ ᓂᕕᖓᑖᖅᑖᕈᓐᓇᓚᐅᙱᓐᓇᒪ 

ᓇᖕᒥᓂᖅ, ᐅᕙᓐᓄᑦ ᐅᖃᓚᐅᖅᑐᖅ ᑐᒃᑐ ᑕᑯᒐᒥᐅᒃ ᓂᕈᐊᓚᐅᖅᑕᖓ ᑐᓐᓄᓕᐊᓗᖕᒥᒃ. ᖁᑭᖅᖢᓂᐅᒃ ᐊᑕᐅᓯᐊᖅ 

ᖁᑭᕆᐊᖅᖢᓂᐅᒃ. 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪ ᐅᖃᕈᒪᒻᒥᔪᖓ ᐊᒃᓱᐊᓗᒃ ᑕᒫᓂ ᐊᑖᑕᑦᑎᐊᖃᕋᒪ ᐃᓄᐃᓐᓇᖅᑐᑦ ᑐᓵᔨᐅᔪᒥᒃ.  

 

ᐅᖃᖅᑏ, ᑖᒃᑯᐊ ᒪᒃᑯᒃᑐᕗᑦ ᐊᔭᐅᖅᑑᑎᓪᓗᒋᑦ ᑭᒡᒐᖅᑑᑎᓪᓗᒋᑦ ᖁᔭᒋᑦᑎᐊᕆᐊᖃᖅᑕᕗᑦ ᑕᒪᒃᑯᐊ 

ᑕᑯᒃᓴᐅᑎᑦᑎᖃᑦᑕᕐᒪᑕ ᓄᓇᕐᔪᐊᕐᒧᓪᓗ ᐅᕙᒃᑎᓐᓄᓪᓗ ᒪᒃᑯᒃᑐᑦ ᐊᔪᙱᓐᓂᖏᓐᓂᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᐊᓇ. ᐅᐱᒋᑦᓯᐊᖃᑦᑕᕐᓚᕗᑦ ᑕᒪᒃᑯᐊ ᒪᒃᑯᒃᑐᐃᑦ. ᐃᓕᓐᓂᐊᕈᑎᒥᓂᒃ ᑲᔪᓯᑦᓯᐊᖃᑦᑕᖅᑎᓪᓗᒋᑦ.  

 

ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐅᖅᓱᖅᑑᕐᒧᑦ ᒪᓕᒐᓕᐅᖅᑎ, ᐳᐊᑐ. ᒪᒥᐊᓇᖅ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 

ᐃᖃᓗᐃᑦ ᓂᐊᖁᙴᕐᒧᑦ ᒪᓕᒐᓕᐅᖅᑎ, ᐊᕿᐊᕈᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 140 - 7(2): ᐃᓕᓴᕆᔭᖃᓐᓂᖅ ᖁᑦᑎᒃᑑᑉ ᐊᐅᓪᓚᐅᔾᔨᔨᖏᓂᒃ (ᐊᕿᐊᕈᖅ)  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐅᓪᓛᖑᔪᖅ ᖁᔭᓕᔪᒪᓪᓗᖓ ᐊᒻᒪᓗ 

ᐅᐱᒋᔪᒪᓪᓗᒋᑦ ᑖᒃᑯᐊ Polar Outfitting, ᑕᕝᕙᓂ ᐃᖃᓗᓐᓂ, ᐱᓕᕆᕐᔪᐊᖃᑦᑕᕐᒪᑕ ᐊᔾᔨᒌᙱᑦᑐᓂᑦ, 

ᐊᐅᓪᓚᐅᔾᔨᖃᑦᑕᖅᓱᑎᓪᓗ ᐊᒻᒪᓗ ᒪᒃᑯᒃᑐᓂᑦ ᐃᓕᓴᐃᖃᑦᑕᖅᓱᑎᒃ ᐊᔾᔨᒌᙱᕈᓘᔭᖅᑐᒥ.  

 

ᑕᒫᓂ ᐱᓇᓱᐊᕈᓯᐅᔪᒥ, Hᐋᓗᕖᑦ ᖃᓪᓕᓕᖅᑎᓪᓗᒍ ᑖᒃᑯᓂᖓᑦ ᐊᓐᓄᕌᕐᓘᑎᓂᒃ, ᐊᓐᓄᕌᕐᓘᑎᐅᓂᕋᓕᕆᕙᒃᑲ 

ᑕᕝᕙ costumes. 150-ᓂᑦ ᑐᓂᓯᒍᒪᓯᒪᓪᓗᑎᒃ ᓴᖅᑭᑎᑦᑎᓚᐅᕐᒪᑕ ᐃᑉᐸᔅᓴᖅ, ᐊᒻᒪᓗ ᐊᐃᔅᓯᑲᑕᓚᐅᖅᓱᑎ 

ᐅᓪᓗᒥ ᓱᓕ ᐊᐃᔅᓯᖅᑐᖃᒃᑲᓐᓂᕈᓐᓇᕐᓂᐊᕐᓂᕋᖅᑕᐅᓯᒪᒻᒪᑦ ᑖᒃᑯᐊ ᓱᕈᓯᖁᑎᕗᑦ ᐃᓚᖏᑦ ᑕᒪᒃᑯᓂᖓ 

ᓂᐅᕕᕈᓐᓇᖏᑦᑐᐃᑦ ᑐᓂᔭᐅᑐᐃᓐᓇᓕᖅᑎᓪᓗᒋᑦ ᖁᔭᓕᓇᕐᒪᑦ.  

 

ᑖᒃᑯᐊ ᐊᔾᔨᒌᙱᑦᑐᓂᑦ ᐊᕐᕌᒎᑉ ᐃᓗᐊᓂ Polar Outfitting-ᑯᑦ ᐱᓕᕆᑎᑦᑎᕈᓘᔭᖃᑦᑕᖅᓱᑎᑦ ᐊᒻᒪᓗ 

ᐊᑐᐃᓐᓇᐅᑎᑦᑎᖃᑦᑕᖅᓱᑎ ᑕᐃᒪᐃᓐᓇᐃᑎᓪᓗᒍ.  ᑖᓐᓇ ᑖᔅᓱᒥ ᑲᒻᐸᓂᖃᖅᑐᖅ, ᐋᓕᒃᔅ ᕙᓚᐅHᐊᑎ, 

ᖁᔭᓐᓇᒦᕈᒪᑦᑎᐊᖅᐸᕋ. ᑕᒪᒃᑯᓂᖓ ᓄᓇᓕᓐᓄᑦ ᐱᔭᐅᔭᕆᐊᖃᖅᑐᓂᑦ ᓴᖅᑭᔮᖅᑎᑦᑎᑦᑎᐊᖃᑦᑕᕐᒪᑦ, ᐊᒻᒪᓗ 

ᐊᐅᓪᓚᐅᔾᔨᔭᕋᐃᒐᒥᒃ ᑖᒃᑯᐊ ᐊᖑᓇᒃᑕᖏᑦ ᓄᓇᓕᓐᓄᑦ ᐊᑐᐃᓐᓇᕈᖅᑎᑦᑎᐊᖃᑦᑕᖅᓱᓂᒋᑦ, ᑕᒪᒃᑯᐊ ᑳᑦᑐᐃᑦ 

ᐱᕕᖃᖃᑦᑕᖏᑦᑐᐃᑦ ᐊᐅᓪᓚᕈᔾᔭᐅᖃᑦᑕᕆᓪᓗᑎᑦ.  

 

ᑕᐃᒪᓐᓇᐃᑎᓪᓗᒍ ᐊᒃᓱᐊᓗᒃ ᖁᔭᓕᓇᖃᑦᑕᖅᑐᖅ ᑕᒪᒃᑯᐊ ᐃᓄᐃᑦ ᓇᒻᒥᓂᖅ ᐱᓇᓱᒃᓱᑎᑦ 

ᓴᖅᑭᔮᖅᑎᑦᑎᓕᖅᑎᓪᓗᒋᑦ ᓄᓇᓕᓐᓂ ᐃᑲᔪᖅᑎᓪᓗᒋᑦ ᐊᒃᓱᐊᓗᒃ ᐅᐱᓐᓇᖃᑦᑕᕐᒪᑦ, ᐊᒻᒪᓗ ᖁᔭᓕᓇᖃᑦᑕᕐᒪᑦ, 

ᐱᕚᓪᓕᕈᑎᕐᔪᐊᖑᖃᑦᑕᕐᒪᑦ ᑕᐃᒪᓐᓇᐃᑎᓪᓗᒍ.  

 

ᖃᐅᔨᒪᑦᑎᐊᕐᒥᒻᒪᑦ ᑖᓐᓇ, ᖃᓄᖅ ᐊᔪᖅᓴᖃᑦᑕᕐᓂᕐᒥ ᐊᒻᒪᓗ ᐊᔪᖅᓴᖅᑎᑦᑎᑦᑕᐃᓕᒪᓂᕐᒥᒃ ᐱᓇᓱᕐᔪᐊᕐᒪᑦ, 

ᑕᐃᒪᓐᓇᐃᑎᓪᓗᒍ ᐊᒃᓱᐊᓗᒃ ᖁᔭᓐᓇᒦᕈᒪᕙᕋ ᐊᒻᒪᓗ ᑖᓐᓇ ᑲᒻᐸᓂᒋᔭᖓ ᖁᔭᓐᓇᒦᑦᑎᐊᖅᐸᒃᑲ ᑕᐃᒃᑯᐊ 

ᐱᓕᕆᔨᑯᓗᖏᑦ. ᑕᐃᒃᑯᐊᓗ ᐊᓐᓄᐊᕌᕐᓘᑎᖅᓯᒪᓂᐊᖅᑐᐃᑦ, ᐊᑏ’, ᐅᖁᒻᒥᐊᒐᒐᓴᓐᓂᒃ ᐊᐃᔅᓯᕐᓂᐊᖅᐳᓯᑦ 

ᖃᐅᒃᐸᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐊᓐᓄᕌᕐᓗᑦᓯᐊᕚᓗᓐᓂ ᑕᑯᓛᖅᐸᓪᓚᐃᒐᑦᑕ ᖃᐅᒃᐸᑦ, ᓂᕆᐅᓛᖅᐳᒍᑦ.  

 

ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᓇᑦᑎᓕᖕᒧᑦ ᒪᓕᒐᓕᐅᖅᑎ, ᓚᐃᔪᓪ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 141 - 7(2): ᐊᕐᕌᒍᒐᓴᓄᑦ ᐱᔨᑦᑎᖅᓯᒪᔪᓄᑦ ᐃᓕᓴᖅᓯᔾᔪᑎᓐ ᕿᑎᕐᒥᐅᑦ 

ᐃᓗᐊᓂ (ᓚᐃᔪᓪ)  



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᓯᓰᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᑦᑐᖓ ᐃᓕᓴᖅᓯᒍᒪᓪᓗᖓ 

ᑖᒃᑯᓂᖓ ᓇᑦᓯᓕᖕᒥ ᒐᕙᒪᒃᑯᓐᓂ ᐃᖅᑲᓇᐃᔭᖅᑎᑦᑎᐊᕚᓗᖏᓐᓂᑦ. ᐅᐱᒋᔭᐅᓚᐅᕐᖓᑕ ᑕᖅᑭᕆᓚᐅᖅᑕᑎᓐᓂ, 

ᓯᕗᓕᖅᑎ ᒪᐃᓐᒧᑦ, ᐊᒻᒪ ᒥᔅ ᑕᑦᑐᐃᓂᒧᑦ. ᐊᑯᓂ ᐃᖅᑲᓇᐃᔭᖅᓯᒪᓂᕆᔭᖏᓐᓄᑦ ᐃᓕᓴᕆᔭᐅᑎᓪᓗᒋᑦ 

ᐃᖃᓗᑦᑑᑦᑎᐊᕐᒥ.  

 

ᑖᒃᑯᐊ ᓄᓇᓕᑦᑎᓐᓂ ᐃᖏᕐᕋᐃᓐᓇᖅᑎᑦᑎᕙᒻᒪᑕ, ᐱᔨᑦᑎᕋᐅᑎᖃᖅᑎᑦᑎᓪᓗᑎᓪᓗ ᐃᓚᒌᓄᑦ 

ᑐᕚᕆᔭᐅᖃᑦᑕᖅᑐᓂ ᖃᐅᑕᒫᑦ. ᐊᑐᖅᓯᒪᔭᖏᑦ ᐊᖏᖅᓯᒪᑦᑎᐊᕐᓂᖏᓪᓗ ᑐᓂᕐᕈᑎᒋᓯᒪᔭᖏᑦ ᑖᕗᖔᓗᒃ 

ᐊᑦᑐᖅᓯᓂᖃᖃᑦᑕᕐᖓᑕ, ᓇᑦᓯᓕᖕᒥ ᒪᓕᒐᓕᐅᖅᑎᐅᓪᓗᖓ ᐃᓕᓴᕆᒍᒪᒐᒃᑭᑦ ᐃᓕᐅᖅᑲᐃᖃᑕᐅᓯᒪᓂᕆᔭᖏᑦ.  

 

ᐅᖃᖅᑏ, ᐅᑯᓂᖓ ᐃᓕᓴᖅᓯᒍᒪᒐᒪ ᐃᖅᑲᓇᐃᔭᖅᑎᐅᔪᓂᑦ ᑰᒑᕐᔪᒻᒥ, 25-ᓂᒃ ᐊᕐᕌᒍᓂ ᐃᖅᑲᓇᐃᔭᓕᖅᑐᑦ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ; Hᐊᓕᑦ ᓂᑉᑕᔪᖅ ᐊᒻᒪ ᒪᕇᔭ ᖃᑐᐊᖅ, ᐊᒻᒪ ᐊᕙᑎᓂ ᐊᕐᕌᒍᓂ 

ᐋᓐᓂᐊᖅᑕᐃᓕᓕᕆᔨᒃᑯᓐᓂ, ᐋᓐᔨᓖᑦ ᐊᑦᓈᖅᑐᖅ, ᑳᑐᕆᑦ ᐊᓇᐃᑦᑐᖅ, ᒪᕇᔭ ᐱᐊ ᐃᓄᑐᐃᓐᓇᖅ ᐊᒻᒪ ᑐᕆᑕ 

ᐅᖃᕐᓗᒃ.  

 

ᐅᖃᖅᑏ, ᐃᓕᓴᕆᒍᒪᒻᒥᒐᒃᑭᑦᑕᐅᖅ ᐅᑯᐊ ᐃᖅᑲᓇᐃᔭᖅᑏᑦ ᑕᓗᕐᔪᐊᕐᒥᙶᖅᑐᑦ, ᐊᕙᑎᓂ ᐊᕐᕌᒍᓂ 

ᐃᖅᑲᓇᐃᔭᖅᑦᓯᒪᒻᒪᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐋᓂ ᐅᓕᑲᑦᑕᓕᒃ, ᔫᓇᐃᓯ ᐸᓂᖓᔭᖅ, ᑭᐊᕕᑦ ᐃᑦᑐᓗᒃ, ᐸᒋ 

ᐃᑦᑐᖓᑦ, ᓵᓕ ᑕᖁᓕᒃ.  

 

ᐊᕙᑎᓄᑦ ᑕᓪᓕᒪᓄᓪᓗ ᐊᕐᕌᒍᓄᓪᓗ ᐃᓕᓐᓂᐊᖅᑐᓕᕆᔨᒃᑯᓐᓂ ᐃᖅᑲᓇᐃᔭᖅᓯᒪᔪᑦ; ᐃᓚᐃᑦ ᓴᐃᑦᑐᖅ, ᖁᕙᓛᖅ 

ᑑᑕᓕᒃ, ᐊᒻᒪ ᓘᓯ ᑐᓗᕆᐊᓕᒃ.  

 

ᐊᒻᒪ ᐊᕙᑎᓂᑦᑕᐅᖅ ᐊᕐᕌᒍᓂ ᐃᖅᑲᓇᐃᔭᖅᓯᒪᔪᑦ ᐋᓐᓂᐊᖅᑕᐃᓕᓕᕆᔨᒃᑯᓐᓂ: ᒥᐊᓕ ᐊᓚᑦ ᒪᒃᓖᑦ.  

 

ᐊᒻᒪ ᐊᕙᑎᓂ ᑕᓪᓕᒪᓂᓪᓗ ᐊᕐᕌᒍᓂ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂ ᐃᖅᑲᓇᐃᔭᖅᓯᒪᔪᖅ; ᓕᐅᕆ ᕿᓗᓂᖅ.  

 

ᐊᒻᒪ ᑭᖑᓪᓕᖅᐹᕆᓗᒍ 40-ᒻᒪᕆᐊᓗᓐᓄᑦ ᐊᕐᕌᒍᓄᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐃᖅᑲᓇᐃᔾᓴᖅᓯᒪᔪᖅ; ᒌᓇ 

ᐲᓱᓪ. ᐅᕙᓂ ᐊᒥᓱᑲᓪᓚᐅᓪᓗᑕ ᑕᑯᓐᓈᕈᓐᓇᓚᐅᕋᑦᑕ ᐱᔾᔪᓯᐊᖅᑎᑕᐅᑎᓪᓗᒋᑦ ᐸᓐᓂᖅ ᐃᓕᓐᓂᐊᕐᕕᒃ 

ᒪᑐᐃᖅᑕᐅᑎᓪᓗᒍ.  

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᓕᒫᒃᑲ ᖁᕕᐊᒋᔭᖃᖃᑎᒋᖁᒐᒃᑭᑦ ᐊᑯᓂᐊᓗᒃ ᐊᕐᕌᒍᒐᓚᓐᓄᑦ ᐃᖅᑲᓇᐃᔭᖅᓯᒪᔪᓄᑦ 

ᓄᓇᕗᒻᒧᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᐊᓇ. ᖁᔭᒋᑦᓯᐊᖅᐸᕗᑦ, ᐃᖅᑲᓇᐃᔭᑯᑖᖃᑦᑕᖅᑐᐃᑦ ᓄᓇᕗᒻᒥ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ, 

ᐊᕐᕕᐊᑦ ᐅᐊᓐᓇᖓᓄᑦ ᑎᑭᕋᕐᔪᐊᕐᒧᓪᓗ ᒪᓕᒐᓕᐅᖅᑎ, ᒪᐃᓐ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 142 - 7(2): ᕼᐋᓗᕖᓐᑎᒍᑦ ᐅᓗᕆᐊᓇᖅᑕᐃᓕᒪᓂᖅ ᑭᕙᓪᓕᐊᑉ ᐃᓗᐊᓂ 

(ᒪᐃᓐ)  

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓛᑦᓯᐊᖅ ᑲᑎᒪᔨᐅᖃᑎᒃᑲ. ᐅᖃᖅᑎᑦᓯᔩ, ᑕᐃᒪ ᐅᕙᑦᓯᐊᖅ 

ᐅᖃᐅᓯᐅᓚᐅᖅᑎᓪᓗᒍ, ᐊᖃᒍ Hᐋᓗᕖᖑᓂᐊᓕᕐᒪᑦ ᖃᐅᔨᒪᓗᒃᑖᕋᑉᑕ, ᑎᑭᕋᕐᔪᐊᕐᒥᐅᑦ, ᐊᕐᕕᐊᕐᒥᐅᑦ 

ᐃᖅᑲᐃᑎᑦᑐᐊᖅᖢᒋᑦ ᖃᓄᐃᖁᓇᙱᓪᓚᕆᒻᒪᑕ ᐅᑯᐊ ᓄᑕᖅᑲᑦ, ᒪᒃᑯᒃᑐᑦ, ᓇᒡᓕᒋᔭᕐᔪᐊᕆᒐᑉᑎᒍᑦ ᐃᓛᒃ. 

ᑲᑉᐱᐊᓇᖅᑑᔭᖅᑐᐊᕋᓗᐊᕌᖓᒥᒃ ᐅᕝᕙᓘᓐᓃᑦ batman-ᖑᒐᓗᐊᕌᖓᒥᒃ, wonder woman-

ᖑᒐᓗᐊᕌᖓᒥᒡᓘᓐᓃᑦ ᓇᒡᓕᖕᓇᑦᓯᐊᒥᐊᔪᒻᒪᑕ. ᑕᒪᒃᑯᐊ ᐅᓗᕆᐊᓇᕈᑕᐅᔫᓪᓗᐊᖅᑐᑦ ᐊᔾᔨᒌᑦᑕᖏᒻᒪᑕ ᓄᓇᓕᖕᓂ, 

ᓄᓇᒃᑰᕈᑎᑦ.  



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᒃᑰᕈᑎᑐᖅᑐᑦ ᐅᔾᔨᖅᑐᑦᓯᐊᕐᓂᐊᖅᐳᑦ. ᑕᒪᒃᑯᐊᓗ ᓇᓄᐃᑦ ᐅᔾᔨᕆᔭᐅᑦᑕᕆᐊᖃᕐᓂᕆᔭᖏᑦ ᑕᐃᒪᐅᑦᑕᕆᑉᓗᑎᑦ 

ᓄᓇᓖᑦ ᐃᓚᖏᓐᓂᒃ.  

 

ᒥᐊᓂᖅᓯᔨᐅᑦᑕᖅᑐᑦ ᒪ’ᓈᕈᐊᖅᖢᒋᑦ, Hᐋᒻᒪᓚᒃᑯᑦ ᑎᑭᕋᕐᔪᐊᕐᒥ, ᐊᕐᕕᐊᓂᒡᓗ ᐱᓕᕆᔪᒻᒪᑕ ᐊᒻᒪ 

ᒥᐊᓂᖅᓯᔨᐅᑦᑕᖅᑐᑦ ᓇᓄᒃᓴᓂᒃ ᒪ’ᓈᖅᖢᒋᑦ.  

 

ᐊᖏᔪᖅᑳᑦ ᒥᐊᓂᖅᓯᑦᓯᐊᕐᓂᐊᖅᐳᒍᑦ, ᐃᓛᒃ, ᐅᔾᔨᖅᑐᑦᓯᐊᕐᓂᐊᖅᐳᒍᑦ ᖃᓄᐃᑦᑐᖃᖁᓇᒍ. ᑕᒪᒃᑯᐊ ᓄᑕᖅᑲᑦ 

ᖁᕕᐊᓱᑦᓯᐊᕐᓂᐊᕐᒪᑕ.  

 

ᐊᒻᒪ ᑭᖑᓪᓕᖅᐹᕐᒥ, ᓄᑕᖅᑲᑦ ᑭᒍᑎᓯᐅᑦᓯᐊᖅᑕᕐᓂᐊᖅᐳᑦ ᐊᖓᔪᖅᑳᖏᑕᓗ ᐃᖅᑲᐃᑎᑦᑕᕈᒫᖅᐸᒋᑦ, ᑕᒪᒃᑯᐊ 

ᒪᒪᖅᑐᑦ ᑭᒍᑎᓂ ᓂᕆᒥᐊᕐᒪᑕ, ᐄᓪᓚᕆᒃ, ᑭᒍᑎᓯᐅᑦᓯᐊᖅᑕᖅᐸᑕ ᓄᑕᖅᑲᑦ ᐱᐅᓂᖅᓴᐅᓇᔭᕐᓂᖓᓂᒃ.  

 

ᐊᒻᒪ ᐊᖓᔪᖅᑳᑦ ᓱᓇᓂᒃ (ᑐᓵᔨᑎᒎᓕᖅᑐᖅ) ᐊᓯᐊᑦᑕᐅᖅ ᐃᓱᒪᒋᒋᐊᖃᕐᒥᔭᕗᑦ ᐊᖏᔪᖅᑳᕆᔭᐅᔪᐃᑦ 

ᖃᐅᔨᒪᒋᐊᖃᕋᑦᑕ ᑭᓱᓂᒃ ᐊᖏᕐᕋᐅᔾᔨᒻᒪᖔᑕ ᐅᖁᒻᒥᐊᒐᖃᕐᕕᖓᓂ. ᐃᓛᒃ, ᐱᐅᔪᕐᖏᓛᒃ ᖃᐅᔨᓴᖃᑦᑕᕈᔅᓯᐅᒃ 

ᑖᒃᑯᐊ ᐊᖏᕐᕋᐅᔾᔭᓕᒫᖏᑦ Hᐋᓗᕖᓚᐅᖅᑐᓂ ᖃᐅᔨᓴᑦᑎᐊᖃᑦᑕᖅᓯᐅᒃ. ᐅᓗᕆᐊᓇᖅᑑᔮᖅᑐᖃᖅᑲᑦ 

ᐲᖅᓯᖃᑦᑕᕈᓐᓇᕐᓂᐊᕋᔅᓯᑦ ᐊᒻᒪ ᕿᑐᕐᖓᓯ ᖁᕕᐊᓇᓪᓚᕆᑦᑐᒥ Hᐋᓗᕖᖃᕐᓂᐊᕐᖓᑕ, ᐃᕝᕕᓗᑦᑕᐅᖅ, ᐅᖃᖅᑏ, 

Hᐋᓗᕖᖅᑲᒋᑦ ᒪᓕᒐᓕᐅᖅᑎᐅᖃᑎᓕᒫᒃᑲᓗ.  

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

>>ᐸᒃᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐃᖅᑲᐃᒍᑎᑦᓯᐊᕙᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑲᖏᖅᓯᓂᐅᑉ ᓂᒋᐊᓄᑦ 

ᒪᓕᒐᓕᐅᖅᑎ, ᑕᑦᑐᐃᓂ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 143 - 7(2): ᐅᖅᑰᓯᑦᑎᕐᕕᒃ ᑐᑦᑕᕐᕕᒃᓴᖅ ᒪᑐᐃᓐᓂᐊᓐᓂᖓ ᑲᖏᖅᖠᓂᕐᒥ 

(ᑕᑦᑐᐃᓂ)  

 

ᐊᖓᔪᖅᑳᖅ ᐋᓂ ᑕᑦᑐᐃᓂ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᕙᖓᑦᑕᐅᖅ ᑐᓴᖅᑕᐅᑎᑦᑎᒍᒪᒐᒪ Hᐊᓘᕐᓗᖓ 

ᓂᕈᐊᖅᑎᒋᓯᒪᔭᓐᓄᑦ ᑲᖏᖅᓯᓂᕐᒥ. ᒫᓐᓇ ᑐᓴᖅᑕᐅᑎᑦᑎᒍᒪᒐᒪ, ᐳᓛᕐᕕᒃ ᑐᙵᓱᑦᑎᑦᑎᕕᒃ 

ᐃᖅᑲᓇᐃᔭᖅᑎᑖᖅᓯᒪᓕᕐᖓᑕᒎᖅ ᐊᐅᓚᑦᑎᖃᑦᑕᕐᓂᐊᖅᑐᓂᒃ. ᐊᑦᑑᕝᕙ ᓴᖅᑭᖅᑕᐅᒋᐊᓕᒥᓂᕐᒥᒃ ᐊᑦᑑᕝᕙ 1-ᒥ, 

ᑭᓯᐊᓂ ᑭᖑᕙᖅᓯᒪᒻᒪᑦ. ᑏᓰᕝᕙ 1-ᒥ ᒪᑐᐃᖔᓛᓕᕐᖓᑦ ᐊᔾᔨ ᒌᙱᑦᑐᓂᒃ ᐱᔾᔪᑎᖃᖅᑐᓂ.  

 

ᓖᓇ ᐃᕐᓂᖅ, ᐱᒋᐊᓚᐅᖅᑐᖅ ᐊᑦᑑᕝᕙ 13-ᖑᑎᓪᓗᒍ. ᑖᓐᓇ ᐅᖅᑰᓯᓴᕐᕕᒎᖅ ᔮᑦ ᑕᐅᑐᙱᐅᑉ 

ᐃᓪᓗᖁᑎᖓᓖᓛᖅᑐᖅ 15−24 ᐃᑉᐱᑦᑐᖅ ᐊᑐᕆᐊᖓᓂ, Red Top ᐅᖓᑎᑦᑎᐊᖓᓂᑦ ᑲᖏᖅᓯᓂᕐᒥ.  

 

8-ᓂᒃ ᓯᓂᕝᕕᖃᕈᓐᓇᓛᖅᑐᐃᑦ ᐊᖏᕐᕋᖃᙱᑦᑐᐃᑦ ᐊᖑᑏᑦ, ᓂᖅᑎᐅᕐᕕᖃᖅᑐᓂ ᓈᒪᔪᒥᒃ, ᐊᓐᓄᕌᕐᓄᑦ 

ᐅᐊᓴᕐᕕᖃᖅᑐᓂᓗ. ᐊᒻᒪᑦᑕᐅᖅ ᐊᖑᑎᓄᑦ ᑲᑎᒪᔨᕋᓛᖅᑖᖁᔨᓯᒪᔫᒐᓗᐊᑦ 6-ᓂᒃ ᑲᑎᒪᔨᖃᕋᔭᖅᑐᓂ, ᓅᕖᕝᕙ 6-

ᒥᒎᖅ ᑲᑎᒪᒋᐅᕈᒪᓛᖅᑐᐃᑦ ᐱᓇᓱᐊᕈᓰᒃ ᒪᕐᕉᒐᐃᒻᒪᑕ ᑲᑎᒪᖃᑦᑕᕐᓗᑎᑦ. ᐊᒻᒪ ᐃᑲᔪᑦᑎᐊᖃᑦᑕᕐᓗᑎᒃ ᖃᓄᖅ 

ᐃᓯᖅᑐᖃᕈᓐᓇᕐᒪᖔᖅ ᑕᕝᕗᖓ ᐊᒻᒪᑦᑕᐅᖅ ᐃᓯᖅᐸᓪᓕᐊᔪᓂᒃ ᐃᑲᔪᖃᑦᑕᕐᓗᑎᒃ, ᐅᖅᑰᓴᕐᕕᐅᔪᒧᑦ. ᐊᒻᒪᑦᑕᐅᖅ 

ᐊᐅᓚᑦᑎᐊᖅᑕᐅᖁᓪᓗᒍ ᐊᑦᑕᓇᙱᓪᓗᓂ ᑕᐃᓐᓇ ᐃᓪᓗ.  

 

ᓯᕗᓪᓕᖅᐹᕐᒥ ᑲᑎᒪᓂᕆᒐᔭᖅᑕᖓ ᓅᕖᕝᕙ 9, 2026-ᒥᐅᒐᔭᕐᖓᑦ, ᐊᒻᒪ ᖁᕕᐊᒋᒍᒪᒐᒃᑭᑦ ᐳᓛᕐᕕᒃᑯᑦ, 

ᑲᑎᑎᕆᓯᒪᒻᒪᑕ ᑖᔅᓱᒥᖓ ᐅᖅᑰᓴᕆᐊᖅᑐᕐᕕᖃᖅᑎᑦᑎᓪᓗᑎᒃ, ᐱᑕᖃᕆᐊᖃᓪᓚᕆᑦᑐᒥᒃ ᐃᓛᒃ ᑕᐃᒪᐃᑦᑐᒥᒃ 

ᑲᖏᖅᓯᓂᕐᒥ ᐱᑕᖃᕆᐊᖃᓪᓚᕆᒻᒪᑦ. ᖁᔭᓐᓇᒦᒃ, ᐅᖃᖅᑏ.  

 

>>ᐸᒃᑕᑐᖅᑐᑦ 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᑎᖁᑎᖃᕈᓐᓃᕋᒪ. ᑲᔪᓯᓗᑕ. ᑲᑎᒪᔾᔪᑎᑦᑕ ᓈᓴᐅᑎᖓ 4, 

ᑭᐅᔾᔪᑎᕕᓂᕐᓄᑦ ᐃᓚᒋᐊᕈᑏᑦ. 5, ᐳᓛᕆᐊᖅᓯᒪᔪᓂ ᐃᓕᓴᖅᓯᓂᖅ. ᑐᙵᓱᑦᓯᐊᕆᑦᓯ ᒪᓕᒐᓕᐅᕐᕕᒻᒧᑦ 

ᐳᓛᕆᐊᖅᓯᒪᔪᑦ. 6, ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖅᑯᕐᒥᐅᕐᒧᑦ ᒪᓕᒐᓕᐅᖅᑎ, ᑲᐅᑐᖅ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 184 - 7(2): ᓄᓇᓕᓐᓂ ᓯᐊᕐᕆᔮᕝᕕᖏᑦ ᐅᖅᑯᒥᐅᑦ ᓂᕈᐊᖅᑕᐅᓯᒪᕝᕕᐊᓂ (ᑲᐅᑐᖅ) 

 

ᑲᐅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐊᐱᖅᑯᑎᒃᑲ ᑐᕌᖓᙳᓱᑦᑐᐃᑦ ᒥᓂᔅᑕᐅᔪᒧᑦ ᓄᓇᓕᓐᓂ 

ᐱᔨᑦᑎᖅᑎᒃᑯᓐᓄᑦ, ᐱᔾᔪᑎᖃᖅᑐᖅ ᓄᓇᓕᓐᓂ ᓯᐊᕐᕆᔮᕐᕕᐅᔪᓂᑦ ᐅᖅᑯᕐᒥᐅᕐᒥ ᓂᕈᐊᖅᑕᐅᓯᒪᕕᓐᓂ.  

 

ᐅᖃᖅᑏ, ᐱᙳᐊᕐᕖᑦ ᑕᒪᒃᑯᐊ ᓯᐊᕐᕆᔮᕐᕖᑦ ᐱᒻᒪᕆᐊᓗᒻᒥᒃ ᐱᖃᑕᐅᕙᒻᒪᑕ ᖃᓄᐃᙱᑦᑎᐊᖅᑎᑕᐅᒐᓱᑦᑎᓪᓗᒋᑦ 

ᓄᓇᕗᒻᒥᐅᑕᐃᑦ, ᐱᓗᐊᖅᑐᒥᒃ ᐃᓄᐃᓴᓐᓂᖅᓴᐅᔪᓂᑦ ᓄᓇᓕᕋᓛᖑᓂᖅᓴᐅᔪᓂᑦ.  

 

ᐅᖃᖅᑏ, ᒥᓂᔅᑕ ᑕᐃᒪ ᖃᐅᔨᒪᒻᒪᑦ, ᓄᓇᓕᓐᓂ ᐱᙳᐊᕐᕕᖃᑦᑎᐊᖅᑎᓐᓇᒋᑦ, ᓯᐊᕐᕆᔮᕐᕖᑦ ᐱᒻᒪᕆᐊᓗᒻᒥᑦ 

ᐃᓂᖃᖅᑎᑦᑎᕙᒻᒪᑕ ᓱᕈᓯᕐᓄᑦ ᐃᓅᓱᑦᑐᓄᓪᓗ, ᑎᒥᖓ ᐊᐅᓚᔭᕈᓘᔭᕈᓐᓇᖅᑐᑎᒃ, Hᐋᑭᖃᑕᐅᒍᓐᓇᖅᑐᑎᒃ, 

ᑕᐃᑲᓃᖃᑎᖃᕈᓐᓇᖅᑐᑎᒃ ᑕᐃᒪᐃᓪᓗᐊᖃᑎᒥᓂᒃ ᐃᓱᒪᖏᑦ ᖃᓄᐃᙱᑦᑎᐊᕐᓂᐊᕐᖓᑕ.  

 

ᐊᒻᒪ ᐳᓛᕆᐊᕐᓂᕆᕋᑖᓚᐅᖅᑕᓐᓂ ᕿᑭᖅᑕᕐᔪᐊᕐᒧᑦ, ᕿᑭᖅᑕᕐᔪᐊᕐᒥᐅᑕᐃᑦ ᐃᓱᒫᓘᑎᖃᓚᐅᕐᖓᑕ ᐊᑯᓂᐊᓗᒃ 

ᒪᑐᓯᒪᓕᕐᖓᑦ ᓴᐃᕐᕆᔮᕐᕕᖓᑦ. ᑐᑭᓯᓯᒪᒐᒪ ᐊᕐᕌᒎᓗᐊᖅᑐᒥ ᒪᑐᓯᒪᓕᕐᖓᑦ ᐅᖁᓐᓂ ᐱᔾᔪᑎᖃᖅᑐᑎᒃ ᐊᒻᒪ 

ᓱᓪᓗᓕᖏᑦ ᖁᐊᖅᓯᒪᔪᑦ ᓴᓇᔭᐅᒋᐊᖃᖅᑐᑎᒃ.  

 

ᒥᓂᔅᑕ ᓇᓗᓇᐃᕆᒍᓐᓇᖅᑳ ᐱᓕᕆᕕᖓᑦ ᖃᓄᐃᓕᐅᕐᓂᐊᕐᒪᖔᖅ ᐃᓱᒫᓗᒋᔭᐅᔪᓂᒃ ᑲᒪᒋᐊᖅᑐᕐᓗᑎᒃ 

ᓯᐊᕐᕆᔮᕐᕕᖓᓐᓂ ᕿᑭᖅᑕᕐᔪᐊᕐᒥ. ᑖᓐᓇ ᐊᑦᑕᓇᙱᓪᓗᓂ ᐊᐅᓚᑦᑎᐊᒃᑲᓐᓂᕈᓐᓇᖅᓯᓛᕐᖓᑦ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᐱᔨᑦᓯᖅᑎᒃᑯᑦ ᒥᓂᔅᑕᖓᑦ, ᓯᒪᐃᓚᒃ.  

 

ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᑲᑎᒪᔨ ᐊᐱᕆᒻᒪᑦ, 

ᐱᔾᔪᑎᖃᖅᑐᒥᒃ ᕿᑭᖅᑕᕐᔪᐊᕐᒥ Hᐋᑭᕐᕕᖓᓂ ᓯᐊᕐᕆᔮᕐᕕᖓᓂ. ᐱᓕᕆᕕᕗᑦ Hᐋᒻᒪᓚᖓᓂᑦ 

ᐱᓕᕆᖃᑎᖃᕐᓂᐊᖅᑐᑦ ᓱᔪᖃᕆᐊᖃᕐᒪᖔᖅ ᖃᐅᔨᑦᑎᐊᕋᓱᓪᓗᑎᒃ, ᐸᕐᓇᐅᑎᓕᐅᕐᓗᑎᓪᓗ ᖃᓄᖅ 

ᐋᖅᑭᒋᐊᖅᑕᐅᒍᓐᓇᕐᓂᐊᕐᒪᖔᑕ ᐃᓱᒫᓗᒋᔭᐅᓕᖅᑐᐃᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᕐᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᑲᐅᑐᖅ.  

 

ᑲᐅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒥᓂᔅᑕ ᑭᐅᔪᓐᓇᕋᕕᑦ.  

 

(ᑐᓵᔨᑎᒎᓕᖅᑐᖅ) ᑐᑭᓯᒃᑲᓐᓂᕈᑎᔅᓴᐃᑦ ᓴᖅᑭᖅᑕᐅᓯᒪᔪᐃᑦ ᐱᓕᕆᕕᖓᓄᑦ ᐅᖃᖅᓯᒪᒻᒪᑕ, 

“ᑎᑎᕋᐅᔭᖅᑕᐅᓂᖏᓐᓄᑦ ᑮᓇᐅᔭᖃᖅᑎᑦᑎᕙᒻᒪᑕ Hᐋᒻᒪᓚᒃᑯᑦ ᓯᕗᓪᓕᐅᑎᑕᖏᑎᒍᑦ ᐊᑭᑐᔪᖅᑐᖅᑐᔅᓴᓄᑦ, 

ᐃᑲᔪᖅᓰᓪᓗᑎᑦ ᐱᖁᑎᓕᐅᖅᑐᖃᕋᐃᒻᒪᑦ ᓄᓇᓕᖓᓂ.”  

 

ᖃᐅᔨᒪᒐᒪ ᑲᖏᖅᑐᒑᐱᐅᑉ ᓯᐊᕐᕆᔮᕐᕕᔅᓴᖓᑦ ᑎᑎᕋᐅᔭᖅᑕᐅᓂᕐᒨᓛᓕᕐᖓᑦ 2027-2028 ᐊᕐᕌᒍᖓᓂ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᑎᒋ ᑖᓐᓇ ᐱᓕᕆᐊᖑᓛᕐᒪᖔᖅ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᓯᒪᐃᓚᒃ.  

ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇᖃᐃ ᐊᐱᖅᑯᑎᓂ 

ᐅᖃᒃᑲᓐᓂᑲᐃᓐᓇᕈᕕᐅᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒪᓕᒐᓕᐅᖅᑎ ᑲᐅᑐᖅ, ᐊᐱᖅᑯᑎᒋᔭᐃᑦ ᐊᐱᕆᒃᑲᓐᓂᕈᓐᓇᕈᕕᐅᒃ.  

 

ᑲᐅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ)  

 

ᖃᐅᔨᒪᓪᓗᖓ ᑕᐃᓐᓇ ᓯᐊᕐᕆᔮᕐᕕᒃ ᑎᑎᕋᐅᔭᖅᑕᐅᕙᓪᓕᐊᓂᐊᓕᖅᑐᖅ 2027 ᐊᕐᕌᒍᐊᓂ 2028-ᒥᓗ. ᒥᓂᔅᑕᖃᐃ 

ᓇᓗᓇᐃᖅᓯᔪᓐᓇᖅᐸ ᖃᓄᑎᒋᒃ ᑖᓐᓇ ᐃᖅᑲᓇᐃᔮᕆᔭᐅᓂᐊᕐᒪᖔᖅ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᓯᒪᐃᓚᒃ.  

 

ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᕈᒪᓪᓗᖓ ᑖᓐᓇ ᐊᐱᖅᑯᑎᓂ 

ᐅᖃᒃᑲᓐᓂᕐᒪᒍ. ᐃᖅᑲᓇᐃᔮᕆᔭᐅᓂᐊᖅᑕᖓᑦ ᐃᖅᑲᓇᐃᔭᖃᑎᖃᕐᓂᐊᖅᑐᒍᑦ Hᐋᒻᒪᓚᒃᑯᓐᓂ ᐊᒻᒪᓗ ᐸᕐᓇᐅᑎᓂᒃ 

ᐋᖅᑭᒃᓱᐃᕙᓪᓕᐊᓕᕐᓗᑕ ᑭᓱᓂᒃ ᑭᙴᒪᔭᕐᒪᖔᑦ ᓇᓗᓇᐃᔭᕋᓱᒡᓗᑎᒃᑯᑦ ᐊᒻᒪᓗ ᑕᐃᓐᓇ ᓯᐊᕐᕆᔮᕐᕕᒃ 

ᖃᓄᐃᓕᖓᓂᐊᕐᒪᖔᑦ.  

 

ᑕᒪᓐᓇ ᐃᓚᒋᔭᐅᖃᑕᐅᓂᐊᖅᑐᖅ ᐃᖅᑲᓇᐃᔮᕆᓂᐊᖅᑕᑦᑕ ᐊᒻᒪᓗ ᓄᓇᓕᓐᓂ ᐱᔨᑦᑎᕈᑏᑦ ᑕᒪᒃᑯᐊ ᐱᓂᐊᕐᒪᖔᑦ 

ᐊᒻᒪᓗ ᐃᒥᖅᑐᒃᑲᓐᓂᕐᓂᐊᕐᒪᖔᑦ, ᒪᑯᐊᓗ ᐊᒃᑕᕐᕖᑦ ᐊᐃᔭᐅᖃᑦᑕᕐᓂᖏᑦ, ᑭᓈᓗᖃᕐᕖᓪᓗ ᐊᒻᒪᓗ ᖃᓄᑎᒋᒃ 

ᐆᒻᒪᖅᑯᑎᓂᒃ ᐊᑐᕐᒪᖔᑦ.  

 

ᐃᓗᓕᖃᐅᕈᓘᔭᖅᑐᖅ ᑕᒪᓐᓇ ᐃᖅᑲᓇᐃᔮᕆᓂᐊᕐᓗᒍ ᓯᐊᕐᕆᔮᕐᕕᒃ ᐱᓪᓗᒍ. ᓄᓇᓕᓕᒫᑦ ᕿᒥᕐᕈᓇᓐᓂᐊᖅᑕᕗᑦ 

ᐸᕐᓈᕆᕙᓪᓕᐊᓗᑎᒃᑯᓪᓗ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᑲᐅᑐᖅ.  

 

ᑲᐅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᒥᓂᔅᑕ ᑭᐅᔪᓐᓇᕋᕕᑦ. ᑐᓵᔨᑎᒎᓕᖅᑐᖅ)  

 

ᐅᖃᖅᑏ, ᖃᐅᔨᒪᓪᓗᖓ ᒪᑯᐊ ᓴᓇᔭᐅᒃᑲᓐᓂᕆᐊᓖᑦ ᓄᑖᙳᕆᐊᖅᑎᑕᐅᔭᕆᐊᓖᓪᓗ ᑲᒪᒋᔭᐅᖃᑦᑕᕐᒪᑕ ᑖᔅᓱᒪ 

ᐱᓕᕆᕕᐊᓄᑦ.  

 

ᐊᒻᒪᓗ ᕿᑭᖅᑕᕐᔪᐊᕐᒥ ᓯᐊᕐᕆᔮᕐᕕᒃ ᓄᑕᐅᔪᓐᓃᖅᐸᓪᓕᐊᒻᒪᑦ, ᒥᑭᓗᐊᓕᖅᖢᓂᓗ Hᐋᑭᖅᑐᓄᑦ, 

Hᐋᑭᕆᐊᖅᓯᒪᔪᓄᑦ ᐊᒻᒪᓗ ᐊᓯᖏᓐᓄᑦ ᐃᕿᐊᙳᐃᔭᐅᑏᑦ.  

 

ᑕᐃᓐᓇ ᓴᓇᔭᐅᓂᖓ ᐱᐅᒐᓗᐊᖅᖢᓂ, ᐃᒻᒪᖄ, ᕿᑭᖅᑕᕐᔪᐊᕐᒥᐅᑦ ᐊᕗᖓᐅᔨᓯᒪᓂᖅᓴᐅᔪᓂᒃ ᐱᖁᑎᕐᔪᐊᓂᒃ 

ᑭᙴᒪᔭᖏᓐᓂᒃ ᐃᓱᒪᒋᔭᖃᕆᐊᖃᕋᔅᓯᑦ.  

 

Hᐋᒻᒪᓚᒃᑯᑦ ᖃᓄᐃᓕᐅᕆᐊᖃᖅᐸᑦ ᓄᑖᕐᒥᒃ ᓯᐊᕐᕆᔮᕐᕕᒃᑖᕈᒪᓂᐊᕈᑎᒃ ᐱᓪᓗᒋᑦ ᑕᒪᒃᑯᐊ ᐊᑭᑐᔪᓄᑦ ᐸᕐᓇᐅᑏᑦ 

ᐱᕙᓪᓕᐊᔾᔪᑎᖏᑦ.  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓄᓇᓕᓐᓂ ᐱᔨᑦᓯᖅᑎᒃᑯᑦ ᒥᓂᔅᑕᖓᑦ, ᓯᒪᐃᓚᒃ.  

 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᖕᒪᒍᒃ 

ᕿᑭᖅᑕᕐᔪᐊᑉ ᓯᐊᕐᕆᔮᕐᕕᖓᑦ ᐱᓪᓗᒍ. ᐃᖅᑲᓇᐃᔭᖃᑎᒋᓂᐊᖅᑕᕗᑦ ᑖᒃᑯᐊ ᓄᓇᓕᖕᓂ ᐱᔨᑦᑎᖅᑏᑦ ᐊᒻᒪᓗ 

Hᐋᒻᒪᓚᒃᑯᑦ, ᐊᒻᒪᓗ ᒪᑯᐊ ᒪᑭᒪᐅᑏᑦ ᐸᕐᓇᐅᑎᖏᑦ ᓯᕗᓪᓕᐅᓗᑎᒃ ᑲᒪᒋᔭᕆᐊᖃᕋᔭᖅᑕᕗᑦ.  

 

ᐊᒻᒪᓗ ᐸᕐᓇᐃᓂᕐᒧᑦ ᐃᓕᖃᓯᐅᑎᓗᑎᒃᑯᑦ ᐊᒻᒪᓗ ᖃᓄᖅᑑᕈᑎᒋᓗᑎᒃᑯᑦ. ᑕᐃᒃᑯᐊ ᐱᒋᐊᖅᑕᐅᓂᐊᖅᑐᑦ 

ᓴᓇᓂᐊᖅᐸᑕ ᓯᐊᕐᕆᔮᕐᕕᖕᒥ ᑕᐃᑲᓂ ᕿᑭᖅᑕᕐᔪᐊᕐᒥ, ᑖᓐᓇ ᓯᕗᓪᓕᐅᓇᔭᖅᑐᖅ ᐸᕐᓇᐅᑏᑦ ᐋᖅᑭᒃᓱᖅᑕᐅᓂᖏᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᑦᑑᑦᓯᐊᕐᒧᑦ ᒪᓕᒐᓕᐅᖅᑎ, ᐲᑕᓴᓐ.  

 

ᐊᐱᖅᑯᑦ 185 - 7(2): ᐃᑭᒪᓂᐊᖅᑐᓐ ᕿᒥᕐᕈᔭᐅᖃᑦᑕᓐᓂᖏᑦ ᕿᑎᕐᒥᐅᑦ ᐃᓗᐊᓂ (ᐲᑐᓴᓐ) 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᒥᔅᑕ Hᐃᒃᔅᒧᑦ, ᐊᑦᑕᓇᔾᔭᐃᖅᓯᒪᓂᕐᒥ 

ᑖᓐᓇ ᑎᒍᒥᐊᕐᒪᑦ.  

 

ᐅᖃᐅᓯᕆᒃᑲᓐᓂᕈᒪᓪᓗᒍ ᑕᐃᒃᑯᐊ ᔭᓗᓇᐃᕝ ᒥᕝᕕᖓᓐᓂᒃ ᖃᐅᔨᓴᖅᑕᐅᖃᑦᑕᖅᑐᑦ ᐊᐅᓪᓚᕐᓂᐊᖅᑐᑦ, ᒪᑯᐊᓗ 

ᑎᑎᖅᑲᒃᑯᕕᒃᑎᒎᖅᑐᑦ ᐊᒻᒪᓗ ᐱᖁᑎᓄᑦ ᖃᖓᑦᑕᐅᓰᑦ.  

 

ᑎᑎᖅᑲᓂᒃ ᓴᖅᑭᑦᑎᓚᐅᕋᒪ ᐃᑉᐸᒃᓴᖅ, ᐊᕐᕌᒍᑕᒫᖅᓯᐅᒻᒥ ᑲᑎᒪᓚᐅᖅᑎᓪᓗᒋᑦ ᕿᑎᕐᒥᐅᑦ ᐃᓄᐃᑦ 

ᑲᑐᔾᔨᖃᑎᒌᖓᑦ, ᐊᒻᒪ ᐃᓚᖓᑦ ᐱᖁᔨᕗᖔᖅ ᑕᕝᕗᖓ ᑖᔅᓱᒥᖓ ᐱᔾᔪᑎᖃᓚᐅᖅᑐᖅ, ᐃᓱᒫᓘᑎᒋᒐᑦᑎᒍᑦ ᑖᓐᓇ 

ᐃᖃᓗᒃᑑᑦᑎᐊᕐᒥᑦ, ᕿᑎᕐᒥᐅᓕᒫᕐᒥ. ᐊᒻᒪᓗ ᑕᒪᑐᒪᓂ ᐱᓇᓱᐊᕈᓯᕐᒥ ᔫᑳᓐᖏᒃᑯᐊ ᑲᑎᒪᔾᔪᑎᕕᓂᖏᑦ 

ᐅᖃᓕᒫᓚᐅᕐᒥᒐᒃᑭᑦ ᑖᔅᓱᒥᖓᔅᓴᐃᓐᓇᖅ ᐃᓱᒫᓘᑎᖃᓚᐅᕐᒥᔪᖅ. ᐊᑕᐅᓯᐊᕐᓇᖓ ᑖᓐᓇ 

ᓂᓪᓕᐅᑎᒋᖃᑦᑕᖅᓯᒪᒐᒃᑯᑦ ᒪᓕᒐᓕᐅᕐᕕᒻᒥᑦ ᒪᑯᐊ ᐋᖏᔮᑦ ᓱᕐᕋᓐᓇᖅᑐᑦ ᑎᑭᐅᔾᔭᐅᖃᑦᑕᕐᒪᑕ ᒪᑯᐊᓗ ᖁᑭᐅᑏᑦ 

ᐱᔪᓐᓇᐅᑎᖃᙱᑦᑐᑦ. ᐊᒻᒪᓗ ᓄᓇᑦᓯᐊᖅ ᒐᕙᒪᒃᑯᖏᑦ ᐊᒻᒪᓗ ᖃᖓᑦᑕᐅᓯᕆᔩ. 

 

ᐅᓇ ᓯᕗᓪᓕᖅᐹᖅ ᐊᐱᖅᑯᑎᒋᓗᒍ, ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐹ ᖃᓄᐃᓕᐅᓕᕐᒪᖔᖅ ᑕᒪᓐᓇ 

ᐃᓱᒫᓘᑎᒋᔭᕗᑦ. ᖁᔭᓐᓇᒦ, ᐅᖃᖅᑏ. 

 

ᐅᖃᖅᑎ: ᒪᓕᒐᓕᕆᔨᒃᑯᓐᓄᑦ ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᑖᓐᓇ ᐊᐱᖅᑯᒋᒻᒪᒍ. ᓄᓇᕗᓕᒫᖅ 

ᑕᐃᒪᓐᓇ ᐃᓱᒫᓗᑎᒋᖅᑰᕋᑦᑎᒃᑯᑦ ᒪᑯᐊ ᒪᓕᒐᓂᑦ ᓯᖁᒥᑦᑐᓪᓗᑎᒃ ᑎᑭᐅᔾᔭᐅᖃᑦᑕᖅᑐᑦ. 

 

ᐅᖃᖅᑏ, ᐊᒻᒪᓗ ᓯᕗᓪᓕᐅᓪᓗᒍ ᑲᒪᒋᓚᐅᖅᑕᕗᑦ ᐊᑦᑕᕐᓇᔾᔭᐃᖅᓯᒪᓂᕐᒥᑦ ᑲᓇᑕᒥ, ᑕᐃᒃᑯᐊ 

ᐃᖅᑲᓇᐃᔭᖃᑎᒋᓚᐅᖅᓯᒪᒐᑦᑎᒃᑯᑦ ᐃᖃᓗᑦᑑᑦᑎᐊᕐᒥᓗ ᑲᑎᒪᖃᑎᒋᓂᐊᓚᐅᕋᓗᐊᕋᑦᑎᒍᑦ ᓯᓚ ᐱᔾᔪᑎᒋᓪᓗᒍ 

ᑎᑭᑦᑐᓐᓇᓚᐅᖏᓐᓇᑦᑕ ᑕᐃᔅᓱᒪᓂ.  

 

ᐅᖃᖅᑏ, ᐊᒻᒪ ᐃᖅᑲᓇᐃᔮᕆᓪᓚᕆᒃᓯᒪᔮᓗᑉᐳᑦ ᒪᑯᐊ ᐊᔾᔨᒌᙱᑦᑐᑦ ᑎᒥᐅᔪᑦ ᐊᑦᑐᖅᑕᐅᔪᑦ 

ᑲᑎᒪᖃᑎᒋᓯᒪᓪᓗᑎᒃᑯᑦ. 

 

ᐅᖃᖅᑏ, ᐊᒻᒪᓗ ᔨᐊᓗᓇᐃᕝᒥ ᑲᑎᒪᖃᑎᒋᓂᐊᕐᒥᔭᕗᑦ ᐱᓇᓱᐊᕈᓰᑦ ᐱᐊᓲᔪᓐᓃᖅᑐᑦ, ᑖᔅᓱᒥᖓᑦᑕᐃᓐᓇᖅ 

ᐅᖃᐅᓯᖃᕐᓗᑕ.  

 

ᐄ, ᐃᓄᑑᔾᔪᑎᔪᓐᓇᖏᓐᓇᑦᑎᒃᑯᑦ ᑲᓇᑕᐅᑉ ᒐᕙᒪᒃᑯᖏᑦᑕ ᑭᒡᒐᖅᑐᐃᔨᖏᑦ ᑲᑎᒪᖃᑎᒋᔭᕆᐊᖃᕐᒥᔭᕗᑦ ᐊᒻᒪᓗ 

ᓇᓗᓇᐃᖅᓯᔪᒪᓪᓗᖓ ᑲᓇᑕᐅᑉ ᒐᕙᒪᒃᑯᑦ ᐊᒻᒪᓗ ᐅᕙᒍᑦ, ᓄᓇᑦᓯᐊᕐᒥᐅᓪᓗ ᒐᕙᒪᒃᑯᖏᑦ ᑖᔅᓱᒥᖓᔅᓴᐃᓐᓇᖅ 

ᐱᓕᕆᔪᑦ. ᖁᔭᓐᓇᒦᒃ. 

 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᐲᑐᓴᓐ. 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᑭᐅᒻᒪᑦ. 

 

ᐅᓇ ᐊᐱᖅᑯᑎᒋᔪᒪᓕᕆᓪᓗᒍ ᐊᒻᒪ ᑖᒃᑯᐊ ᑲᑎᒪᓂᕐᓂᑦ ᓂᓪᓕᐅᑎᒋᖃᑦᑕᖅᓯᒪᒻᒥᔭᒃᑲ 

ᐱᖁᔨᕗᖔᕈᑎᒋᔭᐅᓚᐅᖅᖢᓂᓪᓗ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. ᑖᓐᓇ ᒥᓂᔅᑕᕆᔭᐅᔪᖅ 

ᐊᑦᑕᕐᓇᕐᔭᐃᖅᓯᒪᓂᕐᒧᑦ ᐃᖏᕐᕋᔾᔪᑎᓕᕆᔨᒃᑯᑦ ᒥᓂᔅᑕᖓᓐᓂᑦ ᐃᖅᑲᓇᐃᔭᖃᑎᖃᑦᑎᐊᕐᒪᑦ ᑖᔅᓱᒥᖓ 

ᐅᖃᐅᓯᖃᖅᑐᒥᓂᐅᔪᒃᓴᐅᕗᖅ. ᐃᒃᑯᐊ ᕿᒻᒦᑦ ᓇᐃᒪᔨᒋᔭᐅᖃᑦᑕᖅᑐᑦ ᐃᓄᖏᓪᓗ ᔨᐊᓗᓇᐃᕝᒦᒃᓯᒪᖕᒪᑕ 

ᐃᖃᓗᑦᑑᑦᑎᐊᕐᒥᓗ ᖃᖓᓕᑭᐊᖅ ᑎᑭᓛᖅᑲᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᒪᐃᓕᓂᐊᖅᑐᖔᓚᔪᓐᓇᖏᒃᑲᓗᐊᖅᖢᖓ ᑭᓯᐊᓂ 

ᓄᓇᑦᓯᐊᕐᒥᑦ ᓇᖕᒥᓂᖃᖃᑕᐅᔪᖅ ᖃᖓᑕᓲᕐᒥᑦ ᑕᐃᒪᐃᑦᑐᓂᒃ ᑕᑯᔪᒪᓚᐅᖅᓯᒪᒻᒥᔪᖅ.  

 

ᐊᒻᒪᓗ ᐅᖃᖅᑏ, ᕿᒥᕐᕈᓇᖕᓂᐊᖅᐸᕌᓚᔪᓐᓇᑐᐃᓐᓇᖅᑐᖓ ᖃᑦᑎᕌᕋᔭᕐᒪᖔᖅ ᑮᓇᐅᔭᓂᑦ ᑕᒪᓐᓇ 

ᐊᑐᕐᓂᐊᕈᑦᑎᒃᑯᑦ. ᑕᑯᓇᒐᓚᒃᓯᒪᔭᕋᓗᐊᕗᑦ ᐊᒻᒪᓗ ᖃᓄᐃᓕᐅᕈᓐᓇᕐᓂᕗᑦ ᑕᒪᒃᑯᐊ ᑲᒪᒋᓂᐊᖅᐸᕗᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᐲᑐᓴᓐ. 

 

ᐲᑐᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ ᖁᔭᓐᓇᒦᒃ ᑭᐅᒐᕕᑦ. 

 

ᑕᒪᓐᓇ ᑲᒪᒋᓂᐊᕈᑦᑎᒃᑯᑦ ᒪᓕᒐᓂᒃ ᓯᖁᒥᑦᑎᓪᓗᑎᑦ ᓱᕐᕋᓐᓇᖅᑐᑦ ᒪᑯᐊᓗ ᐱᔪᓐᓇᐅᑎᖃᙱᑦᑐᑦ ᖁᑭᐅᑏᑦ 

ᓄᓇᑦᑎᓐᓄᐊᖃᑦᑕᕐᒪᑕ. ᐅᖃᖅᑏ, ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ ᐃᓚᒋᔭᐅᖃᑕᐅᒍᒪᔪᑦ ᑕᒪᓐᓇ 

ᑲᒪᒋᔭᐅᑎᓪᓗᒍ. 

 

ᑖᓐᓇᖃᐃ ᒥᓂᔅᑕ ᑖᔅᓱᒥᖓ ᐃᑲᔪᖅᓱᖅᐸ ᐊᒻᒪᓗ ᑎᒥᙳᖅᑎᑕᐅᓯᒪᔪᓄᖅᑲᐃ ᑖᒃᑯᐊ ᑐᓐᓂᖅᑯᑎᒋᓂᐊᖅᐸᖏᑦ 

ᑕᑯᓐᓇᕐᓗᑎᑦ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᑦ ᖃᓄᖅᑑᕈᑎᖃᕐᒪᑕ ᑕᒪᑐᒥᖓ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒪᓕᒐᓕᕆᔨᒃᑯᓐᓄᑦ ᒥᓂᔅᑕ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ’, ᐃᓚᐅᓗᑎᒃ ᐃᓛᓐᓂᒃᑯᑦ ᐊᔾᔨᒌᙱᑦᑐᓂᒃᑯᐊ 

ᑭᒡᒐᖅᑐᐃᔩᑦ  ᐊᑕᐅᓯᕐᒧᑦ ᑲᑎᖃᑦᑕᕐᒪ.  

 

ᓇᓗᓇᐃᖅᓯᕕᒋᔪᓐᓇᖅᑕᕋ ᒪᓕᒐᓕᐅᖅᑎ ᐃᖅᑲᓇᐃᔭᖃᑎᖃᕐᓂᐊᖅᐳᖓ ᐃᖅᑲᓇᐃᔭᖅᑎᑦᑎᓐᓂᒃ 

ᑲᑎᒪᓂᖅᑕᖃᓕᖅᐸᑦ ᐃᓚᒋᔭᐅᖃᑕᐅᓂᐊᕐᒪᑦ ᐊᒻᒪᓗ ᑲᑐᔾᔨᖃᑎᒌᓐᓂᒃᑰᕈᑎᒋᓗᑎᒃᑯᑦ ᐃᑲᔪᖅᓱᕐᓂᐊᕋᑦᑎᒃᑯᑦ 

ᐊᑦᑕᕐᓇᖏᓐᓂᖅᓴᐅᖁᓪᓗᒍ ᑕᖅᑲᒃᑯᓄᖓ ᓄᓇᕗᓕᒫᒧᑦ. ᖁᔭᓐᓇᒦᒃ. 

 

ᐅᖃᖅᑎ: ᐸᓐᓂᖅᑑᕐᒧᑦ ᒪᓕᒐᓕᐅᖅᑎ ᒪᐃᒃ. 

 

ᐊᐱᖅᑯᑦ 186 - 7(2): ᑯᐊᐸᐅᖃᑎᒌᓄᑦ ᑲᑐᔾᔨᖃᑎᒌᑦ ᒪᓕᒐᕐᔪᐊᖓᓄᑦ (ᒪᐃᒃ) 

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᒫᓐᓇ ᐊᐱᕆᙳᓱᑦᑐᖓ ᒥᓂᔅᑕᒋᔭᐅᔪᖅ ᓄᓇᓕᓐᓂᑦ ᐱᔨᑦᑎᕋᖅᑎᒃᑯᓐᓄᑦ 

ᐱᔾᔪᑎᖃᖅᑐᖅ Cooperative Association Act. 

 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒪᐃᓛᒃ ᒥᓂᔅᑕ ᖃᐅᔨᓯᒪᒻᒪᑦᑕᐅᖅ ᐅᓇ ᑯᐊᐸᒃᑯᓃᖔᖅᑐᖅ ᐸᓐᓂᖅᑑᒥᑦ ᑕᕝᕗᖓ ᐃᓕᓚᐅᖅᓯᒪᒐᒃᑯᑦ 

ᑎᑎᖅᑲᖓ ᓇᓕᖅᑲᖓ, ᑎᑎᖅᑲᖓᑕ ᓇᓕᖅᑲᖓ, ᑖᒃᑯᓇᙵᑦ ᐸᓐᓂᖅᑑᒥ ᑯᐊᐸᑯᓐᓂ ᐱᓚᐅᖅᓯᒪᔭᕋ. 

 

ᑖᓐᓇᐃᓛᖅ ᑎᑎᖅᑲᖅ ᐃᓱᒫᓘᑎᓂᒃ ᓴᖅᑮᓯᒪᒻᒪᑦ ᑖᔅᓱᒧᖓ ᓄᓇᕗᑦ ᒐᕙᒪᒃᑯᑦ ᐊᐅᓚᑦᑎᓂᖓᓂᒃ ᑖᔅᓱᒥᖓ 

ᑯᐊᐸᒃᑯᑦ ᑲᑐᔾᔨᖃᑎᒌᓐᓂᖓᑕ ᒪᓕᒐᕐᔪᐊᓂᒃ ᑖᓐᓇ ᐱᔾᔪᑎᒋᓪᓗ, ᓗᐊᙳᐊᖅᑐᒍᑦ ᐊᕐᕌᒍᑕᒫᖅ ᑮᓇᐅᔭᖏᑦ 

ᖃᐅᔨᓴᖅᑕᐅᖃᑦᑕᕆᐊᖃᕐᓂᖏᑦ ᑖᒃᑯᓄᖓ ᑯᐊᐸᐅᔪᓄᑦ. ᑖᓐᓇᑦᑕᐅᖅ ᑎᑎᖅᑲᖅ ᐅᖃᖅᓯᒪᒋᐊᓚᐅᕐᖓᑦ ᑖᒃᑯᐊ 

ᐱᔾᔪᑎᒋᓪᓗᒋᑦ ᑖᔅᓱᒧᖓ ᒪᓕᒐᐅᔪᖅ ᐊᓯᔾᔨᕆᐊᕈᓐᓇᖅᑲᑦ ᐊᓯᔾᔨᕆᐊᕈᓐᓇᖁᓪᓗᒍ. 

 

ᐊᒻᒪᓗ ᓴᖅᑮᑲᓐᓂᓚᐅᕆᓪᓗᖓ ᐅᐱᕐᖔᖅ ᒪᓕᒐᓕᐅᖅᑏᑦ ᑲᑎᒪᑎᓪᓗᒋᑦ, ᑖᓐᓇ ᒥᓂᔅᑕ ᑎᑎᖅᑲᒥᑦᑕᐅᖅ 

ᓇᓕᖅᑲᓪᓗᐊᖓᓂ, ᓇᓕᖅᑲᖓᓂᑦ ᐱᓯᒪᓪᓗᓂ ᑖᓐᓇ ᐱᔾᔪᑎᒋᓪᓗᒍ ᐱᓕᕆᕕᖓ ᐃᖅᑲᓇᐃᔭᖃᑎᖃᖅᑐᑦ 

ᑖᒃᑯᓇᙵᑦ ᒪᓕᒐᓕᕆᔨᒃᑯᓐᓂᑦ ᕿᒥᕐᕈᓂᐅᔪᒥᑦ ᑖᒃᑯᓂᖓ ᐃᓱᒫᓘᑕᐅᔪᑦ ᐋᖅᑭᒋᐊᕈᓐᓇᕐᒪᖔᑕ, ᖃᓄᖅ 

ᐋᖅᑭᒋᐊᕈᓐᓇᕐᒪᖔᑕ. 

 

ᑖᓐᓇᖃᐃ ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᖓ ᓴᖅᑮᒋᐊᕐᓛᕐᒪᖔᖅ ᒪᓕᒐᕐᔪᐊᕐᒥᒃ ᑕᕝᕙᓂ ᐃᓪᓗᒥ ᑖᒃᑯᐊ 

ᐱᔾᔪᑎᒋᓪᓗᒋᑦ ᒪᓕᒐᕐᔪᐊᒧᑦ ᐊᑐᓕᖁᔭᐅᓯᒪᔪᐃᑦ ᑕᕝᕘᓇ ᑎᑎᖅᑲᑎᒍᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓄᓇᓕᓐᓂᑦ ᐱᔨᑦᓯᖅᑎᒃᑯᑦ ᒥᓂᔅᑕᖓ ᓯᒪᐃᓚᒃ. 

 

ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑯᐊᐸᒃᑯᑦ ᒥᒃᓵᓄᑦ 

ᐊᐱᖅᑯᑎᖃᕐᒪᑦ. ᑕᒪᑐᒪᓂ ᐃᓱᓕᑦᑕᕐᕕᓕᐅᖅᓯᒪᙱᑦᑐᒍᑦ ᖃᖓ ᐱᖁᔭᒃᓴᒥᑦ ᓴᖅᑭᑦᑎᓛᕐᒪᖔᑦ ᐊᒻᒪ 

ᑕᐃᒪᐃᓐᓂᐊᖅᓯᒪᔪᒍᑦ. 

 

ᒫᓐᓇᐅᔪᖅ ᑖᓐᓇ ᐱᖁᔭᕐᔪᐊᖅ ᐋᖅᑭᒃᓯᒪᔪᖅ ᑕᒻᒪᖅᓯᒪᔪᖅᓯᐅᖅᑕᐅᔪᓂᒃ ᑮᓇᐅᔭᑦ ᐅᓂᒃᑳᖏᓐᓂᒃ, 

ᖃᐃᑦᑎᖃᑦᑕᕐᓗᑎᒃ ᓴᐳᒻᒥᐅᓯᖅᑕᐅᓯᒪᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᓚᐅᕐᒥᒍᒃ, ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᑕᒪᒃᑯᐊᖏᓛᒃ ᑯᐊᐸᐃ ᐃᖏᕐᕋᕙᓪᓕᐊᓂᕆᓯᒪᔭᖏᑦ ᓄᓇᕗᒻᒥ 

ᐊᖏᔪᖅᑎᑐᖃᒻᒪᕆᐅᒻᒪᑦ, ᓄᓇᕗᒻᒥ ᐊᖏᔪᑦᑎᒻᒪᕆᐅᓪᓗᑎᒃ. ᑕᐃᒪ ᑖᒃᑯᐊ ᐱᕕᔅᓴᖃᖅᓯᒪᒐᒪᐃᓛᒃ 

ᐅᖃᖃᑎᒋᓪᓗᒋᑦ ᐃᖅᑲᓇᐃᔭᖃᑎᒋᓪᓗᒋᓪᓗ ᖃᓄᑐᐃᓐᓇᖅ ᐊᔾᔨᒌᙱᑦᑐᓂᒃ ᐊᕐᕌᒍᑦ ᐊᓂᒍᖅᑐᒥᑦ. ᑕᐃᒪ 

ᑕᕝᕗᖓ. 

 

ᐅᖃᕋᑖᕐᒪᑦ ᒥᓂᔅᑕ, ᐅᐱᕐᖓᔅᓵᖅ ᐊᐱᕆᒐᒪ ᑖᒃᑯᐊ ᑲᑎᒪᔾᔪᑎᒥᓃᑦ ᒪᓕᑦᑐᒋᑦ, ᕿᒥᕐᕈᒋᐊᕐᓂᐊᕐᓂᕋᓚᐅᖅᓯᒪᒻᒪᑦ 

ᒪᓕᒐᐅᔪᒥᒃ. 

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᑕᐃᒃᑯᐊ ᓄᑕᐅᓂᖅ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᓴᖅᑭᑕᐅᖃᑦᑕᖅᓯᒪᔪᑦ 

ᐅᑭᐅᖅᑕᖅᑐᒥ ᑯᐊᐸᒃᑯᓐᓂ ᐃᒪᐃᓕᖓᓚᐅᖅᑐᑦ, “ᑕᐃᒃᑯᐊ ᒪᓕᒐᖅᑎᒍᑦ ᐱᔭᕐᓂᖏᔾᔪᑎᒋᖃᑦᑕᖅᑕᖏᑦ 

ᐊᒃᑐᓂᖃᖅᑐᖦᖢᑎᓪᓗ ᐃᓚᒋᔭᐅᖃᑕᐅᔪᓂᑦ ᑯᐊᐸᒃᑯᓐᓄᑦ ᓄᓇᕗᒻᒥ. ᐱᖁᔭᕐᔪᐊᒃᑯᑦ ᑕᒻᒪᖅᓯᐅᒪᔪᖅᓯᐅᑕᐅᓯᒪᔪᑦ 

ᑮᓇᐅᔭᐃᑦ ᐅᓂᒃᑳᑦ ᑭᖑᕙᕆᐊᕈᑎᒋᔭᐅᖃᑦᑕᕐᒪᑦ ᓄᓇᕗᒻᒥ ᑯᐊᐸᒃᑯᑦ ᐱᔭᕇᖅᓯᓇᓱᒃᑎᓪᓗᒋᑦ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᖏᓐᓂ.” 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑲᑎᒪᖃᑎᖃᓚᐅᕐᒪᖔᖅ ᐅᑭᐅᖅᑕᖅᑐᒥ ᑯᐊᐸᒃᑯᑦ ᑲᑎᒪᔨᖏᓐᓂ ᑕᐃᒃᑯᐊ 

ᐃᓱᒫᓘᑎᒋᔭᐅᔪᑦ ᓴᖅᑭᑕᐅᖃᑦᑕᖅᓯᒪᔪᓪᓗ ᐅᖃᐅᓯᕆᔪᓐᓇᖁᓪᓗᒋᑦ ᐱᖁᔭᕐᔪᐊᖅᑎᒍᑦ ᑎᑎᖃᖅᓯᒪᔪᑦ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᓯᒪᐃᓚᒃ.  

 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᔮ ᐱᓪᓗᒍ, ᐋᒡᒐ 

ᑲᑎᒪᖃᑎᖃᑎᒋᓯᒪᙱᑕᒃᑲ ᑕᐃᒃᑯᐊ ᑯᐊᐸᒃᑯᑦ ᑲᑎᒪᔨᖏᑦ ᑕᒪᑐᒥᖓ ᐱᔾᔪᑎᖃᖅᖢᖓ. ᑯᐊᐸᒃᑯᓂᒃᑯᐊ 

ᐃᑲᔪᖅᑕᐅᑲᓐᓂᕆᐊᖃᕐᓂᖅᐸᑦ ᐱᖁᔭᖅᑎᒍᑦ ᒪᓕᒐᖅᑎᒍᓪᓗ ᐊᑐᖅᑕᐅᔪᓂ ᐅᓪᓗᒥ.  

 

ᐄ’, ᖃᓄᖅᑑᖃᑎᒋᔪᓐᓇᖅᑕᓄᑦ ᐊᓯᔾᔨᖅᑕᐅᔪᓐᓇᕐᓂᐊᕐᒪᑦ ᑖᓐᓇ ᐱᖁᔭᕐᔪᐊᖅ ᖃᓄᖅᑑᕈᑎᒋᓗᑎᒃᑯᓪᓗ 

ᐊᑐᕐᓂᖏᑦ.  

 

ᐄ’, ᐅᖃᐅᓯᕆᖃᑦᑕᖅᓯᒪᔭᕗᑦ ᑕᒪᑐᒪᓂ. ᐅᖃᓪᓚᖃᑎᒋᔭᓄᑦ ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᒪᐃᒃ.  

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ.  

 

(ᑐᓵᔨᑎᒎᓕᖅᑐᖅ) ᑯᐊᐸᒃᑯᑦ ᑲᑐᔾᔨᖃᑎᒌᑦ ᐱᖁᔭᖓ ᑲᔪᓯᑎᑕᐅᓚᐅᖅᓯᒪᕗᖅ 1988-ᒥ, ᐅᑭᐅᑦ 40-

ᑲᓴᐅᓗᐊᓕᖅᐳᑦ.  

 

ᐊᓯᔾᔨᖅᑕᐅᒻᒪᕆᓚᐅᖅᓯᒪᙱᓚᖅ ᐊᕐᕌᒍᒐᓴᐅᓕᖅᑐᓂ.  

 

ᒥᓂᔅᑕᐅᔪᖅ ᐅᖃᕈᓐᓇᖅᐸ ᑖᒃᑯᐊ ᐱᓕᕆᕝᕕᖏᓐᓂ ᐃᓱᒪᒃᓴᖅᓯᐅᒻᒪᖔᑕ ᐊᓯᖏᓐᓂ ᐊᓯᔾᔨᖅᑐᖃᓛᕐᒪᖔᖅ 

ᒪᓕᒐᐅᔪᒥ?  (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓄᓇᓕᖕᓂ ᐱᔨᑦᓯᖅᑎᒃᑯᑦ ᒥᓂᔅᑕᖓ ᓯᒪᐃᓚᒃ.  

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑭᐅᓗᒍ ᐊᐱᖅᑯᑎᖓ, ᐋᒡᒐ ᒫᓐᓇᐅᔪᕐᓕ. 

ᐅᖃᖅᑲᐅᒐᒪ ᐅᐊᑦᓯᐊᖅ ᐅᖃᖃᑎᒌᑉᐸᓪᓕᐊᓯᒪᔪᒍᑦ ᑯᐊᐸᒃᑯᓐᓂᓪᓗ ᑕᑯᒐᓱᒃᓱᑕ ᐊᓯᔾᔨᖅᑐᖃᕆᐊᖃᓛᕐᒪᖔᖅ 

ᒪᓕᒐᕐᒥᒃ. ᐃᓄᐃᑦ ᖃᐅᔨᒪᔭᑐᖃᖏᑦ ᐸᓐᓂᖅᑑᒥ ᐱᓕᕆᖃᑎᒌᑦᑎᐊᕐᓂ ᒪᓕᓪᓗᒋᑦ ᐱᓇᓱᐊᖃᑎᒋᑦᑎᐊᕋᑦᑎᒍ.   

 

ᑯᐊᐸᐅᔪᑦ ᐱᓪᓚᕆᐊᓘᒻᒪᑕ ᑎᒥᐅᓪᓗᑎ ᓄᓇᕗᒻᒥ. ᖃᐅᔨᒪᒐᑦᑕ, ᐊᑭᑦᑐᕋᐅᑕᐅᕙᒻᒥᒻᒪᑕ ᓄᓇᓕᒻᒥ 

ᐃᖅᑲᓇᐃᔮᖃᖅᑎᑦᑎᓯᐊᖅᓲᖑᓪᓗᑎ ᓄᓇᓕᖕᓂ. ᑖᒃᑯᐊ ᐊᓯᖏᓐᓄᑦ ᒐᕙᒪᒃᑯᓄᓪᓗ ᑖᒃᑯᐊ ᐱᕚᓪᓕᕈᑎᐅᓚᖓᒻᒪᑕ 

ᓄᓇᓕᒻᒧᑦ.  

 

ᑯᐊᐸᒃᑯᑦ ᑕᕝᕙ ᐱᓇᓱᖃᑎᒋᕙᓪᓕᐊᕙᓪᓕᐊᕙᕗᑦ ᖃᓄᐃᓕᕆᐅᒃᑲᓐᓂᕆᐊᔅᓴᑎᓐᓂ ᑭᖑᓐᓂᔅᓴᒧᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᑕᓯᐅᔭᕐᔪᐊᒧᑦ ᒪᓕᒐᓕᐅᖅᑎ ᐃᖃᓗᒃ.  

 

ᐊᐱᖅᑯᑦ 187 - 7(2): ᕿᓂᖅᑏᓐ ᐸᖅᓴᐃᔨᕗᓪᓗ (ᐃᖃᓗᒃ) 

 

ᐃᖃᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ 

ᓄᓇᕗᒻᒥᐅᑦᑕᓕᒫᑦ ᑕᓚᕖᓴᒃᑯᑦ ᑕᑯᓐᓈᖅᑐᑦ. ᐃᕐᖑᑎᒐᓗ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᐱᖅᑯᑎᒃᑲ ᐅᓪᓗᒥ 

ᓄᓇᓕᖕᓂ ᐱᔨᑦᓯᖅᑎᒃᑯᓐᓄᑦ.  

 

ᐅᖃᖅᑏ, ᐱᒋᐊᖅᑳᕈᒪᓪᓗᖓ ᐃᓱᒪᒋᖅᑳᕈᒪᓪᓗᒋᑦ ᕿᓂᖅᑐᓕᕆᔩᑦ ᑐᐊᕕᕐᓇᖅᑐᓕᕆᔩᑦ ᓴᓂᑭᓗᐊᕐᒥ ᓄᓇᕗᒻᒥᓗ   

ᐊᑦᓱᕈᕐᓇᖅᑐᒃᑰᓲᖑᒻᒪᑕ. 2016ᒥᓂᓪᓗ ᑕᐃᒻᓇ ᑐᑭᒧᐊᖅᑎᑦᓯᔨᐅᓕᓚᐅᕐᒥᔪᖅ 2018ᒥ.  

 

ᐅᖃᖅᑏ, ᓄᓇᓕᖕᓂ ᐱᔨᑦᓯᖅᑎᒃᑯᑦ ᑲᒪᔨᐅᒻᒪᑕ ᑲᒪᒋᐊᖃᖅᐸᑦᓱᑎᒃ ᓄᓇᓕᓐᓂᒃ ᑐᙵᔪᓂᒃ ᕿᓂᖅᑐᓕᕆᓂᕐᒧᑦ 

ᐊᑐᐊᒐᖁᑎᒋᔭᖏᓐᓂᒃ. 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

15 

 

ᐊᑐᐊᒐᖅ ᓄᑖᙳᕆᐊᖅᑕᐅᓚᐅᖅᓯᒪᕗᖅ 2017ᒥ ᐊᒻᒪ ᐃᓱᓕᕝᕕᑦᓴᖃᓚᐅᖅᖢᓂ 2022ᒥ.  

 

ᒥᓂᔅᑕ ᐅᖃᕈᓐᓇᖅᐹ ᑭᓱᑦ ᐊᓯᔾᔨᕈᑕᐅᓯᒪᒻᒪᖔᑕ ᐅᕝᕙᓗ ᐃᓱᒪᒋᔭᐅᒻᒪᖔᑕ ᐊᑐᐊᒐᑦᓴᒧᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᐱᔨᑦᓯᖅᑎᒃᑯᑦ ᒥᓂᔅᑕᖓ ᓯᒪᐃᓚᒃ. 

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᐊᐱᖅᑯᑎᖓᓄᑦ. 

ᑐᐊᕕᕐᓇᖅᑐᓕᕆᔨᒃᑯᑦ ᕿᓂᖅᑐᓕᕆᔨᒃᑯᑦ, ᐱᒻᒪᕆᐊᓘᒻᒪᑦ ᓄᓇᕗᒻᒥ ᐊᑐᕆᐊᖃᖅᐸᑦᑐᖅ, ᖁᔭᓇᒻᒪᕆᑦᑐᖅ ᑖᒃᑯᐊ 

ᐊᑭᓕᖅᓱᖅᑕᐅᒐᑎᒃ ᐃᑲᔪᖅᐸᑦᑐᑦ ᕿᓂᖅᑏᑦ ᐱᐅᓕᑦᓯᔨᓪᓚᕆᐅᕙᒻᒪᑕ.  

 

ᒫᓐᓇᐅᔪᖅ ᓄᑖᙳᕆᐊᖅᐸᓪᓕᐊᓕᖅᑕᕗᑦ ᐱᐊᓂᑉᐸᓪᓕᐊᓕᖅᑐᖅ ᐊᑐᐊᒐᖅ ᐱᕙᓪᓕᐊᔪᑦ ᑭᙳᖅᑕᖏᑦ ᓄᓇᓖᑦ 

ᕿᓂᖅᑐᓕᕆᔩᑦ ᒪᓕᓪᓗᒋ. ᑕᑯᑎᑦᓯᔾᔫᒥᓂᐊᖅᑐᖅ ᐃᓕᓴᐅᑎᖃᒃᑲᓐᓂᕆᐊᖃᕐᓂᖓᓂᒃ ᐱᓇᓲᑎᓂᓪᓗ ᓱᓇᑯᑖᓂᓪᓗ 

ᐃᑲᔪᕈᑎᐅᒍᓐᓇᖅᑐᓂᒃ ᕿᓂᖅᑎᖁᑎᑦᑎᓐᓄᑦ ᓄᓇᕗᒻᒥ. ᑕᒪᒃᑯᐊ ᓄᓇᒥ ᕿᓂᖅᐸᑦᑐᑦ 

ᓇᓂᓯᔪᓐᓇᑦᓯᐊᖃᑦᑕᖁᓪᓗᒋᑦ ᐊᓯᕙᖅᓯᒪᔪᒥᒃ ᐃᖃᓪᓕᐊᖅᑐᕕᓂᕐᒥᓘᓐᓃᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᒍᒃ ᒥᔅᑕ ᐃᖃᓗᒃ. 

 

ᐃᖃᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᓪᓗ ᑭᐅᒐᕕᑦ. ᒥᓂᔅᑕᐅᔪᖅ ᖃᐅᔨᒪᒻᒪᑦ, ᓄᓇᓕᓐᓂ 

ᕿᓂᖅᑐᓕᕆᔩᑦ ᐊᑐᐊᒐᖓ ᐋᖅᑭᑦᓯᒍᓯᐅᓲᖑᒻᒪᑦ, ᐃᓚᓕᐅᑎᓯᒪᒻᒪᑦ ᑕᒪᒃᑯᓄᖓ ᐅᖅᓱᐊᓗᒻᒧᓘᓐᓃᑦ 

ᐊᑐᖅᑕᕕᓂᕐᓄᑦ ᐅᑎᖅᓯᕝᕕᐅᑎᐅᒍᓐᓇᖅᑐᓂᒃ ᕿᓂᖅᑐᖃᖅᑎᓪᓗᒍ. 

 

ᐅᐃᒍᖏᓐᓂ 6 ᐊᑐᐊᒐᕐᓂ ᐅᖃᖅᓯᒪᒻᒪᑦ ᑕᒪᒃᑯᐊ ᐊᒥᐊᒃᑯᑦ ᓱᓇᒃᑯᑖᑦ ᓄᓇᓕᓐᓂ ᕿᓂᖅᑎᓄᑦ ᐊᑐᖅᑕᐅᕙᑦᑐᑦ 

ᐱᖃᓯᐅᔅᓱᒋᑦ ᖃᒧᑕᐅᔭᐃᑦ ᐅᒥᐊᓪᓗ.  

 

ᐅᖃᖅᑏ, ᐃᓱᒫᓘᑕᐅᓯᒪᔪᖃᕐᒪᑦ ᕿᓂᖅᑎᐅᖃᑕᐅᔪᓂᒃ ᓱᓇᒃᑯᑖᖃᑦᓯᐊᖃᑦᑕᙱᒻᒪᒎᖅ.  

 

ᒥᓂᔅᑕ ᐅᖃᕈᓐᓇᖅᐸ ᖃᓄᖅ ᑕᒪᒃᑯᐊ ᓴᓂᑭᓗᐊᕐᒨᖅᑕᐅᓯᒪᒻᒪᖔᑕ ᐱᖁᑏᑦ ᕿᓂᖅᑎᐅᔪᓄᑦ ᐊᕐᕌᒍᓂ 

ᐊᓂᒍᖅᑐᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓄᓇᓕᓐᓂ ᐱᔨᑦᓯᖅᑎᒃᑯᑦ ᒥᓂᔅᑕᖓ ᓯᒪᐃᓚᒃ. 

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐱᖁᑏᑦ ᕿᓂᖅᑎᓄᑦ 

ᑐᓂᔭᐅᑐᐃᓐᓇᕆᐊᖃᖅᑐᑦ ᐱᓪᓗᒋᑦ ᑕᒪᒃᑯᐊ ᐱᖁᑏᑦ ᐊᑐᐊᒐᐃᓪᓗ ᐊᐅᓚᑕᐅᕙᒻᒪᑦ ᐃᖏᕐᕋᔪᓕᕆᔨᒃᑯᓐᓄᑦ 

ᓄᓇᕗᑦ, ᑎᑎᕋᖅᓯᒪᔪᖃᙱᑦᑐᒍᑦ ᖃᑦᑎᑦ ᑐᓂᔭᐅᓵᕐᒪᖔᑕ ᓴᓂᑭᓗᐊᕐᒥ. ᐱᓯᒪᑦᓯᙱᓐᓇᒪᓗ ᑭᓯᐊᓂ 

ᐊᖏᕈᓐᓇᖅᑐᖓ ᐅᑎᕐᕕᒋᓛᕐᓂᐊᕐᓗᒍ ᐅᐊᑦᑎᐊᒃᑲᓐᓂᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ ᒥᔅᑕ ᐃᖃᓗᒃ. 

 

ᐃᖃᓗᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᐸᕋᓗ ᒥᓂᔅᑕ ᑭᐅᒻᒪᑦ. ᒥᓂᔅᑕ ᖃᐅᔨᒪᒐᒥ, ᓈᓴᐅᑎᖏᓐᓂ 

32 ᓄᓇᕗᒻᒥ ᑐᐊᕕᕐᓇᖅᑐᓕᕆᓂᕐᒧᑦ ᐱᖁᔭᖅ. ᒥᓂᔅᑕ ᐃᓪᓗᒨᖅᓯᖃᑦᑕᕆᐊᖃᖅᐳᖅ ᐊᕐᕌᒍᑕᒫᖅᓯᐅᑎᓂᒃ 

ᐅᓂᒃᑳᓂᒃ ᒪᓕᒐᓕᐅᕐᕕᒻᒧᑦ.  

 

ᓄᑕᐅᓛᖑᓯᒪᔪᓂᒃ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ ᐊᐅᓚᓂᕆᔭᖓᑕ ᑐᐊᕕᕐᓇᖅᑐᓕᕆᔨᖏᓐᓄᑦ 

ᐃᓪᓗᒨᖅᑕᐅᓚᐅᖅᓯᒪᕗᑦ ᓄᕕᐱᕆ 6, 2024 ᐅᑭᐅᑦ ᒪᕐᕈᑲᓴᐅᓕᖅᑑᒃ. 

 

ᐅᓂᒃᑳᑦ ᐅᖃᐅᓯᖃᓚᐅᖅᓯᒪᕗᑦ ᐊᕐᕕᓂᓖᑦ ᕿᓂᕐᓂᖃᓚᐅᖅᓯᒪᓐᓂᖅᐳᖅ ᓴᓂᑭᓗᐊᕐᒥ 2023-2024 ᐊᕐᕌᒍᖓᓂ.  



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

16 

 

ᒥᓂᔅᑕ ᐅᖃᕈᓐᓇᖅᐸ 2024-2025ᒥ ᐊᒻᒪ 2025-2026 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᐃᒡᓗᒨᖅᑕᐅᔪᒫᕐᒪᖔᑕ 

ᒪᓕᒐᓕᐅᕐᕕᒻᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ ᓯᒪᐃᓚᒃ. 

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᐊᐱᖅᑯᑎᒋᒻᒪᒍ 

ᐊᕐᕌᒍᑕᒫᖅᓯᐅᑏᑦ ᐱᓪᓗᒋᑦ. ᒫᓐᓇ ᑭᖑᓪᓕᖅᐹᖅᓯᐅᖅᐸᓪᓕᐊᔭᕗᑦ ᐅᓂᒃᑳᑦ ᐃᓪᓗᒨᕈᒫᖅᑐᕆᔨᖅᑕᕗᑦ ᒫᓐᓇᕈᓗᒃ. 

ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ ᖃᑉᓗᑦᓯᐊᖅ. 

 

ᐊᐱᖅᑯᑦ 188 - 7(2): ᐅᓪᓗᓕᒫᖅ ᑭᓐᑐᒐᐅᑕᓐᒥ ᐃᓕᓴᖅᑐᕋᓛᑦ (ᖃᑉᓗᑦᓯᐊᖅ) 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᐅᓪᓗᒥ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓄᑦ. 

ᐅᖃᐅᓯᖃᖅᐳᖓ ᐃᕕᖅᑎᑕᐅᕙᓪᓕᐊᓂᖓᑕ ᐅᓪᓗᓕᒫᑦ ᓄᑲᖅᑎᖅᐹᑦ ᐃᓕᓐᓂᐊᕈᓐᓇᕐᓂᖏᑦ.  

 

ᐅᖃᖅᑏ, ᐊᐅᓚᔨᔪᔅᓴᐅᕗᑎᑦ ᐃᓱᒫᓘᑎᖃᕐᓂᕋᔪᒃᑲᒪ ᐅᐱᕐᖔᖅ ᐃᑦᓯᕙᑎᓪᓗᑕ ᓈᒻᒪᑦᓯᐊᕋᓗᐊᕐᒪᖔᑕ 

ᐃᓂᑦᓴᒋᔭᐅᒍᓐᓇᖅᑐᑦ ᐊᕐᕕᐊᑦ ᓕᕙᐃ ᐊᖕᒫᑉ ᐃᓕᓐᓂᐊᕕᐊᓂ ᐅᓪᓗᓕᒫᖅᑎᑦᓯᓕᕈᑎᒃ ᓄᑲᖅᑎᖅᐹᓂᒃ 

ᐃᓕᓐᓂᐊᕐᕕᒻᒥ? 

 

ᑕᐃᑦᓱᒪᓂ ᒥᓂᔅᑕᐅᑲᐃᓐᓇᖅᑐᖅ ᐅᖃᔪᕗᖅ ᕿᒥᕐᕈᑲᐃᓐᓇᕐᒪᑕᒎᖅ ᐃᓕᓴᕐᕕᒃ ᐊᑐᕈᓐᓇᖅᑕᖏᓐᓂᒃ ᐊᑭᑐᔫᑎᓄᑦ 

ᐱᒋᐊᓕᓐᓂᒃ ᐊᒻᒪ ᐃᒻᒪᖄ ᓄᑖᙳᕆᐊᖅᑕᐅᒋᐊᖃᕋᔭᖅᑐᓂᒃ ᐃᓕᓐᓂᐊᖅᑎᒃᑲᓐᓃᑦ ᐅᓄᖅᓯᒐᔭᕐᓂᖏᓐᓄᑦ.  

 

ᒥᓂᔅᑕ ᑐᓴᖅᑎᑦᓯᔪᓐᓇᖅᐸ ᖃᓄᖅ ᐸᓐᓇᐅᑎᖃᓕᕐᒪᖔᑕ ᑕᐃᑲᓂ ᓕᕙᐃ ᐊᖕᒫ ᐃᓕᓐᓂᐊᕐᕕᖓᓂ ᑖᒃᑯᓄᖓ 

ᓄᑲᖅᑎᖅᐹᑦ ᐃᓕᓐᓂᐊᖅᑎᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᐊᐱᖅᑯᑎᖕᓄᑦ. ᐅᓪᓗᓕᒫᖅ 

ᓄᑲᖅᑎᖅᐹᑦ ᐃᓕᓐᓂᐊᕈᓐᓇᓕᕐᓂᖏᑦ ᐃᕕᖅᑎᑉᐸᓪᓕᐊᔪᒫᕐᓂᐊᖅᓯᒪᒐᑦᑎᒍᑦ ᐃᓕᓴᕐᕕᓕᒫᑦᑎᓐᓂᑦ 

ᐅᓪᓗᓕᒫᕈᓐᓇᓕᕐᓗᑎᑦ. ᐊᕐᕕᐊᑦ ᒪᕐᕉᒃ ᑕᐃᒪ ᐸᕐᓇᐅᓯᒪᒻᒥᔭᕗᑦ ᐊᕐᕕᐊᑦ ᐊᒻᒪ ᑲᖏᖅᖠᓂᐅᓚᐅᖅᓯᒪᔪᖅ.  

 

ᑖᒃᑯᐊ ᐊᑭᑐᔫᑎᒃᑯᑦ ᐱᐅᓯᕆᕙᑦᑕᑎᓐᓂ ᕿᒥᕐᕈᓕᓛᖓᑕ ᐊᖅᑯᑎᖃᕆᐊᖃᕐᒪᑕ, ᐱᓇᓱᓕᔪᕗᒍᑦ ᐊᕐᕕᐊᑦ 

ᐃᓚᓕᐅᖅᑕᐅᓛᖁᑉᓗᒍ ᑕᒪᑐᒧᖓ -- ᐅᕙᑉᑎᓐᓄᑦ ᐃᕕᖅᑎᓐᓂᐊᕈᑦᑎᒍᑦ ᐅᓪᓗᓕᒫᓕᕐᓗᑎᓪᓗ ᐊᕐᕕᐊᓂ 

ᓄᑲᖅᑏᑦ ᐃᓕᓐᓂᐊᖅᑐᑦ ᑖᒃᑯᐊ ᓴᓇᒋᐊᓖᑦ ᓴᓇᑦᑎᐊᒃᑲᓐᓂᕆᐊᓖᑦ ᐅᖓᑕᐅᔾᔨᓯᒪᓛᕐᒪᑕ 

ᑮᓇᐅᔭᖅᑐᑦᓴᕆᒐᔭᙳᐊᖅᑕᑦᑎᓐᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᐊᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑎ, ᐃᓕᑕᖅᓯᔪᖓ ᐃᕕᖅᑎᑕᐅᑦᓯᐊᕈᓂ ᐅᓪᓗᓕᒫᓕᕐᓗᑎᒃ 

ᓄᑲᖅᑎᖅᐹᑦ ᐸᕐᓇᓐᓂᖃᑦᓯᐊᕆᐊᖃᖅᑐᖅ ᐃᓂᑦᓴᖃᑦᓯᐊᕐᓗᓂᓗ ᐃᖅᑲᓇᐃᔭᖅᑎᖃᕐᓗᓂᓗ ᐃᓕᓴᐅᑎᓂᓪᓗ.  

 

ᒥᓂᔅᑕ ᐅᖃᕈᓐᓇᖅᐸ ᐃᓕᓐᓂᐊᖅᑐᓕᕆᔨᒃᑯᑦ ᕿᒥᕐᕈᓯᒪᒻᒪᖔᑕ ᐃᓕᓴᐃᔨᒃᑲᓐᓂᐅᒋᐊᖃᕋᔭᖅᑐᓂᒃ 

ᐃᓕᓴᐅᑎᓂᓪᓗ ᐃᕕᖅᑎᑕᐅᓂᐊᕈᓂ ᐅᓪᓗᓕᒫᖅ ᐃᓕᓐᓂᐊᕈᓐᓇᓕᕐᓗᑎᒃ ᓄᑕᖅᑲᑦ ᓕᕙᐃ ᐊᖕᒪᒃ 

ᐃᓕᓐᓂᐊᕐᕕᖓᓂ ᐊᕐᕕᐊᓂ? ᖁᔭᓐᓇᒦᒃ, ᐅᖃᖅᑏ. 

 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

17 

ᐅᖃᖅᑎ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒫᑎᒋ ᐱᓯᒪᑦᓯᙱᓐᓇᒪ ᑐᓴᕋᑦᓴᒥᒃ. 

ᐅᐊᑦᑎᐊᒃᑲᓐᓂᖅ ᐅᓪᓛᖅ, ᕿᒥᕐᕈᓂᐊᕋᑦᑎᒍᑦ ᐱᖁᔭᑦᓴᖅ 10, ᑕᐃᑲᓂ ᐃᓕᓐᓂᐊᖅᑐᓕᕆᔨᒃᑯᑦ ᐊᑭᑐᔫᑎᓄᑦ 

ᐅᖃᐅᓯᖃᓚᖓᒐᑦᑕ.  

 

ᑖᒃᑯᐊ ᐊᔪᙱᑦᑐᖁᑎᒃᑲ ᓵᓐᓃᖃᑎᒋᓚᖓᒐᒃᑭᑦ ᑕᐃᑲᓂ ᑖᑦᓱᒧᖓ ᐊᑦᑐᐃᔪᒧᑦ ᐊᐱᖅᓱᖅᑕᐅᒃᑲᓐᓂᕋᔭᕈᒪ ᑕᐃᒪ 

ᑕᐃᒃᑯᐊ ᑭᐅᑦᓯᐊᕈᓐᓇᕐᓂᐊᖅᑐᑦ ᖃᑦᓯᒃᑲᓐᓂᕐᓂᒃ ᐃᓕᓴᐃᔨᖃᕆᐊᖃᕋᔭᕐᒪᖔᑦ.  

 

ᐃᒪᐃᒐᔪᑉᐳᓪᓕ ᐃᕕᖅᑎᑕᐅᕙᓪᓕᐊᓂᖏᓐᓂᒃ ᑕᒫᓂ ᐊᑕᐅᓯᖅ ᐱᖓᓱᓪᓘᓐᓃᑦ 

ᐃᓕᓴᐃᔨᐅᒋᐊᖃᒃᑲᓐᓂᖃᑦᑕᖅᓯᒪᔪᑦ ᑕᒪᑐᒪᙵᑦ ᐃᕕᖅᑎᑦᓯᕙᓪᓕᐊᓂᖃᖅᑎᓪᓗᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓕᑕᕆᑉᓗᒍ ᐱᒻᒪᕆᐅᓂᖓ ᓄᓇᕗᒻᒥᐅᓕᒫᑦ ᓄᓇᓕᖏᑦ 

ᐃᒡᓗᑦᓴᖃᑦᓯᐊᕐᓗᑎᒃ ᐱᓇᓲᑎᓂᓪᓗ ᐃᑲᔪᖅᑕᐅᑦᓯᐊᖅᐸᓐᓂᐊᕐᒪᑦ ᐃᕕᖅᑎᑕᐅᑦᓯᐊᕐᓗᓂ ᐅᓪᓗᓕᒫᖅ ᓄᑲᖅᑏᑦ 

ᐃᓕᓐᓂᐊᖅᑐᑦ.  

 

ᑐᓴᕋᒃᓴᑦ ᒐᕙᒪᒃᑯᓐᓂᙶᖅᑐᑦ ᐅᖃᖅᓯᒪᒻᒪᑕ ᐸᕐᓇᐅᑕᐅᓂᖓ ᐅᓪᓗᓕᒫᖅ ᐃᓕᓴᐃᓂᖃᓕᕈᓂ ᓄᑲᖅᑎᓂᒃ 

ᑲᖏᖅᓯᓂᕐᒥ 2027-28ᖑᒍᒫᖅᑐᒥ. 

 

ᒥᓂᔅᑕ ᐅᖃᕈᓐᓇᖅᐹ ᖃᖓᓪᓚᑦᑖᖅ ᐃᕕᖅᑎᑕᐅᓪᓚᑦᑖᕋᔭᙳᐊᕐᒪᖔᑦ, ᓄᑲᖅᑎᓂᒃ ᐃᓕᓴᐃᓂᖅ ᓄᓇᓕᓕᒫᓂ 

25-ᖑᔪᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕ, ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑏ, ᐊᑕᐅᓯᐅᙱᓚᑦ ᐃᓕᓐᓂᐊᕐᕖᑦ ᐸᕐᓇᐅᑎᓕᐅᕈᑎᒋᐊᖃᖅᑕᕗᑦ, ᑮᓇᐅᔭᐃᑦ ᐱᖃᕆᐊᖃᕐᓂᐊᕐᒥᒐᑦᑕ 

ᓄᑖᙳᕆᐊᕈᑎᑦᓴᓄᑦ.  

 

ᐊᒥᓲᓂᖅᓴᑦ ᐃᓕᓐᓂᐊᕐᕖᑦ ᐅᓪᓗᓕᒫᖅ ᓄᑲᖅᑎᖅᐹᕐᓂᒃ ᐃᓕᓐᓂᐊᕐᓂᖃᖅᐸᖏᑦᑐᑦ, 

ᓄᑖᙳᕆᐊᖅᑕᐅᒋᐊᖃᕈᒫᖅᑐᑦ ᓄᑖᕐᓂᒃ ᐃᓪᓗᕈᓯᑦᓴᓂᒃ, ᑕᒪᓐᓇ ᐸᕐᓇᐅᑕᐅᕙᓪᓕᐊᕗᖅ. ᐅᓪᓗᓪᓚᑦᑖᖏᓐᓂᒃ 

ᐱᐊᓂᒃᑕᐅᔪᒫᕐᒪᖔᖅ ᐱᓯᒪᑦᓯᙱᑐᐃᓐᓇᖅᐳᖓ. ᑭᓯᐊᓂ ᒪᓕᒍᒫᕐᒥᔪᑦ ᑕᒪᓐᓇ ᑮᓇᐅᔭᐃᑦ ᐊᑐᐃᓐᓇᐅᒍᑎᑦ 

ᑕᒪᓐᓇ ᐃᕕᖅᑎᑕᐅᑦᓯᐊᕐᓂᐊᖅᑯᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᖁᕐᓗᖅᑑᕐᒧᑦ ᒪᓕᒐᓕᐅᖅᑎ, ᖁᓕᒃᑖᓇ.  

 

ᐊᐱᖅᑯᑦ 189 - 7(2): ᒐᕙᒪᑐᖃᒃᑯᑦ ᒪᓕᒐᕋᓛᑎᒍᑦ ᐊᑐᖁᔭᖏᑦ ᐊᒃᑐᐃᔪᑦ ᐅᑭᐅᖅᑕᖅᑑᑉ 

ᒐᕙᒪᖃᕝᕕᐊᓂᒃ (ᖁᓕᒃᑖᓇ) 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒋᓂᐊᖅᑕᕋ ᒥᓂᔅᑕᖓᓐᓄᑦ ᐃᖏᕐᕋᔾᔪᑎᓕᕆᔨᒃᑯᑦ 

ᐊᐅᓚᔪᓐᓇᐅᓯᕆᔨᒃᑯᑦ ᒥᓂᔅᑕᖓᓐᓄᑦ.  

 

ᒥᓂᔅᑕ ᐃᖅᑲᐅᒪᖕᒪᑦ, ᓴᖅᑭᑦᑎᕋᑖᓚᐅᕋᒪ ᑎᑎᕋᐅᓯᐊᓐᓂᒃ, ᔫᑳᑦ ᒥᓂᔅᑕᖓᓐᓂ, ᐊᖅᑯᑎᑯᑖᓕᕆᓂᕐᒧᑦ ᐊᒻᒪ 

ᓴᓇᔪᓕᕆᔨᒃᑯᑦ ᒐᕙᒪᑐᖃᒃᑯᑦ ᐊᕙᑎᓕᕆᔨᒃᑯᓐᓄᑦ ᒥᓂᔅᑕᖓᓐᓄᑦ ᐅᖅᓱᐊᓗᐃᑦ ᑕᒪᒃᑯᐊ ᐅᖅᓱᕐᓗᐃᑦ 

ᐊᑐᖅᑕᐅᖃᑦᑕᕐᓂᖏᓐᓄᑦ ᐅᑭᐅᖅᑕᖅᑑᑉ ᒐᕙᒪᒃᑯᖏᓐᓂ.  

ᐅᖃᖅᑏ, ᒥᓂᔅᑕᐅᑉ ᑎᑎᕋᖅᓯᒪᔭᖓ ᐅᖃᖅᓯᒪᓚᐅᕐᒪᑕ, “ᐅᑭᐅᒃᑯᑦ, -40-ᖑᖃᑦᑕᕐᒪᑕ ᐊᒻᒪ ᐃᑲᔪᖅᑐᐃᔾᔪᑏᑦ 

ᐱᑕᖃᕋᑎᒃ, ᑕᐃᒃᑯᐊ ᐅᖅᓱᐊᓗᒃᑐᖃᑦᑕᖅᑐᑦ ᑖᒃᑯᐊ ᓱᕋᖃᑦᑕᕐᒪᑕ ᐊᒻᒪᓗᑦᑕᐅᖅ ᑕᒪᒃᑲᐅ ᐊᐅᓚᐅᑎᖏᑦ 

ᓱᕋᖃᑦᑕᕐᒪᑕ ᑕᐃᒃᑯᐊ ᐊᐅᑐᖅᑕᐅᔪᓐᓇᕋᓗᐊᖅᑎᓪᓗᒋᑦ. ᖃᓪᓗᓈᑦ ᓄᓇᖓᓐᓂᓕ ᑕᐃᒃᑯᐊ ᐊᔪᓕᕌᖓᑕ 

ᑭᙳᕙᕆᐊᖅᑎᑦᑎᖃᑦᑕᕐᒪᑕ, ᐊᒻᒪ ᓱᕋᒃᖢᑎᒃ. ᐅᑭᐅᖅᑕᖅᑐᒥᓕ ᑕᒪᒃᑯᐊ ᐊᒃᓴᐅᓗᒃ ᐱᒻᒪᕆᐅᖕᒪᑦ ᓱᕋᒃᑐᑦ.”  

 

ᐅᖃᖅᑏ, ᑲᓇᑕᐅᑉ ᒐᕙᒪᒃᑯᖏᑦ ᑐᒃᓯᕋᕐᒪᑕ ᐃᒪᓐᓇᐃᑦᑐᓂᒃ, “ᐃᖅᑲᓇᐃᔭᖃᑎᖃᕐᓗᑎᒃ ᔫᑳᓐᒥᐅᓂ 

ᐅᑭᐅᖅᑕᖅᑐᒥᓗ ᒐᕙᒪᐅᔪᓄᑦ ᖃᐅᔨᓴᐃᓗᑎᒃ, ᐊᑐᙱᑲᐃᓐᓇᖁᓪᓗᒋᑦ ᒪᓕᒐᕋᓛᓂᒃ ᑕᒪᒃᑯᓂᖓ dᐃeᔅeᓪ-ᓂ 

ᐅᖅᓱᐊᓗᒃᑐᖃᑦᑕᖅᑐᓂᒃ ᐊᑐᖅᑕᐅᔪᓐᓇᖁᓪᓗᒋᑦ ᓱᓇᒃᑯᑎᖏᑦ.” ᑕᐃᒪᓐᓇ ᐅᖃᓚᐅᕐᒪᑦ. 

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᓄᖅ ᐅᖃᖃᑎᖃᖅᓯᒪᓕᕐᒪᖔᑕ ᒥᓂᔅᑕᐅᖃᑎᖏᓐᓂᒃ ᑖᒃᓱᒪ ᒥᒃᓵᓄᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᐃᖏᕐᕋᔪᓕᕆᔨᒃᑯᓐᓄᑦ ᐊᐅᓚᔪᓐᓇᐅᑎᓕᕆᔨᒃᑯᓐᓄᓪᓗ ᒥᓂᔅᑕ, Hᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᙱᑦᑐᖓ ᑐᓴᖅᑎᑦᑎᔾᔪᑎᓂᒃ ᓄᑖᕐᓂᒃ 

ᐅᓪᓗᒥ, ᑭᓯᐊᓂ ᖃᐅᔨᒋᐊᕐᕕᒋᓂᐊᖅᐸᒃᑲ ᐃᖅᑲᓇᐃᔭᖃᑎᒋᖃᑦᑕᖅᑕᒃᑲ ᖃᓄᖅ ᐱᓯᒪᖕᒪᖔᑕ.  

 

ᐃᓚᖓᑦ ᑖᓐᓇ ᐅᔾᔨᕐᓇᖅᑐᖅ ᐊᔾᔨᒋᙱᐊᕐᔪᒻᒪᒍ ᒐᕙᒪᐅᖅᑲᐅᔪᑦ ᔫᑳᓐᒥ ᐱᐅᔪᐊᓗᖕᒥᒃ ᐅᖅᓱᐊᓗᒃᑖᖃᑦᑕᕐᒪᑕ 

ᐅᑭᐅᖅᑕᖅᑐᒥ ᐊᑐᖅᑕᐅᓯᒪᔪᓂ. ᓲᕐᓗ ᑕᒪᒃᑯᐊ ᑭᓂᖅᑐᖏᑦ ᑕᒪᒃᑯᓂᖓ ᐊᑦᑐᐃᓯᖃᑦᑕᕐᒪᑕ ᐅᖅᓱᐊᓗᒃ 

ᐊᑐᖃᑦᑕᖅᑕᕗᑦ ᐱᐅᓂᖅᓴᐅᖕᒪᑦ, ᐊᓯᖏᓐᓂ ᒐᕙᒪᖃᕐᕕᐅᔪᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᖁᓕᒃᑖᓇ.  

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑕᐅᖅ ᒥᓂᔅᑖ ᑭᐅᒐᕕᑦ.  

 

ᐃᓕᓴᖅᓯᔪᖓ ᒐᕙᒪᑐᖃᒃᑯᑦ ᒪᓕᒐᕋᓛᖏᑦ ᐱᓕᕆᔭᐅᖕᒪᑕ ᐊᕙᑎᒧᑦ ᓴᐳᒻᒥᐅᓯᖅᓯᒪᖁᓪᓗᒋᑦ, ᑭᓯᐊᓂ 

ᐃᓱᒪᖃᕈᓐᓇᖏᒻᒪᑕ ᐊᑐᖅᑕᐅᕙᒃᑐᓂᒃ ᐱᓪᓚᒃᑖᓂᒃ ᐅᑭᐅᖅᑕᖅᑐᒥ.  

 

ᒥᓂᔅᑕ ᐅᖃᕈᓐᓇᖅᐹ ᐱᓕᕆᕕᖓᑦ ᓇᓗᓇᐃᖅᓯᓯᒪᓕᕐᒪᖔᑦ ᒐᕙᒪᑐᖃᒃᑯᑦ ᒪᓕᒐᖏᓐᓂᑦ ᐱᓕᕆᔾᔪᑎᖃᖅᑐᑦ 

ᐊᒃᑐᐃᓂᖃᕐᒪᖔᑕ ᐃᒥᕐᒧᑦ ᐊᐅᓚᐅᑎᐅᔪᓂᒃ, ᖃᖓᑕᓲᒃᑯᓪᓗ ᐊᐅᓚᐅᑎᐅᕙᒃᑐᓂᒃ ᐊᑐᖅᑕᐅᔪᓂ 

ᐊᑦᑐᐃᓂᖃᕐᓂᐊᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒥᓂᔅᑕ Hᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑲᐅᒐᒪᐃᓛᒃ ᖃᐅᔨᒪᙱᓐᓇᒪ, ᑎᑎᕋᖅᓯᒪᔪᓂ ᒫᓐᓇ ᑖᒃᑯᐊ ᐊᑯᓂᑲᓪᓚᒃ ᐅᖃᐅᓯᐅᖃᑦᑕᕐᒪᑕ, ᐊᕐᕌᒍᓂ 

ᐊᓂᒍᖅᑐᓂ ᑕᒪᒃᑯᓇᙵᑦ ᑕᕆᐅᕐᒥ ᐊᐅᓚᐅᑎᐅᔪᓂᑦ, ᐅᖅᓱᐊᓗᒡᓘᓐᓃᑦ ᐊᑐᖃᑦᑕᖁᔭᐅᙱᒻᒪᑕ.  

 

ᑭᓯᐊᓂ ᖃᐅᔨᒪᙱᑦᑐᖓ ᐃᓱᒪᒋᔭᒃᑯᑦ ᐃᓱᒫᓘᑎᒋᔭᖏᑕ ᒥᒃᓵᓄᑦ. ᑭᓯᐊᓂ ᖃᐅᔨᒋᐊᕐᕕᒋᓂᐊᖅᐸᒃᑲ 

ᐃᖅᑲᓇᐃᔭᖅᑎᒃᑲ ᑖᒃᓱᒪ ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᖁᓕᒃᑖᓇ.  

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑕᐅᖅ ᑭᐅᖕᒪᑦ.  

 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐅᔨᒪᔪᒍᑦ ᒐᕙᒪᑐᖃᒃᑯᑦ ᐃᑲᔪᖅᑐᐃᖕᒪᑕ ᓯᕕᑐᔪᒧᑦ ᐊᑐᖃᑦᑕᕐᓂᕐᒧᑦ ᓄᓇᓯᐅᑎᓂᒃ ᐅᖅᓱᐊᓗᒃᑐᖏᑦᑐᓂᒃ 

ᕚᑕᓖᓕᖕᓂᒃ.  

 

ᑖᒃᑯᐊ ᓄᓇᕗᒻᒥ ᐆᑦᑐᕋᐃᓚᐅᖅᓯᒪᖕᒪᑕ, ᑭᖑᓂᑦᑎᓐᓂ ᖃᐅᔨᓴᐃᓪᓗᑎᒃ bᐋᑕᓖᓕᖕᓂᒃ ᓄᓇᓯᐅᑎᓂᒃ 

ᐅᑭᐅᖅᑕᖅᑐᒥ ᐊᑐᕈᓐᓇᕐᒪᖔᑕ.  

 

ᑐᓴᕋᒃᓴᑦ ᑎᑎᕋᖅᑕᐅᔪᑦ ᒐᕙᒪᑐᖃᒃᑯᓐᓄᑦ ᐃᒪᐃᓕᖓᓚᐅᕐᒪᑕ, “ᕚᑕᓖᓄᑦ ᓄᓇᓯᐅᑎᑦ ᐊᒃᓱᕈᕐᓇᕐᒪᑕ 

ᐱᔭᕐᓂᖏᒻᒪᑕ ᐅᑭᐅᖅᑕᖅᑐᒥ ᐊᑐᖅᑕᐅᑎᓪᓗᒋᑦ, ᓯᓚ ᓂᒡᓚᓱᒃᑎᓪᓗᒍ -50-ᙳᕌᖓᑦ ᐊᒻᒪ 24-ᓂ ᐃᑲᕐᕋᓄᑦ 

ᑖᖃᑦᑕᖅᑎᓪᓗᒍ ᐊᕐᕌᒎᑉ ᐊᕝᕙᖏᑦ.  

 

600 ᐅᖓᑖᓃᑦᑐᑦ ᓄᓇᓯᐅᑏᑦ ᐊᑐᖅᑕᐅᓚᐅᖅᑐᑦ ᒐᕙᒪᑐᖃᒃᑯᓐᓂᑦ, ᑖᒃᑯᐊ ᐊᐅᓚᐅᑎᖃᖅᖢᑎᒃ ᐊᑐᓂ 

ᐃᓗᐊᒍᑦ. ᒐᕙᒪᑐᖃᒃᑯᑦ ᐃᓕᓴᖅᓯᖕᒪᑕ ᑖᒃᑯᐊ ᐅᑭᐅᖅᑕᖅᑐᒥ ᑭᓯᐊᓂ ᐅᖅᓱᐊᓗᖅᑐᖅᑐᓄᑦ ᐊᑐᕈᓐᓇᕐᒪᑕ, 

ᐱᔾᔪᑎᒋᓪᓗᒋᑦ bᐋᑕᓖᓖᑦ ᓄᓇᓯᐅᑏᑦ ᐊᑐᖅᑕᐅᑎᓪᓗᒋᑦ ᓄᓇᓕᖕᓂ ᐱᑐᒍᓐᓇᕐᒪᖔᑕ ᑭᓯᐊᓂ ᓄᓇᓖᑦ 

ᐅᓄᖅᑐᓂᑦ ᐅᖓᓯᒃᑐᓄᑦ ᐅᖅᓱᐊᓗᖅᑐᑐᓂ ᐊᑐᖃᑦᑕᕐᒪᑕ ᑕᐃᒃᑯᐊ ᐊᑐᕈᓐᓇᕐᒥᔫᒐᓗᐊᑦ ᑕᒪᒃᑯᓄᖓ 

ᐅᖅᓱᐊᓗᖅᑐᖏᑦᑐᓄᑦ ᓄᓇᓯᐅᑎᓄᑦ.”  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᓂᖓ ᒐᕙᒪᑐᖃᒃᑯᑦ ᑕᒪᑐᒧᖓ ᖃᓄᖅ ᐱᓕᕆᐊᖃᕐᒪᖔᑕ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᐃᖏᕐᕋᔪᓕᕆᔨᒃᑯᓐᓄᑦ ᐊᐅᓚᔪᓐᓇᐅᑎᓕᕆᔨᒃᑯᓐᓄᓪᓗ ᒥᓂᔅᑕ, Hᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑏ, ᖃᐅᔨᒪᙱᑦᑐᖓᐃᓛᒃ ᑕᒪᒃᑯᓄᖓ ᒐᕙᒪᑐᖃᒃᑯᑦ ᖃᓄᖅ ᑖᒃᑯᓂᖓ ᐃᓯᐊᕿᔪᓂᒃ ᐊᑐᖃᑦᑕᕐᓂᕐᒧᑦ 

ᐅᖅᓱᐊᓗᒃᑐᖅᑐᓂᑦ.  

 

ᐊᕙᑎᓕᕆᔨᒃᑯᓪᓗ ᒫᓐᓇ ᐱᓕᕆᕕᔭᖏᑦ ᖃᒧᑕᐅᔭᓄᑦ ᑕᒪᒃᑯᓄᖓ ᐱᓕᕆᐊᖃᓚᐅᕐᒥᒻᒪᑕ, ᑭᓯᐊᓂ ᓯᓚ 

ᓂᒡᓚᓱᒃᑎᓪᓗᒍ ᕚᑕᓖᖏᑦ ᐆᒪᖅᑎᒃᑲᓐᓂᕋᓱᒃᖢᒋᑦ ᐱᔭᕐᓂᖏᒻᒪᑕ.  

 

ᐅᖃᖅᑏ, ᖃᐅᔨᒪᙱᑦᑐᖓᓘᓐᓃᑦ, ᐅᖃᖅᑏ, ᑲᒻᐸᓂᐅᔪᑦ bᐋᑕᓖᑐᖅᑐᓂᒃ ᓄᓇᓯᐅᑎᓂᒃ ᖃᐅᔨᓴᐃᖃᑦᑕᕐᒪᖔᑕ 

ᓯᓚᒥ ᓂᒡᓚᓱᒃᑐᒥ ᐊᑐᖅᑕᐅᔪᓐᓇᕐᒪᖔᑕ. ᑭᓯᐊᓂᓕ ᓄᓇᕗᒻᒥ ᐊᑐᖅᑕᐅᒐᔭᖅᑐᓂ ᖃᐅᔨᒪᓇᙱᑦᑐᖅ, ᑭᓯᐊᓂᓕ 

ᐱᕕᖃᖅᑐᑦ ᖃᐅᔨᓴᖅᑕᐅᔪᓐᓇᖅᑐᑦ ᑖᒃᑯᐊ ᐊᑐᖅᑕᐅᔪᓐᓇᕐᒪᖔᑦ ᑭᓯᐊᓂ ᐊᐃᑦᑖᖑᒐᔭᖅᑐᖅ ᑕᒪᒃᑯᐊ 

ᐃᑯᒻᒪᖅᑯᑎᓄᑦ ᐊᑭᖏᑦ ᐊᑭᑐᔪᐊᓘᒻᒪᑕ ᑲᑉᐳᔭᖅᑐᑦ.  

 

ᑭᓯᐊᓂ ᒫᓐᓇ ᓯᕗᒧᐊᒃᐸᓪᓕᐊᑎᓪᓗᒋᑦ ᑲᑉᐳᔭᖅᑐᑦ, ᐅᑭᐅᖅᑕᖅᑐᒥ ᖃᐅᔨᓴᖅᑕᐅᖃᑦᑕᕐᒪᑕ ᓯᕗᒧᐊᒍᓐᓇᕐᒪᖔᑕ 

ᓄᓇᓯᐅᑎᕗᑦ ᑲᑉᐳᔭᖅᑐᓂᒃ ᐆᒻᒪᖅᑯᑎᖃᕈᓐᓇᕐᒪᖔᑕ ᐅᖅᓱᐊᓗᒃᑐᖏᑦᑐᓂᒃ ᖃᐅᔨᓴᕈᓐᓇᖅᐳᒍᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᑲᔪᓯᓗᑕ. ᑲᑎᒪᔾᔪᑎᑦᑕ ᓈᓴᐅᑎᖓ 7. ᑎᑎᖅᑲᑎᒍᑦ ᐊᐱᖅᑯᑏᑦ. 

ᑲᑎᒪᔾᔪᑎᒃᓴᖅ 8. ᑎᑎᖅᑲᑎᒍᑦ ᐊᐱᖅᑯᑎᓄᑦ ᑭᐅᔾᔪᑏᑦ. ᑲᑎᒪᔾᔪᑎᒃᓴᖅ 9. ᐅᑎᕐᔪᑏᑦ ᒪᑐᐃᕈᑎᓄᑦ. 

ᑲᑎᒪᔾᔪᑎᒃᓴᖅ 10.  ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑏᑦ. ᑲᑎᒪᔾᔪᑎᒃᓴᖅ 11. ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᓄᑦ 

ᑭᐅᔾᔪᑏᑦ. ᑲᑎᒪᔾᒧᑎᒃᓴᖅ 12. ᐅᓂᒃᑳᑦ ᑲᑎᒪᔨᕋᓛᓂ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᐱᖁᔭᒃᓴᓂ ᐊᓯᖏᓐᓂᓪᓗ. 

ᑲᑎᒪᔾᔪᑎᒃᓴᖅ 13. ᑎᑎᖅᑲᑦ ᓴᖅᑭᑕᐅᓂᖏᑦ. ᒐᕙᒪᓕᕆᔨᒃᑯᓐᓄᑦ ᐊᖏᔪᖅᑳᖃᕐᕕᒻᒧᓪᓗ ᒥᓂᔅᑕ, ᒪᐃᓐ.  

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

ᓴᖅᑭᑕᐅᔪᖅ ᑎᑎᖅᑲᒃ 71 - 7(2): 2025-26 ᐊᕐᕌᒍᒧᑦ ᐅᓂᒃᑳᓕᐊᖅ ᐸᐃᑉᐹᓕᕆᔭᐅᓂᖓᓄᑦ 

ᒪᑐᐃᖓᓂᖅ ᑐᑭᓯᐅᒪᔾᔪᑎᓄᑦ ᓴᐳᒻᒥᔭᐅᓂᖓᓗ ᑲᙳᓇᖅᑎᑦᑎᓂᕐᒧᑦ ᒪᓕᒐᖅ (ᒪᐃᓐ) 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐊᓕᐊᓇᐃᒍᓱᑦᑐᖓ, ᐅᖃᖅᑏ, 

ᓴᖅᑭᑦᑎᔭᕆᐊᒃᓴᖅ 2025-2026 ᐅᓂᒃᑳᓂ ᐊᑐᖅᑕᐅᓂᖓᓂ ᑲᙳᓇᖅᑐᓕᕆᓂᕐᒧᑦ ᓴᐳᒻᒥᐅᓯᖅᓯᓯᒪᓂᕐᓗ 

ᑲᙳᓇᖅᑐᓄᑦ ᐱᖁᔭᕐᔪᐊᖏᓐᓂ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑭᑕᐅᓂᖏᑦ. ᓄᓇᓕᓐᓂ ᐱᔨᑦᓯᖅᑎᒃᑯᓐᓄᑦ ᒥᓂᔅᑕ, ᓯᒪᐃᓚᒃ. 

 

ᓴᖅᑭᑕᐅᔪᖅ ᑎᑎᖅᑲᒃ 72 - 7(2): 2025 ᐃᖏᕐᕋᔪᓕᕆᓂᕐᒧᑦ ᐅᓗᕆᐋᓇᖅᑐᓕᕆᓂᕐᒧᑦ ᐊᕐᕌᒍᒧᑦ 

ᐅᓂᒃᑳᖓ (ᓯᒪᐃᓚᒃ) 

ᓴᖅᑭᑕᐅᔪᖅ ᑎᑎᖅᑲᒃ 73 - 7(2): 2024 ᐊᕿᕌᒍᐊᓄᑦ ᐅᓂᒃᑳᖓ ᐸᐅᑉᐹᓕᕆᔭᐅᓂᖓᓄᑦ 

ᐊᐅᓪᓛᖅᑎᑕᐅᓲᑦ ᐅᓗᕆᓇᕈᓐᓇᓲᓄᑦ ᒪᓕᒐᖅ (ᓯᒪᐃᓚᒃ) 

ᓴᖅᑭᑕᐅᔪᖅ ᑎᑎᖅᑲᒃ 74 - 7(2): 2025 ᐊᕿᕌᒍᐊᓄᑦ ᐅᓂᒃᑳᖓ ᐸᐅᑉᐹᓕᕆᔭᐅᓂᖓᓄᑦ 

ᐊᐅᓪᓛᖅᑎᑕᐅᓲᑦ ᐅᓗᕆᓇᕈᓐᓇᓲᓄᑦ ᒪᓕᒐᖅ (ᓯᒪᐃᓚᒃ) 

 

ᐊᖓᔪᖅᑳᖅᑦ ᑯᕋᐃᒃ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᒃᑐᖓ ᓴᖅᑭᑦᑎᔭᕆᐊᒃᓴᖅ ᐱᖓᓱᓂᒃ 

ᐅᓂᒃᑳᓂᒃ 2025 ᓄᓇᓯᐅᑎᓄᑦ ᐊᑦᑕᓇᔾᔭᐃᖅᓯᒪᓂᕐᒧᑦ ᐱᖁᔭᖅ ᐊᕐᕌᒍᑕᒫᑦ ᐅᓂᒃᑳᖓᑦ, 2024-2025-ᓗ 

ᐊᕐᕌᒍᒧᑦ ᐅᓂᒃᑳᖅ ᐊᑐᖅᑕᐅᓂᖓᓄᑦ ᐅᓯᑲᑦᑕᖃᑦᑕᕐᓂᕐᒧᑦ ᐅᓗᕆᐊᓇᖅᑐᓂᒃ ᐱᖁᔭᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᑲᔪᓯᒃᑲᓐᓂᕐᓗᑕ. ᑲᑎᒪᔾᔪᑎᒃᓴᖅ 14. ᖃᐅᔨᒃᑲᐃᔾᔪᑏᑦ 

ᐱᖁᔨᕗᖔᕈᑕᐅᓂᐊᖅᑐᓂᑦ. ᑲᑎᒪᔾᔪᑎᒃᓴᖅ 15. ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑕᐅᓂᐊᖅᑐᓂᑦ ᓯᕗᓪᓕᖅᐹᕐᒥ 

ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᑦ. ᑲᑎᒪᔾᔪᑎᒃᓴᖅ 16. ᐱᖁᔨᕗᖔᕈᑏᑦ. ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᕐᒥ 

ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᑲᑎᒪᔾᔪᑎᒃᓴᖅ 18. ᑐᒡᓕᐊᓂ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᑲᑎᒪᔾᔪᑎᒃᓴᖅ 

19.  ᑲᑎᒪᑐᐃᓐᓇᕐᓂᖅ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐱᖁᔭᒃᓴᓂ ᐊᓯᖏᓐᓂᓪᓗ. ᐱᖁᔭᒃᓴᖅ 10, 11, 12. ᒥᔅᑕ 

ᖃᑉᓗᑦᓯᐊᖅ, ᐃᑦᓯᕙᐅᑕᕐᒦᑎᓪᓗᒍ.  

 

ᑭᓯᐊᓂ ᐱᒋᐊᙱᓂᑦᑎᓐᓂ 20-ᒥᓂᑦᔅ ᓄᖅᑲᖓᑲᐃᓐᓇᕐᓂᐊᕋᑦᑕ. ᐃᖅᓱᖅᑏ.  

 

>> ᑲᑎᒪᓂᖅ ᓄᖅᑲᑲᐃᓐᓇᖅᑐᖅ 10:12 ᐊᒻᒪᓗ ᑲᑎᒪᑐᐃᓐᓇᕐᓂᖅ ᐱᒋᐊᖅᑐᖅ 10:30 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᖃᑉᓗᑦᓯᐊᖅ) (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᑐᐃᓐᓇᕐᓂᖅ ᐱᒋᐊᖁᓕᖅᑲᕋ. ᑲᑎᒪᑐᐃᓐᓇᓂᕐᒥ 

ᐅᑯᓂᖓ ᐱᔭᔅᓴᖃᖅᑐᒍᑦ, ᐱᖁᔭᔅᓴᖅ 10, 11 ᐊᒻᒪ 12. ᑲᑎᒪᔨᕋᓛᑦ ᓱᒍᒪᕙᑦ? ᒥᔅᑕ ᑕᖅᑐᖅ. 

 

ᑕᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᔅᓯᕙᐅᑖᖅ. ᑲᑎᒪᑐᐃᓐᓇᕐᓂᖅ ᐱᒋᐊᒃᑲᓐᓂᖁᔭᕋ ᐅᕙᒍᑦ ᓵᖓᓂ ᐱᖁᔭᔅᓴᖅ 

10-ᒥ, ᐱᓕᕆᐊᔅᓴᖃᖅᑐᒍᑦ 2027-2028 ᐊᑭᑐᔪᖅᑐᕈᑎᔅᓴᖏᑦ ᐊᒻᒪ 2027-2028 ᐊᑭᑐᔪᖅᑐᕈᑎᔅᓴᖏᑦ 

ᐃᓕᓐᓂᐊᖅᑐᓕᕆᔨᒃᑯᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑕᖅᑐᖅ. ᐊᖏᖃᑎᒌᑉᐱᑖ ᐱᓕᕆᐊᖃᖅᑳᕐᓂᐊᕐᓗᑕ ᐱᖁᔭᔅᓴᖅ 10 

ᑮᓇᐅᔭᓂᑦ ᑐᔅᓯᕋᐅᑏᑦ ᐊᑭᑐᔪᓄᑦ 2027-2028?  

 

ᑲᑎᒪᔩᑦ ᐃᓚᖏᑦ: ᐊᖏᖅᑐᑦ. 

 

ᒪᓕᒐᒃᓴᖅ 10 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2027-2028 - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᕆᒍᒪᔭᕋ ᒥᓂᔅᑕ ᐊᕿᐊᕈᖅ ᐱᓕᕆᔨᑎᑦ ᐃᕝᕕᑦ ᓴᓂᐊᓃᖁᓂᐊᖅᑭᒌᑦ 

ᑲᑎᒪᔨᕋᓛᑉ ᓵᖓᓂ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐄ’. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔨᕋᓛᑦ ᐊᖏᖅᑳᑦ ᒥᓂᔅᑕᐅᑉ ᐱᓕᕆᔨᖏᑦ ᐃᓕᔅᓯ ᓵᖓᓃᖃᑕᐅᒍᓐᓇᖁᓪᓗᒋᑦ? 

 

ᑲᑎᒪᔩᑦ ᐃᓚᖏᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᓱᑦᑏ, ᑖᒃᑯᐊ ᐃᓯᖅᑎᓚᐅᕐᒥᒃᑭᑦ. ᑎᑎᕋᖅᑕᐅᒍᓐᓇᕐᓂᐊᕐᖓᑦ ᒥᓂᔅᑕ ᐊᕿᐊᕉᖅ, 

ᐱᓕᕆᔩᒃᑭᒃ ᑭᒃᑰᒻᒪᖔᑎᒃ ᓇᓗᓇᐃᖅᑳᓚᐅᕐᓗᒋᒃ ᒪᑐᐃᖅᓯᒍᑎᖕᓄᑦ ᐱᒋᐊᕈᓐᓇᖅᓯᔪᑎᑦ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐊᓕᐊᓇᐃᑦ ᑕᒪᐅᙵᕈᓐᓇᕋᒪ ᑖᓐᓇ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᐊᖓᑕ ᒥᔅᓵᓄᑦ. ᑖᓐᓇ ᓴᐅᒥᓐᓃᑦᑐᖅ ᕇᐱᑲ ᕼᐊᐃᓐᓄ, ᑐᖓᓕᕋ. ᐊᒻᒪ ᐅᓇ 

ᑕᓕᖅᐱᓐᓃᑦᑐᖅ ᐃᕝᕕᑦ ᓴᐅᒥᐊᓃᑦᑐᖅ ᕕᐅᕆ ᑯᐊᓐᕙᐃᑦ, ᑖᓐᓇ ᐊᐅᓚᑦᑎᔨ ᑖᒃᑯᓄᖓ ᐊᑭᑐᔫᑎᓄᑦ 

ᐸᕐᓇᐅᑎᓄᑦ. 

 

ᐃᒃᓯᕙᐅᑖᖅ, ᐊᓕᐊᓇᐃᒍᓱᒃᐳᖓ ᐅᓪᓗᒥ ᐅᖃᐅᓯᕆᔪᓐᓇᕋᒃᑭᑦ ᐃᓕᓐᓂᐊᕐᓂᓕᕆᔨᒃᑯᑦ ᑐᒃᓯᕋᖅᓯᒪᔭᖓᑦ 

2027−2028-ᒧᑦ ᐊᑭᑐᔫᑎᓂᒃ ᓇᓚᐅᑦᑖᖅᑕᐅᓯᒪᔪᓂᒃ, ᑲᑎᓪᓗᒋᑦ ᐊᑭᖃᖅᑎᒋᔪᑦ $26,070,000−ᓂᒃ.  

 

ᓄᓇᕗᒻᒥ 46−ᖑᔪᑦ ᐃᓕᓐᓂᐊᕐᕖᑦ ᐊᑭᑐᔫᑎᓂ ᑮᓇᐅᔭᖃᕆᐊᖃᖅᑐᑦ ᐊᖏᖅᓯᒪᓪᓗᑎᒡᓗ ᐃᓕᓐᓂᐊᖅᑎᑦᑎᓂᕐᒧᑦ. 

ᐃᓕᓐᓂᐊᕐᕕᕗᑦ 11,170−ᓂᑦ ᐃᓕᓐᓂᐊᖅᑎᖃᖅᐳᑦ ᒥᑭᓛᓂ ᖁᑦᑎᖕᓂᓖᑦ 12−ᒧᑦ, 2,091−ᖑᓪᓗᑎᒃ 

ᕿᑎᕐᒥᐅᓂ, 3,556−ᖑᓪᓗᑎᑦ ᑭᕙᓪᓕᕐᒥ ᐊᒻᒪ 5,523-ᖑᓪᓗᑎᑦ ᕿᑭᖅᑖᓗᖕᒥ.  

 

ᐃᒃᓯᕙᐅᑖᖅ, ᐅᑯᐊ ᐊᑭᑐᔫᑎᓄᑦ ᐱᓕᕆᐊᒃᓴᑦ ᑲᔪᓯᑎᑕᐅᓂᐊᖅᑐᑦ 2027−2028-ᒥᑦ ᑮᓇᐅᔭᓕᕆᓂᕐᒧᑦ ᐊᕐᕌᒍᒥᑦ 

ᓄᓇᕗᒻᒥᑦ.  

 

• ᓴᓪᓕᖅ ᑲᔪᓯᓂᐊᖅᐳᖅ ᓴᓇᔭᐅᕙᓪᓕᐊᑎᓪᓗᒍ ᓄᑖᙳᕆᐊᖅᑕᐅᓗᓂ ᐊᒻᒪ ᐃᓚᒋᐊᖅᑕᐅᓗᓂ ᓴᒃᑯ 

ᐃᓕᓐᓂᐊᕐᕕᒃ. ᐱᓕᕆᐊᒃᓴᖅ ᐱᕕᖃᕈᑕᐅᓂᐊᖅᐳᖅ ᓴᓪᓕᕐᒥᐅᓄᑦ ᖃᓄᐃᙱᑦᑎᐊᖅᑐᒥᒃ 

ᓇᓗᓇᐃᒃᑯᑕᕐᓄᓪᓗ ᒪᓕᒃᑐᓂᒃ ᐃᒡᓗᕐᔪᐊᒥᒃ, ᓂᕈᑐᔪᒥᒃ ᐱᙳᐊᕐᕕᖕᒥ, ᐱᔨᑦᑎᕋᐅᑎᒃᑲᓐᓂᕐᒥᓗ 

ᒪᒃᑯᒃᑐᓄᑦ ᓄᑕᖅᑲᓄᑦ ᐊᖓᔪᖅᑳᖏᓐᓄᓪᓗ. ᑲᖐᒋᔭᐅᔪᖅ ᐱᔭᕇᕐᓂᐊᕐᒪᖔᑦ ᑖᓐᓇ ᓂᕆᐅᒋᔭᕗᑦ 

ᐱᔭᕇᖅᑕᐅᕕᒃᓴᖃᕐᓗᓂ ᐊᒃᑑᕝᕙ 2028−ᒥ. 

• ᑕᓗᕐᔪᐊᕐᒥ ᓄᑖᖅ ᐃᓕᓐᓂᐊᕐᕕᒃᓴᖓ ᐱᔭᕇᖅᑕᐅᓯᒪᓕᖅᑐᖅ, ᖁᕕᐊᓱᒃᐳᒍᓪᓗ ᐸᖕᓂᖅ ᐃᓕᓐᓂᐊᕐᕕᖓ 

ᒫᓐᓇ ᒪᑐᐃᖓᓕᕐᒪᑦ ᐃᓕᓐᓂᐊᖅᑎᓄᑦ ᐃᖅᑲᓇᐃᔭᖅᑎᓄᓪᓗ. ᐱᓕᕆᐊᖅ ᐊᖑᒻᒪᑎᓯᒪᓕᕐᒪᑦ 

ᓇᓪᓕᐅᒃᑯᒫᖓᓂᑦ. ᐱᔭᕇᖅᑕᐅᓂᖓ ᐸᖕᓂᖅ ᐃᓕᓐᓂᐊᕐᕕᖓ ᐃᓄᒋᐊᓗᐊᕈᓐᓃᖅᑎᑦᑎᕗᖅ ᓇᑦᓯᓕᒃ 

ᐃᓕᕼᐊᒃᕕᖕᒥ.  

• ᐱᓕᕆᕝᕕᒋᔭᕗᑦ ᓄᑖᙳᕆᐊᖅᑎᑦᑎᕙᓪᓕᐊᖏᓐᓇᕐᓂᐊᖅᐳᑦ ᖃᕋᓴᐅᔭᓕᕆᓂᕐᒧᑦ ᐊᐅᓚᔪᓐᓇᐅᑎᓄᑦ. 

ᐊᓯᔾᔨᖅᑕᐅᔭᕆᐊᖃᖅᑐᑦ ᐋᖅᑭᒃᑕᐅᓗᑎᒡᓘᓐᓃᑦ ᖁᖁᐊᕈᑏᑦ, ᑕᓚᕖᓴᒃᑯᑦ ᐊᔾᔨᓕᐅᕈᑎᑦ, 

ᑐᓴᖅᑕᐅᑎᑦᑎᔾᔪᑏᑦ ᐊᒻᒪ ᐅᖃᓚᐅᑏᑦ ᐊᐅᓚᔾᔪᑎᖏᑦ ᐃᓕᓐᓂᐊᕐᕕᖕᓂᑦ. 

ᐊᓯᔾᔨᖅᑕᐅᔭᕆᐊᖃᕐᓂᐊᕆᓪᓗᑎᒃ ᐃᑭᐊᖅᑭᕕᖕᓅᕈᑏᑦ ᓲᕐᓗ ᖃᕋᓴᐅᔭᑦ, ᖃᕋᓴᐅᔭᒃᑯᑦ 

ᐃᑭᐊᖅᑭᕕᒃᑰᕈᓐᓇᐅᑦ, ᖃᕋᓴᐅᔭᒃᑯᑦ ᑎᑎᖅᑲᖅᑖᕐᕖᑦ ᖃᕋᓴᐅᔭᒃᑰᖅᑐᑦ ᑎᑎᕋᕐᕕᑦ ᐊᒻᒪ ᐸᐃᑉᐹᓂ 

ᓴᖅᑭᑎᕈᑏᑦ, ᐊᔪᙱᑦᑐᐃᓐᓇᐅᒐᓗᐊᕐᒪᖔᑕ ᐅᓪᓗᒥᑦ ᐊᑐᖅᑕᐅᖃᑦᑕᖅᑐᓄᑦ. 

• ᐱᓕᕆᕝᕕᒃᐳᑦ ᑲᔪᓯᓂᐊᖅᑐᑦ ᐊᑐᔅᓲᔭᕈᓐᓇᕐᓂᖓᓄᑦ ᐋᖅᑭᒃᓱᐃᔾᔪᑎᒃᓴᓂᒃ. ᐊᑐᐃᓐᓇᕆᐊᖃᖅᑐᑦ 

ᐃᒡᓗᕐᔪᐊᒧᑦ ᓲᕐᓗ ᐋᖅᑭᒃᓯᒪᓂᖓ, ᐅᖅᑰᓴᐅᑏ, ᐊᐅᓚᐅᑏ, ᐃᒡᓘᑉ ᖄᖏᑦ, ᐃᒡᓘᑉ ᓴᓂᕌᓂᑦᑐᑦ, 

ᓇᑎᖏᑦ, ᐊᑭᓐᓇᖏᑦ, ᐃᒐᓛᑦ ᐊᒻᒪ ᐊᓂᐊᕝᕖᑦ. ᐅᑯᐊ ᐃᓚᖏᑦ ᐋᖅᑭᒃᓱᕆᐊᖃᓚᐅᓲᖑᔪᑦ 

ᐊᓯᔾᔨᖅᑕᐅᓗᑎᒡᓘᓐᓃᑦ, ᐃᓱᓕᔾᔪᔾᔨᒃᐸᑕ ᐊᑐᕈᓐᓇᕐᓂᖏᓐᓂ ᐅᖓᑖᓅᕈᑎᒃᐸᑕᓘᓐᓃᑦ.   

ᑖᒃᑯᐊ ᑮᓇᐅᔭᑦ ᐊᑐᖅᑐᒃᓴᑦ ᐱᕕᖃᖅᑎᑦᑎᔪᑦ ᐅᕙᑦᑎᓐᓂᑦ ᓯᕗᓪᓕᐅᔾᔨᓂᕐᒥᑦ ᐊᑭᑐᔫᑎᓄᑦ ᐱᓕᕆᐊᓂᑦ 

ᑕᐃᒃᑯᓂᖓᓗ ᑲᑐᔾᔨᖃᑎᖃᕐᓂᕐᒥᑦ ᐃᖏᕐᕋᔪᓕᕆᔨᒃᑯᓐᓂᑦ ᐊᐅᓚᔪᓐᓇᐅᑎᓕᕆᔨᒃᑯᓐᓂᓗ ᓄᓇᕗᒻᒥᑦ. 

ᐊᒻᒪᓗᑦᑕᐅᖅ, ᑖᒃᑯᐊ ᑮᓇᐅᔭᑦ ᐊᑐᖅᑐᒃᓴᑦ ᐱᕙᒌᔭᐅᑎᒋᖃᑦᑕᕋᑦᑎᒍᑦ ᑭᓱᑐᐃᓐᓇᕐᓂᑦ ᓴᓇᔭᕆᐊᓕᖕᓂᑦ 

ᑭᖑᕝᕕᕆᐊᓕᖕᓂᒡᓘᓐᓃᑦ, ᐊᑲᐃᓪᓕᐅᕈᑎᑕᖃᖁᓇᒍ ᐃᓕᓐᓂᐊᕈᑎᓂᒃ.   

 

ᐃᒃᓯᕙᐅᑖᖅ, ᐃᓕᓐᓂᐊᕐᓂᓕᕆᔨᒃᑯᑦ ᐊᔾᔨᒌᙱᑦᑐᓂᒃ ᒥᑭᑦᑐᓂᒃ ᐊᑭᑐᔫᑎᓄᑦ ᐱᓕᕆᐊᒃᓴᖁᑎᖃᖅᐳᑦ ᑕᒪᓐᓇᓗ 

ᑲᔪᓰᓐᓇᕐᓂᐊᖅᖢᓂ 2027-2028−ᒥ. ᑖᒃᑯᐊ ᑮᓇᐅᔭᑦ ᐊᑐᖅᑐᒃᓴᑦ ᐱᓕᕆᐊᒃᓴᓄᑐᐊᖑᖃᑦᑕᙱᓚᑦ 

ᖃᓄᐃᙱᑦᑎᐊᕈᑏᑦ ᐊᑦᑕᕐᓇᖅᑕᐃᓕᒪᔾᔪᑎᓪᓗ ᐊᑐᖅᑕᐅᒐᔪᒃᐳᑦ, ᑭᓯᐊᓂᑦᑕᐅᖅ ᒥᑭᑦᑐᓂ ᐱᓕᕆᐊᒃᓴᐅᖃᑦᑕᕐᒥᔪᑦ 

ᓲᕐᓗᒃ ᐱᒡᒐᖅᑐᓄᑦ ᒪᔪᕋᐅᑏᑦ, ᖁᒻᒧᒍᑏᑦ ᐱᒡᒐᖅᑐᓂ ᐃᒃᓯᕙᐅᑕᕐᓄᑦ ᐊᒻᒪ ᐅᖁᐃᔭᐃᔭᐅᑎᓄᑦ. 

 

(ᑐᓵᔨᑎᒎᓕᖅᑐᖅ) ᑭᖑᓪᓕᖅᐹᒥᒃ, ᐊᕐᕌᒍᑕᒫᑦ ᕿᒥᕐᕈᖃᑦᑕᖅᑐᒍᑦ ᑐᒃᓯᕋᖅᑕᐅᔪᓂ ᐃᓕᓐᓂᐊᕐᕕᖕᒥ ᐸᓯᓂᒃ ᐊᒻᒪ 

ᐃᓕᓐᓂᐊᖅᑐᓕᕆᔨᒃᑯᑦ ᐃᖏᕐᕋᔾᔪᑎᖏᓐᓂ. 2027-2028−ᒥ, ᓯᕗᓪᓕᐅᑏᓐᓇᕐᓂᐊᖅᑕᕗᑦ ᐸᓯᖃᕆᐊᖃᕐᓂᖅ 

ᓄᓇᕘᓕᒫᒥ.   

ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕆᐅᒃᐳᖓ ᐊᐱᖅᑯᑎᒋᓂᐊᖅᑕᔅᓯᓂ ᐅᖃᐅᓯᒃᓴᓯᓐᓂᒡᓗ ᖃᐅᔨᓴᖃᑦᑕᖅᑕᑦᑎᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᐊᑭᑐᔫᑎᓄᑦ ᓇᓚᐅᑦᑖᖅᓯᒪᔪᓂ 2027-2028−ᒥ.   

ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᑦᓯᕙᐅᑕᕆᔭᐅᔪᖅ ᑲᑎᒪᔨᕋᓛᓄᑦ ᒪᑐᐃᖅᓯᒍᑎᔅᓴᖃᕆᕚ? ᑲᔪᓯᒋᐊᕆᑦ 

ᒥᔅᑕ ᐳᐊᑐ. 

 

 

ᐳᐊᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᕕᐊᓱᑉᐳᖓ ᐅᖃᐅᓯᖃᕆᐊᒃᓴᖅ ᒪᑐᐃᖅᓯᔾᔪᑎᑦᑎᓐᓂᑦ 

ᐱᔾᔪᑎᓪᓗᒋᑦ ᑲᑎᒪᔨᕋᓛᖑᔪᑦ ᐃᓅᓯᖃᑦᑎᐊᕋᓱᓐᓂᕐᒧᑦ ᕿᒥᕐᕈᓂᖃᓐᖑᓱᑦᑎᓪᓗᒋᑦ ᑐᒃᓯᕌᖑᔪᓂᑦ 2027-2028-ᒥ 

ᐊᑭᑐᔪᖅᑐᕈᑎᒃᓴᖏᓐᓂᑦ ᒥᒃᓴᐅᓯᔭᐅᓯᒪᔪᓂᑦ ᐱᓕᕆᕕᖓᓄᑦ ᐃᓕᓐᓂᐊᖅᑐᓕᕆᔨᒃᑯᑦ. 

 

ᐃᓕᓐᓂᐊᖅᑐᓕᕆᔨᒃᑯᑦ ᑐᒃᓯᕌᖏᑦ ᐊᑭᑐᔪᖅᑐᕈᑎᒃᓴᑦ ᐊᑐᕈᒫᕐᓂᐊᖅᑐᑦ 2027-2028−ᒥ ᑮᓇᐅᔭᓕᕆᔾᔪᑎᑦ 

ᐊᕐᕌᒍᖓᓂ $26.07 ᒥᓕᐊᓐ ᑖᓚᐅᒻᒪᑕ. ᑖᔅᓱᒪᑉ ᐱᓕᕆᕕᐅᑉ ᑐᔅᓯᕌᖏᑦ 2027-2028 ᐊᑭᑐᔪᖅᑐᕈᑎᔅᓴᐃᑦ 

ᐃᓚᖃᕐᖓᑕ ᑮᓇᐅᔭᓂᒃ ᑲᔪᓰᓐᓇᖅᑐᓄᑦ ᐊᑭᑐᔪᖅᑐᖅᑐᓄᑦ ᐱᓕᕆᐊᖑᔪᓄᑦ ᓄᑖᕈᕆᐊᖅᓯᓪᓗᑎᑦ ᓴᒃᑯᑉ 

ᐃᓕᓴᕕᖓᓂᒃ, ᓴᓪᓕᕐᒥ ᐊᒻᒪᓗᑦᑕᐅᖅ ᑕᓗᕐᔪᐊᕐᒥ ᐃᓕᓐᓂᐊᕐᕕᓕᐅᖅᑐᑎᑦ.  

 

ᑖᔅᓱᒪᑉ ᐱᓕᕆᕕᐅᔫᑉ ᑕᓪᓕᒪᓄᑦ ᐊᕐᕌᒍᓄᑦ ᐊᑭᑐᔪᓄᑦ ᐸᕐᓇᐅᑎᖓ ᓇᓗᓇᐃᖅᓯᓯᒪᒻᒪᑦ ᓴᓇᔭᐅᓂᖓ ᓄᑖᖅ 

ᖁᑦᑎᓐᓂᓕᓐᓄᑦ ᒥᑭᔫᑕᐅᓂᖅᐹᓂᑦ ᖁᑦᑎᓐᓂᓕᓐᓄᑦ 12-ᒧᑦ ᐃᑉᐱᐊᔪᒻᒥ ᐱᒋᐊᖅᑕᐅᓛᕐᒪᑦ 2031-2032-ᒥ 

ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ ᑖᔅᓱᒪᑉ ᐱᓕᕆᕕᐅᑉ ᑐᒃᓯᕌᖏᑦ 2024-2025-ᒥ ᐊᑭᑐᔪᖅᑐᕈᑎᒃᓴᑦ 

ᒥᒃᓴᐅᓯᔭᐅᓯᒪᔪᑦ ᐃᓚᖃᕐᒪᑕ $1.5 ᒥᓕᐊᓐ ᑖᓚᓂᑦ ᑮᓇᐅᔭᓂᒃ ᑐᕌᖓᔪᓂᑦ ᐸᕐᓇᓂᕐᒧᑦ 

ᑎᑎᕋᐅᔭᖅᑕᐅᑎᑦᑎᓂᕐᒧᓪᓗ.  

 

ᑐᑭᓯᓇᖅᓯᓯᒪᓐᖏᑦᑐᖅ ᓱᒻᒪᑦ ᐃᓕᓴᕕᒃᓴᖅ ᓴᓇᔭᐅᒋᐊᕈᓐᓇᖏᒻᒪᖔᖅ ᓯᕗᓂᖓᓂ 2031-2032 

ᑮᓇᐅᔭᓕᕆᔾᔪᑎᑦ ᐊᕐᕌᒍᖓᑕ. ᒪᓕᒐᓕᐅᖅᑏᑦ ᐃᓕᑕᖅᓯᓯᒪᔪᑦ ᑖᓐᓇ ᐱᓕᕆᕕᐅᔪᖅ ᐃᓱᒪᒃᓴᖅᓯᐅᕈᑎᖃᖅᐸᒻᒪᑦ 

ᐊᑭᑐᔪᓄᑦ ᐸᕐᓇᓕᕋᐃᒻᒪᑦ, ᐱᖃᓯᐅᔾᔭᐅᓪᓗᑎᒃ ᐃᓕᓴᕕᐅᑉ ᖃᓄᑎᒋ ᐊᑐᖅᑕᐅᓂᖓᓂᒃ. ᒪᓕᒐᓕᐅᖅᑏᑦ 

ᑲᔪᖏᖅᓴᐃᕗᑦ ᒥᓂᔅᑕᐅᔪᒥᑦ ᓇᓗᓇᐃᖅᑐᐃᓚᐅᖃᑦᑕᖁᔭᐅᓪᓗᓂ ᐅᓪᓗᒥᒨᖓᔪᓂᑦ ᐊᒻᒪᓗ ᓴᖅᑭᖅᓯᖃᑦᑕᕐᓗᑎᒃ 

ᖃᓄᑎᒋ ᐃᓕᓴᕖᑦ ᐊᑐᖅᑕᐅᓂᖃᕐᒪᖔᑕ ᓴᖅᑭᖅᑕᐅᖃᑦᑕᕐᓗᑎᓪᓗ ᐱᓕᕆᕕᐅᔫᑉ ᐱᖁᔭᖅᑎᒍᑦ 

ᓴᖅᑭᕆᐊᓕᖏᑎᒍᑦ ᐊᕐᕌᒍᑕᒫᖅᓯᐅᑎᓂ ᐅᓂᒃᑲᓕᐊᒥᓂᕐᓂ ᐊᑖᒍᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᐅᔫᑉ.  

 

ᓯᑏᕝᕙ 2023-ᒥ, ᐃᓕᓐᓂᐊᖅᑐᓕᕆᔨᒃᑯᑦ ᑐᓴᖅᑕᐅᑎᑦᑎᔪᒻᒪᑕ ᑕᐃᒃᑯᐊ ᐃᓕᓴᕕᖏᑦ ᓂᐅᖁᓐᖒᒥ, 

ᐃᓪᓗᓕᒑᕐᔪᒻᒥ, ᕿᒻᒥᕈᕐᒥ, ᖁᕐᓗᑦᑑᕐᒥ ᐊᒻᒪᓗ ᑎᑭᕋᖅᔪᐊᕐᒥ ᐱᖃᑕᐅᓛᕐᒪᑕ ᐆᑦᑐᕋᕈᑎᐅᒋᐊᓐᖓᖅᑐᒥ 

ᐱᒋᐊᖅᑎᑦᑎᓗᑎᒃ ᒥᑭᔫᑕᐅᓂᖅᐹᑦ ᐅᓪᓗᓕᒫᖅ ᐃᓕᓐᓂᐊᖅᑎᑕᐅᖃᑦᑕᕐᓂᖏᓐᓂᑦ. ᑕᐃᓐᓇ ᑐᓴᖅᑎᑎᔾᔪᑎᖓ 

ᓇᓗᓇᐃᖅᓯᓯᒪᓚᐅᖅᑐᖅ ᑕᒪᒃᑯᐊ “ᐃᓕᑦᑕᒥᓃᑦ ᐆᑦᑐᕋᕐᓂᒃᑯᑦ ᐊᑐᖅᑕᐅᓛᕐᒪᑕ ᖃᐅᔨᒃᑲᖅᓯᔾᔪᑎᐅᓗᑎᒃ 

ᐃᓕᓐᓂᐊᖅᑐᓕᕆᔨᒃᑯᓐᓂᑦ ᓯᕗᓂᑐᖃᑦᑎᓐᓄᑦ ᐸᕐᓇᒋᐊᓕᖏᓐᓂᑦ ᖃᐅᔨᒪᓇᓱᐊᕐᓗᑎᓪᓗ ᐊᑐᓕᖅᑎᑕᐅᓂᖓ 

ᑲᔪᓯᔪᓐᓇᕐᓂᐊᕐᒪᖔᖅ ᒥᑭᔫᑕᐅᓂᖅᐹᑦ ᐅᓪᓗᓕᒫᖅ ᐃᓕᓐᓂᐊᕈᓐᓇᖅᓯᓗᑎᒃ ᓄᓇᕗᒻᒥ ᐃᓕᓴᕕᓕᒫᖏᓐᓂ.”  

 

ᑕᐃᑲᓂ ᒪᓕᒐᓕᐅᖅᕕᐅᑉ ᐃᒃᓯᕙᓂᕆᔭᖓᓂ ᕖᕝᕗᐊᕆ 22, 2024-ᒥ, ᒥᓂᔅᑕᖓ ᐃᓕᓐᓂᐊᖅᑐᓕᕆᔨᒃᑯᑦ 

ᐅᖃᔪᒻᒪᑦ ᑖᓐᓇ ᐱᓕᕆᕕᐅᔪᖅ “ᐸᕐᓇᓕᕐᒪᑦ ᓯᐊᒻᒪᒃᓯᒋᐊᕐᓂᕐᒥᒃ ᒥᑭᔫᑕᐅᓂᖅᐹᑦ ᐅᓪᓗᓕᒫᖅ 

ᐃᓕᓐᓂᐊᖅᑎᑕᐅᖃᑦᑕᕐᓂᖏᓐᓂᑦ” ᐅᖅᓱᖅᑑᒧᑦ, ᐊᐅᓱᐃᑦᑐᕐᒧᑦ, ᒥᑦᑎᒪᑕᓕᒻᒧᑦ, ᕿᑭᖅᑕᖅᔪᐊᒧᑦ, ᖃᐅᓱᐃᑦᑐᕐᒧᑦ, 

ᓴᓂᑭᓗᐊᕐᒧᑦ ᐊᒻᒪᓗ ᑕᓗᕐᔪᐊᕐᒧᑦ. ᒪᓕᒐᓕᐅᖅᑏᑦ ᑲᔪᖏᖅᑯᑦ ᑐᓴᖅᑎᑕᐅᖃᑦᑕᓛᕐᓂᕐᒥᓄᑦ ᖃᓄᐃᓕᖓᓕᕐᒪᖔᑕ 

ᐃᓕᓐᓂᐊᖅᑐᓕᕆᔨᒃᑯᑦ ᓯᐊᒻᒪᐃᒐᓱᓐᓂᖏᑦ ᐅᓪᓗᓕᒫᖅ ᒥᑭᔫᑕᐅᓂᖅᐹᑦ ᐃᓕᓐᓂᐊᖅᑎᑕᐅᖃᑦᑕᕐᓂᖏᓐᓂᑦ 

ᓄᓇᕗᒻᒥ ᓄᓇᓕᓕᒫᖏᓐᓂ. 

 

ᑖᔅᓱᒪᑉ ᐱᓕᕆᕕᐅᑉ ᑐᒃᓯᕌᖏᑦ 2027-2028-ᒥ ᐊᑭᑐᔪᖅᑐᕈᑎᒃᓴᑦ ᒥᒃᓴᐅᓯᔭᐅᓯᒪᔪᑦ ᐃᓚᖃᕐᒪᑕ ᑮᓇᐅᔭᓂᑦ 

ᓱᕋᓚᐅᓐᖏᓐᓂᖏᓐᓂ ᓴᓇᒋᐊᖅᓯᖃᑦᑕᓂᕐᒧᑦ, ᓱᕋᒃᓯᒪᔪᓂᑦ ᓴᓇᓂᕐᒧᑦ ᐊᒻᒪᓗ ᓄᑖᕈᕆᐊᖅᓯᓂᕐᒧᑦ. 

ᑐᑭᓯᑎᑦᑎᒋᐊᕈᑏᑦ ᓴᖅᑭᖅᑕᐅᓯᒪᔪᑦ ᐱᓕᕆᕕᐅᔪᒧᑦ ᓇᓗᓇᐃᖅᓯᓯᒪᒻᒪᑕ “ᐱᔭᕇᖅᓯᓕᕐᒪᑕ 

ᐊᑭᓕᒫᕆᒐᔭᖅᑕᖏᓐᓂᑦ ᐱᔭᐅᒋᐊᖃᕋᔭᖅᑐᓂᓪᓗ ᐃᓘᓐᓇᖏᓐᓄᑦ ᓄᓇᕗᒻᒥ ᐃᓕᓐᓂᐊᖅᕖᑦ ᓂᖅᑎᐅᖅᕕᖏᑕ 

ᑮᓇᐅᔭᖃᕆᐊᖃᕐᓂᖏᓐᓂᑦ ᓄᑖᕈᕆᐊᖅᑕᐅᒋᐊᖃᕐᓂᖏᓐᓂᓪᓗ, ᐱᖃᓯᐅᑎᔭᐅᓗᓂ ᓯᕗᓪᓕᐅᑎᑕᐅᒋᐊᓕᓐᓄᑦ 

ᐋᖅᑭᑦᑎᕆᔾᔪᑎ, ᒪᓕᑦᑕᐅᒐᔭᖅᑐᖅ ᖃᐅᔨᒐᓱᐊᖅᑎᓪᓗᒋᑦ ᓇᓕᐊᒃ ᐃᓕᓴᕕᒃ ᓯᕗᓪᓕᐅᖁᔭᐅᒐᔭᕐᒪᖔᖅ 

ᒐᕙᒪᑐᖃᒃᑯᑦ ᑲᓇᑕᓕᒫᒥ ᓂᕿᖃᖅᑎᑦᑎᓂᕐᒧᑦ ᐱᓕᕆᓂᕆᔭᖏᓐᓂ.” ᒪᓕᒐᓕᐅᖅᑏᑦ ᓂᕆᐅᑦᑎᐊᓂᐊᖅᐳᑦ 

ᑲᔪᓰᓐᓇᖅᑐᓂᑦ ᓇᓗᓇᐃᖅᑐᐃᕕᐅᖃᑦᑕᓂᐊᕐᓂᕐᒥᓄᑦ ᖃᓄᐃᓕᖓᓕᕐᒪᖔᖅ ᑖᓐᓇ ᐱᓕᕆᐊᖑᔪᖅ. 

 

ᑖᔅᓱᒪᑉ ᐱᓕᕆᕕᐅᑉ ᑐᒃᓯᕌᖏᑦ 2027-2028-ᒥ ᐊᑭᑐᔪᖅᑐᕈᑎᒃᓴᑦ ᒥᒃᓴᐅᓯᔭᐅᓯᒪᔪᑦ ᐃᓚᖃᕐᒪᑕ ᑮᓇᐅᔭᓂᑦ 

$500,000-ᓂᒃ ᓂᐅᕕᕈᑎᒃᓴᐅᔪᓂᑦ ᓱᕈᓯᖅᑕᐅᑎᓂᑦ.  

 

ᒪᓕᒐᓕᐅᖅᑏᑦ ᖃᐅᔨᒻᒪᑕ ᑕᒪᓐᓇ ᓱᕈᓯᖅᑕᐅᑎᑦ ᐃᓯᖅᓯᒪᕕᒃᓴᖃᓐᖏᓐᓂᖏᑦ ᓴᐳᒻᒥᑦᑎᒍᑎᒃᓴᐅᔪᓂᑦ ᓯᓚᒥᑦ 

ᐊᒻᒪᓗ ᐱᕋᔭᓐᓂᒃᑯᑦ ᓱᕋᑦᑎᕆᓂᖅ ᓱᓕ ᐃᓱᒫᓗᒋᔭᐅᖏᓐᓇᕐᒪᑦ. ᒪᓕᒐᓕᐅᖅᑏᑦ ᓱᓕ ᑲᔪᖏᖅᓴᐃᕗᑦ 

ᐱᓕᕆᕕᐅᔪᒥᑦ ᐱᓕᕆᖃᑎᖃᖁᔭᐅᓪᓗᓂ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ ᓇᓂᓯᒐᓱᐊᕐᓗᑎᒃ 

ᓈᒻᒪᑦᑐᓂᒃ ᐃᓯᖅᓯᒪᕕᒃᓴᖏᓐᓂᑦ ᓄᓇᓕᐅᔪᓂ ᐃᓂᒃᓴᑭᒃᓴᕐᓂᖅ ᐊᒃᑐᖅᓯᓂᕐᓗᒃᓯᒪᑎᓪᓗᒍ 

ᓱᕈᓯᖅᑕᐅᑎᖃᖅᑎᑦᑎᒐᓱᓐᓂᕐᒥᑦ, ᐱᓗᐊᖅᑐᒥ ᓂᓪᓚᓱᓐᓂᖅᐹᖑᑎᓪᓗᒍ ᑖᕐᓂᖅᐹᖑᑎᓪᓗᒍᓗ ᐊᕐᕌᒍᒥ. 

 

ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑎᒃᑲ ᐱᓪᓗᒋᑦ ᑐᒃᓯᕌᖑᔪᑦ 2027-2028−ᒥ ᐊᑭᑐᔪᖅᑐᕈᑎᒃᓴᖏᑦ ᒥᒃᓴᐅᓯᔭᐅᓯᒪᔪᑦ 

ᐱᓕᕆᕕᖓᓄᑦ ᐃᓕᓐᓂᐊᖅᑐᓕᕆᔨᒃᑯᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ ᐅᖃᐅᓯᔅᓴᑐᐃᓐᓇᖃᖅᑳᑦ ᐊᐱᖅᓱᕐᓂᕐᒨᓚᐅᙱᓐᓂᑦᑎᓐᓂ? ᒥᔅᑕ 

ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᙵᓱᒋᑦᑎ. ᑖᓐᓇ ᒪᒃᐱᖅᑐᓂ ᐅᖃᐅᓯᐅᔪᖅ ᑐᓴᓪᓗᐊᕋᒃᑯ ᓴᓂᕋᔭᒃ 

ᐃᓕᓐᓂᐊᕐᕕᑭᑦᑐᑐᖃᕈᓘᓕᕐᒥᖕᒪᑦ ᒥᑭᓛᓪᓗ ᐊᖏᓛᓪᓗ ᑲᑎᙵᓪᓗᑎᒃ ᐊᖓᔪᖦᖡᑦ 

ᖃᓄᐃᓕᐅᕈᓘᔭᓚᐅᖅᐸᑦᑎᓪᓗᒋᑦ ᑕᑯᓚᕿᕈᓘᔭᖃᑦᑕᕐᒥᖕᒪᑕ. ᐃᓕᓐᓂᐊᕐᕕᑭᒃᓴᓗᐊᒧᑦ ᓂᖦᖠᐅᕐᕕᖓᓂ 

ᐃᓕᓐᓂᐊᕐᕕᖃᖦᖤᕆᕗᑦ.  

 

ᑖᓇ ᐅᖃᖅᓯᒪᒻᒪᑦ ᐃᓛ ᐱᓕᕆᒋᐊᕐᓂᐊᖅᑐᖅ ᐃᒃᐱᐊᕐᔪᒻᒥ 2031-32-ᖓᓂᑐᖄᓗᒃ ᓴᓂᕋᔭᒃ ᑖᓇ 

ᑭᖑᓂᐊᓂᐅᒻᒪᑦ ᐊᕐᕌᒍᒐᓴᑲᓂᐊᓗᐃᑦ ᐅᑕᕿᓂᕋᕐᒪᑦ. ᑭᓱᒥ ᐱᔾᔪᑎᖃᕐᒪᖔᑦ ᓱᖅᑯᐃᖅᓯᔪᒪᒐᓗᐊᖅᑐᖓ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑮᓇᐅᔭᖅ ᑖᓇ ᑕᕝᕙ ᐱᔾᔪᑎᔅᓴᓗᐊᑐᐊᖅ 

ᐊᖏᓛᖑᔪᖅ ᑕᕝᕙᓂ.  ᑭᓱᓕᒫᓂᒃ ᓴᓇᔭᕆᐊᖃᕐᑎᓪᓗᑕ ᑖᑯᐊ ᑕᒪᑭᓕᒫᖅ ᑕᐅᑐᖃᑦᑕᕋᑦᑎᒍ ᒐᕙᒪᐅᓪᓗᑕ 

ᐊᒻᒪᓗ ᑮᓇᐅᔭᖅ ᐊᒥᒐᖅᑎᓪᓗᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒫᓇ ᐃᓵᓯᒪᔪᖃᕈᓃᕐᖓᑦ ᐅᖃᕈᒪᑐᐃᓇᖅᑐᓂ. ᑕᐃᒪ ᒪᑉᐱᖅᑐᒐᖏᑎᒍᑦ ᕿᒥᕈᒋᐊᓕᕐᓚᕗᑦ 

ᐊᑭᑐᔪᖅᑐᕈᑎᔅᓴᐃᑦ ᒥᔅᓴᐅᓯᔭᐅᓯᒪᔪᑦ, ᐱᒋᐊᖄᕐᓗᑕ ᒡ-3 ᒪᑉᐱᒐᖓᓂ. ᒫᓇ ᕿᒥᕈᖑᓱᓕᕋᑦᑕ 

ᐃᓕᓂᐊᖅᑐᓕᕆᔨᑯᑦ ᑮᓇᐅᔭᓕᕆᔨᑯᖏᑦ. ᑲᑎᒪᔩᑦ ᐊᐱᖁᑎᔅᓴᖃᖄᑦ? ᒥᔅᑕ ᑕᖅᑐ. 

 

ᑕᖅᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓕᓂᐊᖅᑐᓕᕆᔨᑯᑦ ᐸᕐᓇᓯᒪᔭᖓ ᐊᕐᕌᒍ 5 ᐊᑭᑐᔫᑎᒃᓴᐃᑦ, ᐅᖃᖅᓯᒪᒻᒪ 

ᐃᒃᐱᐊᕐᔪᒻᒥᒎᖅ ᐃᓅᔭ ᐃᓕᓂᐊᕐᕕᒃ ᐊᓯᔨᕐᑕᐅᓛᕐᒪᑦ, ᐃᓕᓂᐊᖅᑐᓕᕆᔨᒃᑯᑦ ᐸᕐᓇᓯᒪᖓᖓ ᐅᖃᖅᓯᒪᒪᑦ 

ᓴᓇᔭᐅᑎᒋᐊᓛᕐᒪᒎᖅ ᐊᕐᕌᒍᖓᓂ 2031-2032. ᐊᒻᒪᓗ ᑕᐃᑯᐊ ᐸᕐᓇᐅᑎᒋᓯᒪᔪᖅ ᐸᐃᑉᐹᓂ ᐅᖃᖅᓯᒪᒻᒪᑦ 

ᐱᔭᕇᖅᑕᐅᓂᕆᓛᖅᑕᖓᒎᖅ ᐊᕐᕌᒍᖓᓂ 2029-2030. ᖃᓄᐃᒻᒪᓕᑭᐊᕐᖓᐃ ᑖᓇ ᐅᖓᕙᕆᐊᖅᑕᐅᓂᖅᐸ 

ᑕᕝᕙᓂ ᐅᖃᖅᓯᒪᔭᖏᓐᓂ ᐃᓕᓂᐊᖅᑐᓕᕆᔨᒃᑯᑦ ᐸᕐᓇᐅᑎᒋᓯᒪᔭᖓᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ. ᐄᓛᒃ ᐅᖃᕋᑖᕋᒪ, ᑮᓇᐅᔭ ᐱᔾᔪᑎᒋᓪᓗᒍ ᑖᓇ 

ᑭᖑᕙᕆᐊᕈᑎᓯᒪᔪᖅ, ᑕᒪᑯᐊ ᐊᑭᑐᔫᑏᑦ ᐸᕐᓇᒐᓱᑦᓱᑎᒍ ᐊᒻᒪᓗ ᐋᕿᓱᑎᐊᖅᓯᒪᓕᕋᓗᐊᖅᑎᓪᓗᒋ ᐃᓛᓂᑯᑦ 

ᑭᖑᕙᕆᐊᕆᐊᖃᓲᖑᒻᒪᑕ ᑕᒪᑯᐊ ᓂᕆᐅᒋᖏᑕᕗᑦ ᓴᖅᑭᑳᓚᓂᑰᓪᓗᑎ ᑕᐃᒪᓇᐃᑎᓪᓗᒍ ᑕᒪᑯᐊ ᐊᑭᑐᔪᐃᑦ 

ᐱᓗᐊᖑᐊᖅᑐᑦ ᐃᒡᓗᔪᐊᑦ ᓴᓇᔭᕆᐊᖃᕐᓯᒪᔪᐃᑦ ᐅᖓᕙᕆᐊᕆᐊᖃᓕᖃᑕᕐᒪᑕ ᐃᓛᓂᒃᑯᑦ. ᑕᕝᕘᓇ 

ᑕᐃᒪᓇᐃᑎᓪᓗᒍ ᑖᓇ ᒫᓇ ᐊᑐᖅᑐᖅ ᑖᓱᒧᖓ ᐃᓅᔭᐅᑉ ᐃᓕᓂᐊᖅᕕᔅᓴᖓᓄᑦ. ᖁᔭᓐᓇᒦᐃᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᑕᖅᑐ. 

 

ᑕᖅᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒡᓗ ᑭᐅᒐᕕᑦ. ᑭᓱᑐᐃᓐᓇᐃᑦ ᐊᑭᑦᑐᖅᐸᓕᐊᑎᓪᓗᒋᑦ, ᒫᓇ ᐅᖃᓵᕋᕕᑦ 

ᑮᓇᐅᔭᖅ ᐱᒡᔪᑎᒋᓪᓗᒍ. ᑕᕝᕙᓕ 2031-2032, ᐊᑭᑐᓂᖓᖃᐃ, ᖃᓪᓗᓇᐅᔭᕐᓗᒍ (ᑐᓵᔨᑎᒎᓕᖅᑐᖅ) 

ᒫᕈᐊᖅᑎᕐᓗᒍ ᐊᑭᑦᑐᕆᐊᖅᓂᐊᖅᐳᖓᖅᑲᐃ. ᒫᓇ ᐃᒪᓇᑎᒋ ᐊᑭᖃᕋᔭᖑᐊᕐᓗᓂ ᐊᕐᕋᒍᓂ ᖃᐃᔪᓂ 

ᐊᖏᓂᖅᓴᓗᐊᑲᓂᐊᓗᒻᒥ ᑮᓇᐅᔭᒥ ᐊᑐᕋᔭᕐᒪᑦ, ᑖᒪ ᐸᕐᓇᓯᒪᕕᓯᐅ ᖃᓄᖅ ᐊᑭᖃᐸᓗᑲᔭᕐᒪᖔ ᑖᕙᓂ ᐊᕐᕋᒍᖓᓂ 

2031? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᐊᖏᔪᖄᖅ ᐊᕿᐊᕈᖅ. 

 

ᐊᖓᔪᖄᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᑯᐊ ᐃᖏᕋᔪᓕᕆᔨᑯᓪᓗ ᐊᒻᒪᓗ ᐊᑭᑐᔫᑎᓂ 

ᐱᓕᕆᔨᒋᔭᕗᑦ ᑕᒪᑯᓂᖓ ᖃᓄ ᐊᑭᑦᑐᖅᐸᓕᐊᓂᖏ ᐱᓕᕆᖃᑕᕐᒪᑕ ᐊᒻᒪᓗ ᑖᒃᑯᐊ ᐃᒡᓗᔪᐊᕐᓕᐅᓂᐊᓕᕋᐃᒻᒪᑕ 

ᐸᕐᓇᑎᒋᓗᑎᒍ. ᐅᒡᔨᕈᓱᒃᓯᒪᔪᑦ ᑕᒫᓂ ᓄᕙᓇᕐᔪᐊᖅ ᐱᔭᕇᖅᑎᓪᓗᒍ ᐊᑭᑦᑐᕆᐊᖅᑐᐊᓘᓚᐅᖅᓱᓂ 

ᑕᐃᒪᓇᐃᓕᖓᓪᓗᓂ.  

 

ᒫᓇᓗ ᑕᐃᒪ ᐊᑭᕋᖅᑑᑎᓕᖅᑎᓪᓗᑕ, ᑲᓇᑕᒥᓗ ᒥᐊᓕᒐᐃᓪᓗ ᓄᓇᖓᓂᓗ, ᐊᑦᑐᐊᓂᖃᕐᔪᐊᕐᒥᒻᒪᑦ 

ᐊᑭᑦᑐᕆᐊᕐᓂᖏᓐᓂᑦ.  ᑕᒪᓐᓇ ᓄᓇᕐᔪᐊᖅ ᓴᐃᒪᕐᔫᒥᒍᓂᓘᓃᑦ ᐅᕝᕙᓘᓐᓃᑦ ᐅᖅᓱᐊᓗᐃᑦ ᐊᑭᑭᓕᒋᐊᑳᓚᐸᑕ 

ᐊᓯᒋᕋᔭᕐᒥᔫᒐᓗᐊᑦ. ᑭᓯᐊᓂ ᒫᓇ ᓇᓗᖁᑎᒋᔪᒍᑦ ᑕᐃᑲᓂ ᓯᕗᓂᑐᖃᑎᓐᓂ ᑕᐃᒪᓐᓇ ᒪᖁᐃᖅᓱᓗᐊᖅ 

ᐊᑭᑦᑐᕋᔭᕐᒪᑭᐊᖅ ᐅᕝᕙᓗᑭᐊ ᐊᑭᑭᓕᒋᐊᕋᔭᕐᒪᑭᐊᖅ, ᑭᓯᐊᓂ ᒫᓇᔭᐅᔪᖅ ᑖᓇ ᐸᕐᓇᑕᐅᓗᓂ ᑕᐃᒪᓐᓇ ᐊᑭᖓᓂᑦ 

ᓇᓚᐅᑖᑎᐊᕋᓱᓯᒪᔪᑦ.  

 

ᑭᓯᐊᓂ ᑕᐃᑯᖓ ᖃᒡᓕᒥᒍᑦᑕ ᑭᓯᐊᓂ ᑕᐃᒪ ᓇᓗᓇᕈᓐᓃᑕᐃᓐᓇᓛᕐᒥᔪᖅ ᖃᑦᓯᕌᓚᑦᑕᕋᔭᕐᒪᑭᐊᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᑕᖅᑐ. 

ᑕᖅᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓅᔭᖅ ᐃᓕᓂᐊᕐᕕᒃ ᐱᑐᖃᐅᓕᖅᓱᓂᓗ ᑕᑕᑐᕐᓛᓗᓕᖅᓱᓂ. ᑖᓐᓇᓕᑭᐊᕐᖓᐃ 

ᐸᕐᓇᒃᑕᐅᓯᒪᔪᖅ ᖃᓄᑎᒋ ᐊᖏᓂᖅᓴᐅᒐᔭᖅᐸ? ᐃᓕᓂᐊᖅᑐᓄᑦ, ᐃᓛᒃ ᐅᓄᕐᒪᑕ ᐃᓕᓂᐊᕐᕕᒻᒥ ᐃᓕᓂᐊᖅᑐᑦ, 

ᖃᓄᑎᒋ ᐊᖏᓂᖅᓴᐅᒐᔭᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᑯᐊ ᐃᓕᓂᐊᖅᑐᖁᑎᕗᑦ ᑕᐅᑐᒃᑐᓱᒋᑦ, 

ᓯᕗᓂᒃᓴᒃᑎᓄᑦ ᖃᓄᑎᒋ ᕿᑐᕐᖏᐅᒪᑕᑭᐊᖅ ᑕᒫᓂ ᓄᓇᓕᓐᓂ ᕿᒥᕈᐊᖅᑕᐅᓯᒡᓈᖅᓱᑎᒃ. ᑕᕝᕙᓂ 

ᐸᕐᓇᒐᓱᖃᑕᖅᑐᒍᑦ ᐃᓕᓂᐊᕐᕕᓐᓄ ᓄᑖᒥ, ᓲᕐᓗ 75%-ᓗᐊᐸᓗᒻᒥ ᐃᓐᓄᒍᓇᕋᔭᖅᑐᒥᒃ, ᑖᓇ 25% 

ᓯᕗᓂᒃᓴᑎᓐᓂ ᐃᓐᓄᒍᒫᕐᓂᖓᓄ, ᑕᐃᒪᓐᓇ ᐸᕐᓇᓯᒪᔪᖅ.   

 

ᑕᐃᒪᓇᐃᑎᓪᓗᒍ, ᐅᖃᕋᑖᕋᕖᓛᒃ ᐃᓅᔭᖅ ᑕᑕᑎᐊᖅᓯᒪᒻᒪᑦ ᒫᓇᐅᔪᖅ ᒫᓇ ᑕᑕᑎᖅᓯᒪᓪᓗᑎ 96%-ᓗᐊᒥᒃ 

ᐊᑐᓕᕐᒪᑦ ᒫᓇ ᑖᓇ ᐃᓅᔭᐅ ᐃᓕᓂᐊᕐᕕᐅ ᐃᓂᒋᔭᖓᓄᑦ. ᑕᐃᒪᓇ ᐊᖏᓕᒋᐊᕆᐊᖃᓚᑦᑕᕐᓂᖓᓂᑦ 

ᓇᓗᓇᐃᖅᓯᒪᓕᖅᑐᒍᑦ, ᐊᒻᒪᓗ ᑖᓐᓇ  ᓴᓇᔭᐅᔭᕆᐊᖃᕐᓂᖓᓂᑦ ᖃᐅᔨᒪᑦᑎᐊᖅᓱᑕ ᑕᐃᒪᓇᐃᓕᖓᓪᓗᓂ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᔅᑕ ᑕᖅᑐ. 

 

ᑕᖅᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄᓛᒃ, ᑕᑕᒃᑐᕐᓛᓘᒪᑦ ᑕᐃᑯᐊᓗ ᐃᓕᓂᐊᓕᓵᖅᑐᑯᓗᐃᑦ 

ᐃᓕᓐᓂᐊᕆᐅᖅᓴᓕᓵᖅᑐᓕᕋᖅᑕᐅᔪᑦ, ᐊᓂᔭᕆᐊᖃᓚᐅᕐᒪᑕ ᐅᓄᖏᓗᐊᕐᓂᖏᓐᓄᑦ. ᑖᒃᓱᒧᖓ ᓄᑖᒧᑦ 

ᐸᕐᓇᒃᓯᒪᔪᒧᑦ ᑕᐃᑯᐊ ᐃᓚᐅᒐᔭᖑᐊᖅᐹ ᐃᓕᓐᓂᐊᓕᓵ−ᕆᐅᖅᑐᑯᓗᐃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

 

ᐊᖏᔪᖄᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓇ ᐸᕐᓇᑕᐅᓚᕆᓕᕐᒥᐸᑦ ᑖᑯᐊ ᓄᓇᓖᑦ 

ᐅᐸᑕᐅᑲᓐᓂᓛᕐᒥᔪᐃᑦ ᐱᐅᑯ ᐃᓪᓗᑯᓗᐊᓃᑲᔭᕐᒪᑕᑭᐊᖅ. ᑖᑯᐊ ᐃᓚᒋᔭᐅᔪᓐᓇᑲᓐᓂ ᐅᑎᖅᑎᑕᐅᒍᓇᕋᔭᕐᒪᑕᑭᐊᖅ 

ᑕᐃᑲᓂ ᐸᕐᓇᑕᐅᓕᖅᑎᓪᓗᒍ ᓇᓗᓇᐃᖅᔫᒥᒐᔭᕐᑐᖅ. ᐃᓗᐊᑦᑎᐊᕋᔭᖅᑑᒐᓗᐊᑦ ᑕᐃᒃᑯᐊ ᓇᒻᒥᓂᖅ ᐃᓂᖃᕈᑎ. 

ᑭᓯᐊᓂ ᐃᓂᖃᔮᖏᑯᑎ ᐃᓕᓂᐊᖅᓯᓈᖃᑕᐅᒻᒪᑕ ᐃᓕᓴᕆᒐᑦᑎᒍ ᑖᑯᐊ ᐃᓕᓂᐊᖃᓯᐅᑎᒪᑕ, ᑕᕝᕗᖓ 

ᐃᓚᒋᔭᐅᔪᓇᕐᒪᑕᑭᐊᖅ ᑖᓇ ᐸᕐᓇᑕᐅᕙᓪᓕᐊᔫᑉ ᐃᓗᐊᓃᖃᑕᐅᔪᖅ ᒫᓇᐅᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᑕᖅᑐ. 

 

ᑕᖅᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇ ᑭᖑᓕᖅᐹᕆᓕᕐᓗᒍ. ᐅᕙᓂ ᒪᒃᐱᕈᑎᒋᖃᐅᔭᖓᓂᒃ ᐅᖃᖅᓯᒪᒻᒪᑦ, 

ᐸᕐᓇᓕᕐᒪᑕᔫᖅ ᐃᓕᓂᐊᓕᓵᖅᑐᒧᑦ ᐅᓪᓗᓕᒫᖅ ᐃᓕᓂᐊᕈᑎᒃᓴᓂ. ᑐᑭᓯᔪᒪᔪᖓᓕ ᖃᓄᐃᓕᖓᓕᕐᒪᖔᖅ 

ᐸᕐᓇᒃᑕᐅᓯᒪᔪᖅ ᐊᐅᓱᐃᑐᒥ ᐊᒻᒪ ᖃᐅᑐᐃᑐᒥ ᑖᓱᒧᖓ ᐃᓕᓂᐊᓕᓵᖅᑐᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᑯᐊ ᖃᐅᓱᐃᑐᖅ ᐊᒻᒪᓗ ᐊᐅᓱᐃᑐᖅ 

ᐱᖃᑕᐅᔫᖑᖃᑕᐅᔪᐃᑦ ᑕᕝᕙᓂ ᐃᓕᓂᐊᕆᐊᕋᑖᖅᑐᓄᑦ ᐅᓪᓗᓕᒫᖅ ᐃᓕᓂᐊᕈᓐᓇᕐᓯᓯᒪᓪᓗᑎᒃ. 

ᖁᕙᓱᒃᑎᐊᖅᐳᖓ ᑖᑯᐊ ᐃᓚᒋᔭᐅᔪᓇᕐᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᑎᑎᕋᖅᑕᐅᓯᒪᒡᒪᑦ, ᑮᓇᐅᔭᓕᕆᔨᑯᓃᖔᖅᑐᒍᑦ. ᐊᐱᖁᑎᒃᓴᖃᑐᖃᑲᓂᖅᐹ? ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᑐᐃᓐᓇᐅᒐᔅᓯ ᑕᕝᕙᓂ ᐊᐱᖅᓱᒐᐅᓪᓗᓯ, ᑭᐅᕙᑦᑐᓯᓗ. ᐅᓇᓕ 

ᒫᓇ ᐊᐱᖁᑎᔅᓴᐅᐸᑦ, ᓱᕈᓯᖅᑕᐅᑎᓕᕆᓂᖅ, ᐃᒃᓯᕙᐅᑖᖅ, ᐊᐱᕆᖄᕈᒪᔪᖓ ᓱᕈᓯᖅᑕᐅᑦ. ᐄ’, ᑖᓇ ᐱᔾᔪᑎᒋᓪᓗᒍ 

ᐸᕐᓇᐅᑎᐅᓯᒪᔪ ᑖᑯᐊ ᐊᑭᑐᔫᑎᓄᑦ 2026-2027, ᑖᓇ ᑕᐃᒪᐃᓕᓚᖏᓇ ᐊᑐᑐᐃᓇᖅᑕᕋ ᑖᓱᒥᖓ ᑮᓇᐅᔭᒥ 

$500,000 ᑮᓇᐅᔭᑦ ᐊᑭᑑᔫᑎᓄᑦ ᑮᓇᐅᔭᖃᕈᑕᐅᓂᐊᖅᑐᖅ ᓱᕈᓯᖅᑕᐅᑎᑖᕈᑎᔅᓴᓄᑦ. ᑖᓇᓕ ᖃᓄᑎᒋ 

ᑮᓇᐅᔭᖃᑎᑕᐅᓂᖓ ᑮᓇᐅᔭᓂ ᐊᑐᖅᓯᒪᓕᖃ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓇ $500,000 ᑮᓇᐅᔭᑦ ᒪᕉᓃᒃ ᓱᕈᓯᕐᑕᐅᑎᓂᒃ 

ᓂᐅᕕᕈᓇᖃᑕᕐᑐᒍᑦ ᐊᕐᕋᒎᑕᒫᖅ, ᑖᓇ $500,000 ᑮᓇᐅᔭᑦ ᐊᑐᕐᑐᖅ ᑕᐃᒪᓇᐃᑎᓪᓗᒍ. ᑕᕝᕙᓂ ᒫᓇᐅᔪᖅ 

$250,000 ᑮᓇᐅᔭᑦ-ᖃᑕᕐᒪᑕ ᓂᐅᕕᖅᑕᕐᑎᓐᓄᑦ ᑕᐃᑯᖓᓗ ᓄᓇᓕᓐᓄ ᐅᓯᔭᐅᔾᔪᑎᖏᑦ ᑲᑎᑕᐃᓐᓇᕆᓪᓗᒋ. ᒫᓇ 

ᑕᐃᒪᓇᐃᓕᖓᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᒥᓂᔅᑕ ᑖᓱᒥᖓ ᑭᐅᒐᕕᑦ. ᐊᒻᒪᑕᐅᖅ ᑖᑯᐊ ᐃᓕᓂᐊᖅᑐᓕᕆᔨᑯᑦ ᑐᔅᓯᕋᖅᑐᔅᓯᓖ 2027-2028 

ᐊᑭᑐᔫᑎᓄᑦ ᑖᑯᓄᖓ ᑖᓇ $500,000 ᑮᓇᐅᔭᐅᒋᓪᓗᓂ ᐊᑭᑐᔫᑎᒧ ᑮᓇᐅᔭᖃᐅᑕᐅᓂᐊᖅᑐᖅ 

ᓂᐅᕕᕈᑕᐅᓂᐊᕐᒥᔪᖅ ᓱᕈᓯᖅᑕᐅᒻᒧᑦ. ᑕᐃᒪᓕ ᖃᑦᑎᓂᒃ ᓱᕈᓯᖅᑕᐅᑎᓂ ᑕᕝᕙᓂ ᐸᕐᓇᓯᒪᕕᓯ ᓂᐅᕕᐊᕆᓛᕐᓗᓯᐅ 

ᑕᕝᕙᓂ ᐊᕐᕋᒍᖓᓂ 2027-2028 ᑮᓇᐅᔭᕐᑐᕐᓂᖓᓂᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓇ ᒪᕉᓐᓄᒃ ᓈᒪᓗᐊᖃᕐᑕᕐᒪᑦ ᑖᑯᐊᓗ 

ᑐᒃᓯᕋᕆᐊᖃᖃᑕᕐᓱᑎᒃ ᑲᑎᒪᔨᖁᑎᐊᓐᓄᐳᑦ ᑕᐃᑲᓂ ᐃᓕᓂᐊᖅᑐᓕᕆᔨᑯᑦ ᑲᑎᒪᔨᖏᑦ ᑐᔅᓯᕋᕈᓇᑎᐊᖅᑐᐃᑦ 

ᐅᕙᑎᓐᓄᑦ ᑖᓱᒥᖓ ᓂᐅᕕᕋᓱᓕᖅᑎᓪᓗᑕ ᓱᕈᓯᖅᑕᐅᑎᑖᕆᐊᖃᕐᓂᖏᓐᓂᒃ ᑎᑎᖃᑯᑦ ᑐᔅᓯᕋᖃᑕᕐᑐᒍᑦ. 

ᑕᐃᒪᓇᐃᑎᓪᓗᒍ, ᑐᓴᐅᒪᓪᓗᖓ ᒫᓇᐅᔪᖅ 2027-2028-ᒧᑦ ᐸᕐᓇᐸᓪᓕᐊᑎᓪᓗᑕ ᓄᓇᓕ ᐊᑕᐅᓯᖅ ᑐᔅᓯᕋᖅᓯᒪᔪᖅ 

ᒫᓇᒧ ᑎᑭᓱᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ: ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᒥᓂᔅᑕ. ᑕᐃᒪᑭᐊᕐᖓᐃ ᓇᓕᐊ ᐊᐱᖁᑎᒋᔪᒪᓕᕐᒥᔭᕋ 

ᓱᕈᓯᖅᑕᐅᑎᑖᓛᕐᒪᖔᑕ ᑕᒫᓂ 2027-2028 ᑮᓇᐅᔭᖅᑐᕐᓇᐅᑉ ᐊᕐᕌᒍᖓᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓇ 2027-2028, ᐊᖏᖅᑕᐅᑎᓐᓇᓱᑲᑦᑎᒍ, ᒫᓇ 

ᐅᖃᕈᓇᖏᑦᑐᒍᑦ ᓇᓪᓕᐊ ᓄᓇᓕᓐᓄᑦ, ᑭᓯᐊᓂ ᑐᔅᓯᕋᖅᓯᒪᔪᒍᑦ ᑖᑯᐊ ᓄᓇᓖᑦ ᑎᑭᑎᑦᑎᒐᓱᒍᒪᔪᓂᒃ. ᐊᑑᑎᒋᓗᒍ 

ᓲᕐᓗ ᑖᓇ 2026-2027 ᐊᕐᕋᒍᕆᔭᕗᑦ, ᐊᑐᖅᑕᕗᑦ ᒫᓇᐅᔪᖅ, ᒪᕉᓂᒃ ᑎᑭᓴᐃᓯᒪᒐᑦᑕ ᑕᕝᕙᓂ 

ᐊᐅᔭᕆᓂᐊᖅᑕᑎᓐᓂ ᑭᓯᐊᓂ ᑎᑭᓂᐊᖅᓱᑎᒃ. ᑖᓇ ᑎᑭᕋᔪᐊᖅ, ᐊᒻᒪᓗ ᓴᓪᓖᑦ ᑐᔅᓯᕋᖅᓯᒪᒻᒪᑕ. ᑖᑯᐊ ᑕᕝᕙ 

ᓄᓇᓕᓐᓄ ᑕᐃᑯᙵᕈᒫᖅᑐᐃᑦ.  

 

ᑭᓯᐊᓂ ᑕᐃᓐᓇ 2027-2028 ᑐᔅᓯᕋᖅᑕᐅᔪᕕᓂᕐᓄᑦ ᕿᒥᕐᕈᓚᐅᕐᓗᑕ. ᐃᓕᔅᓯ ᐊᖏᕈᔅᓯᐅᒃ ᑖᓐᓇ $500,000, 

ᑲᔪᓯᔪᓐᓇᑕᐃᓐᓇᕐᓂᐊᕐᒪᑦ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. ᐄᓛᒃ ᑕᒪᒃᑯᐊ ᓱᕈᓯᕐᒧᑦ ᐅᓯᑲᖅᑕᐅᑕᐅᕙᑦᑐᑦ ᓄᓇᓯᐅᑏᑦ, 

ᓄᓇᑦᑎᓐᓂᓕ ᐊᑲᐅᓈᕆᓯᒪᙱᓪᓚᕆᓕᖅᐸᒻᒪᑕ ᐅᑭᐅᒃᑯᑦ. ᑕᒪᓐᓇ ᐱᔾᔪᑎᒋᓪᓗᒍ ᓯᓚᒦᖏᓐᓈᖃᑦᑕᕐᓂᖏᑦ 

ᓱᕈᓯᖅᑕᐅᑏᑦ.  



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᒪᓐᓇᓗ ᑕᕝᕙᓂ ᐊᖏᕋᔅᓴᑎᓐᓂ ᑕᐃᒪᐃᑐᐃᓐᓇᕆᓪᓗᓂ ᐊᕐᕌᓂᑎᑐᑦ. ᑕᒪᒃᑯᐊ ᓄᓇᓯᐅᑎᒃᑯᕕᑦᑖᕈᓐᓇᕐᓃᑦ 

ᐅᕝᕙᓘᓐᓃᑦ ᓄᓇᓯᐅᑎᒃᑯᕕᖃᕆᐊᖃᕐᓃᑦ ᒫᓐᓇ ᑐᓴᕐᓇᙱᒻᒥᔪᑦ. ᑖᓐᓇ ᓱᒻᒪᑦ ᑕᐃᒪᐃᖃᑦᑕᕐᒪᖔᖅ 

ᑐᑭᓯᔪᒥᓇᐅᒐᓗᐊᖅ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐄᓛᒃ ᑮᓇᐅᔭᖅ ᑕᕝᕙ ᐱᔾᔪᑎᒋᓪᓗᒍ ᑕᕝᕘᓇ 

ᑐᓗᕈᑎᒋᖃᑦᑕᕋᖃᑦᑎᒍᑦ. ᐊᒥᓱᐃᑦ ᑖᒃᑯᐊ ᕙᓯᖃᐅᖅᑐᐃᑦ ᓯᓚᒦᒋᐊᖃᖃᑦᑕᖅᓱᑎᑦ.  

 

ᒫᓐᓇ ᑖᒃᑯᐊ ᑕᕝᕘᓇ ᐊᑭᑐᔫᑎᒃᑰᙱᑦᑐᖅ ᑭᓯᐊᓂ ᑕᐃᒃᑯᐊ ᐅᑭᐅᒃᑲᓐᓂᖅ ᐊᖏᕋᓱᓐᓂᐊᖅᑕᑦᑎᒍᑦ 

ᐊᐅᓚᑦᑎᓂᕐᒧᑦ ᒪᑭᒪᔾᔪᑎᑎᒍᓪᓗ ᑮᓇᐅᔭᓄᑦ ᐊᑐᐃᓐᓇᕈᖃᑦᑕᖅᑕᐅᔪᑦ ᑕᐃᑰᓇᑎᒋ ᖃᓄᖅ ᓄᓇᓖᑦ 

ᓄᓇᓯᐅᑎᒃᑯᕕᒃᑖᕈᓐᓇᕐᒪᑕᑭᐊᖅ ᐃᓗᐊᓃᑎᑦᑎᒍᓐᓇᕐᓗᑎᑦ ᑕᒪᒃᑯᐊ ᐱᕚᓪᓕᕈᑎᒃᓴᒃᑲᓐᓂᕐᓂᒃ ᕿᒥᕐᕈᓕᖅᑐᒍᑦ. 

ᐃᓛᒃ ᕿᒥᕐᕈᓯᒪᓕᖅᑐᒍᑦ.  

 

ᐊᒻᒪᓗ ᐱᓕᕆᕙᓪᓕᐊᕌᕐᔪᒃᓯᒪᔭᕗᑦ ᑖᓐᓇ, ᐋᖅᑭᒃᐸᓪᓕᐊᔪᖅ. ᐊᒻᒪᓗ ᑐᑭᓯᐅᒪᑦᑎᐊᖅᑐᒍᑦ ᐃᓱᒫᓘᑎᒋᔭᐃᑦ ᑖᓐᓇ 

ᐃᓱᒫᓘᑎᒌᓐᓇᕐᒥᒐᑦᑎᒍᑦ.ᑕᐃᒪᓐᓇᐃᑦᑎᓪᓗᒍ ᑖᓐᓇ ᖃᓄᖅᑑᕆᐊᓪᓚᑦᑖᕐᓂᖓᓂᒃ ᑖᒃᑯᐊ ᐱᓕᕆᔨᐊᓐᓄᒃᑲ 

ᖃᓄᖅᑑᕆᐊᖃᓪᓚᑦᑖᖅᓯᒪᓪᓗᑎᑦ ᐊᒻᒪᓗ ᐅᓐᓄᒃ ᑕᒫᓂ ᓯᕗᓂᕆᓂᐊᖅᑕᑦᑎᓐᓂᖅᑲᐃ ᖃᓪᓗᓈᑎᑑᕐᓗᒍ 

(ᑐᓵᔨᑎᒎᓕᖅᑐᖅ) ᑐᑭᓯᕋᐅᑎᓕᐅᖁᔾᔪᑏᑦ ᒪᓂᒪᑎᑦᓯᓕᖅᐸᑦ ᓴᓇᒍᓐᓇᕋᔭᖅᑐᓂᒃ ᐃᒻᒪᖄ (ᑐᓵᔨᑎᒎᕈᓐᓃᖅᑐᖅ) 

ᑐᑦᓯᕋᐅᑎᓂᒃ ᓴᖅᑭᑎᑦᓯᔭᕆᐊᔅᓴᖅ ᐸᕐᓇᒃᓯᒪᓕᕐᒥᔪᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. ᐄ’, ᑕᐃᒪ ᑮᓇᐅᔭᖅ ᐱᔾᔪᑕᐅᓂᐅᓴᑐᐃᓐᓇᕐᖓᑦ. 

ᐱᒻᒪᕆᒋᔭᕗᑦ ᑖᒃᑯᐊ ᓱᕈᓰᑦ ᐃᓅᓱᑦᑐᐃᑦ ᐱᒻᒪᕆᒋᔭᕗᑦ. ᑮᓇᐅᔭᖅ ᐃᓱᒫᓘᓇᕋᔭᙳᐊᙱᒻᒪᕆᑦᑑᒐᓗᐊᖅ ᑖᓐᓇ 

ᐱᔾᔪᑎᒋᓪᓗᒍ.  

 

ᑖᓐᓇ ᐆᑦᑑᑎᒋᓗᒍᓕ ᖃᐅᔨᕙᑦᑕᕋ ᐸᓐᓂᖅᑑᕐᒥ ᑕᐃᒪᙵᑦ ᓱᕈᓯᖅᑕᐅᑎᖃᕐᓂᖅ ᐃᓂᔅᓴᖃᙱᒻᒪᑦ 

ᓄᓇᓯᐅᑎᒃᑯᕕᒻᒥ. ᐱᑕᖃᓚᐅᖅᓯᒪᙱᒻᒪᑦ. ᑖᓐᓇ ᐅᑭᐅᒃᑯᑦ ᐆᑦᑑᑎᒋᓗᒍ ᐊᐅᓚᓂᑭᑦᑐᕈᓘᕙᑦᑐᖅ 

ᖃᐅᑕᒫᖅᑕᕈᓐᓃᖅᐸᑦᑐᖅ ᓱᕈᓯᖅᑕᐅᖅ. 

ᑕᕝᕙ ᑮᓇᐅᔭᖅ, ᑮᓇᐅᔭᖃᑎᓐᓂᑯᒧᑦ ᑕᐃᒪᐃᒍᑎᒋᔪᖅ ᓄᓇᓯᐅᑎᖃᕐᕕᑦᑖᕈᒪᓂᕐᒥᒃ ᓱᕈᓯᖅᑕᐅᑎᓄᑦ. ᓱᕈᓯᖅᑕᐅᖅ 

ᐊᑑᑎᖃᙱᓪᓚᑦᑖᖃᑦᑕᖅᑐᖅ! ᑮᓇᐅᔭᖅ ᕿᑲᑐᐃᓐᓇᓕᖃᑦᑕᖅᑐᖅ. ᑖᓐᓇ ᖃᐅᔨᕙᒃᑲᒃᑯᓕ ᐸᓐᓂᖅᑑᕐᒥ 

ᑕᐃᒪᙵᓕᒫᖅ.  

 

ᐊᒻᒪᓗ ᖃᕿᐊᕐᓇᙱᑦᑐᑦ ᑕᐃᒃᑯᐊ ᑳᓐᑐᕌᒃᑦ−ᑎᐅᔪᑦ ᓄᓇᓯᐅᑎᒃᑯᕕᖃᙱᒻᒪᑕ, ᐅᑭᐅᕋᐃᒻᒪᓪᓕ ᓯᓚᒦᖏᓐᓇᖅᑐᑦ, 

ᐃᓚᖏᑦ ᖁᐊᖑᓕᖅᐸᒻᒪᑕ ᓄᓇᓯᐅᑏᑦ ᓱᕈᓯᖅᑕᐅᑦ ᐱᓂᖅᐹᖑᖅᑰᖃᑦᑕᖅᑐᖅ. ᑖᓐᓇᓕ ᖃᐅᔨᓯᒪᔭᕋ. ᑕᐃᒪᐃᒻᒪᑦ 

ᓱᕈᓯᓕᕆᓂᖅ ᐃᓅᓱᑦᑐᓕᕆᓂᖅ ᐱᔾᔪᑎᒋᓗᒍ, ᐊᑲᕐᕆᖁᓪᓗᒋᑦ, ᐊᒻᒪᓗ ᑖᒃᑯᐊ ᓱᕈᓯᖅᑕᐅᑏᑦ 

ᐊᑑᑎᖃᑦᑎᐊᖁᓪᓗᒋᑦ ᓂᓪᓚᑎᓪᓗᒍ ᐊᑐᕈᓐᓇᐃᓪᓕᕙᒻᒪᑕᓕ ᐃᓛᓐᓂ ᐸᓐᓂᖅᑑᕐᒥ. ᑖᓐᓇ ᐱᔾᔪᑎᒋᓪᓗᒍ, 

ᐊᑑᑎᖃᑦᑎᐊᖁᓪᓗᒍ, ᑕᐃᓐᓇ ᑳᓐᑐᕌᒃᑦ−ᑐᖑᔪᖅ ᑖᒃᑯᓄᖓ ᐊᑲᕐᕆᔾᔪᑎᖏᑦ ᐋᖅᑭᒋᐊᖅᑲᑕ ᓇᓗᓇᙱᑦᑐᖅ 

ᓱᕈᓯᖅᑕᐅᑦ ᐊᑑᑎᖃᑦᑎᐊᕋᔭᖅᑐᖅ ᑮᓇᐅᔭᒧᓪᓗ ᐊᑑᑎᒋᒋᐊᖃᖅᑐᒍ ᐊᑑᑎᖃᑦᑕᖅᐸᙱᒻᒪᑦ ᐊᑐᕈᓐᓇᐃᓪᓕᒐᐃᒻᒪᑦ. 

ᑖᓐᓇ ᑐᐊᕕᖅᑐᒃᑯᑦ ᖃᓄᖅᑑᕆᐊᖃᖅᐸᓪᓚᐃᔭᕗᑦ ᒪᓕᒐᓕᐅᖅᑎᐅᓪᓗᑕ ᑕᕝᕙᓂ. 

 

ᑖᓐᓇᐅᓇ ᖁᔭᓇᖅᑐᖅ ᓱᕈᓰᑦ ᐅᓯᔭᐅᖃᑦᑕᕈᓐᓇᖅᐸᒻᒪᑕ. ᐸᓐᓂᖅᑑᕐᒥ ᐆᑦᑑᑎᒋᓗᒍ ᓄᓇᓖᑦ ᑕᐃᒃᑯᐊ 

ᐅᓇᓃᖔᖅᑐᑦ ᒥᕝᕕᐅᑉ ᐊᑖᓂ, ᐊᑐᕆᐊᖅ ᐊᑕᐅᓯᖅ ᑕᐅᕘᓈᖓᒋᓪᓗᓂ ᑕᑉᐸᐅᙵ ᐃᓕᓴᕕᓕᐊᕋᓱᓪᓗᓂ 

ᒥᕝᕕᐅᑉ ᐃᓱᐊ ᖃᐅᑕᒫᑦ ᐊᑐᖅᑕᐅᓪᓗᓂ, ᑕᒪᓐᓇ ᐊᑦᑕᓇᕐᓂᒧᓪᓕ ᐃᓱᒫᓘᑎᒋᖃᑦᑕᖅᓯᒪᒻᒥᔭᕗᑦ ᐸᓐᓂᖅᑑᒥ. 

ᑖᓐᓇ ᒥᕝᕕᒃ ᐊᑯᓐᓂᖓᓃᒻᒪᑦ ᓄᓇᓖᑦ ᑖᒃᑯᓄᖓ ᓄᓇᓕᓐᓂ ᒥᕝᕕᐅᑉ ᐊᑖᓃᖔᖅᑐᓄᑦ ᑕᑉᐸᐅᖓ ᖁᓕᖔᖓᓄᑦ 

ᒥᕝᕕᐅᑉ ᐱᓱᖃᑦᑕᕆᐊᖃᖅᐸᒻᒪᑕ ᕙᓯᖃᖅᑎᓐᓇᒋᑦ. 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᒥᓂᔅᑖ ᐅᖃᐅᓯᕆᖅᑲᐅᔭᐃᑦ ᐊᐅᓚᑦᑎᓂᕐᒧᑦ ᐊᒻᒪᓗ ᐋᖅᑭᐅᒪᐃᓐᓇᕈᑎᑎᒍᑦ ᓴᖅᑭᕈᓐᓇᕐᓂᐊᖅᐸᓪᓚᐃᔪᖅ. 

ᓇᓗᓇᐃᕆᐊᒃᑲᓐᓂᕈᒃ ᖁᓚᕐᓇᐃᕐᓗᒍ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. ᐃᔅᓯᕙᐅᑖᖅ, ᐃᓛᓪᓚᑦᑕᖅ. ᑖᒃᑯᐊ 

ᐃᓕᓐᓂᐊᖅᑎᖁᑎᑯᓗᑉᐳᑦ ᐊᑐᐃᓐᓇᖃᕐᕕᒋᔭᕆᐊᖃᓪᓚᑦᑖᕋᑦᑎᒍᑦ. ᐊᖏᖃᑎᒋᑦᑎᐊᖅᐸᕋ ᑖᓐᓇ 

ᒪᓕᒐᓕᐅᖅᑎᐅᖃᑎᒐ ᑕᒪᒃᑯᐊ ᐊᑐᐃᓐᓇᕈᑦᑎᐊᕆᐊᖃᖅᑐᐃᑦ ᐊᒻᒪᓗ ᐋᖅᑭᑦᑎᐊᖅᓯᒪᔭᕆᐊᖃᒃᑲᓐᓂᕐᓂᖅᓴᐃᑦ. 

ᑖᓐᓇ ᐊᖏᖃᑎᒋᑦᑎᐊᖅᐸᕋ ᑖᔅᓱᒪᑉ ᐅᓂᒃᑳᕆᕋᑖᖅᑕᖓ ᐸᓐᓂᖅᑑᒥ ᑕᐃᒪᓐᓇᐃᖃᑦᑕᖅᑐᖅ. ᐊᒻᒪᓗ ᓄᓇᓖᑦ 

ᐊᓯᖏᑦ ᑕᐃᒪᓐᓇᐃᒻᒥᔪᐃᑦ ᖃᐅᔨᒪᓪᓗᑎᒍᑦ.  

ᑕᐃᒪᓐᓇᐃᓐᓂᖓᓄᑦ ᐱᔾᔪᑎᒋᓪᓗᒍ ᑕᒫᓂ ᐱᓕᕆᕕᑦᑕ ᐋᖅᑭᒋᐊᖅᓰᓐᓇᖃᑦᑕᕐᒪᑕ.  

 

ᒫᓐᓇ ᑕᕝᕙ ᓄᓇᓯᐅᑎᒃᑯᕕᖃᕐᓂᖅ ᖃᓄᖅᑑᕆᐊᖃᒃᑲᓐᓂᓪᓚᑦᑖᕐᓂᖓᓂᒃ ᒫᓐᓇ ᐱᒋᐊᓪᓚᒃᑲᓐᓂᖅᓯᒪᒻᒪᑕ 

ᐅᐱᒋᑦᑎᐊᖅᑕᒃᑲ ᐊᒻᒪᓗ ᑮᓇᐅᔭᑦ ᐃᓕᔅᓯᖕᓃᙶᖅᑐᑦ ᐃᓛᒃ ᐅᕙᑦᑎᓐᓃᙶᖅᑐᑦ ᑕᒫᓂ ᐊᖏᖅᑕᐅᖃᑦᑕᖅᓯᒪᔪᑦ 

ᐊᖏᖅᑕᐅᕙᓪᓕᐊᖏᓐᓇᖃᑦᑕᕐᒪᑕ ᑖᔅᓱᒪᐅᑉ ᐃᓗᐊᓃᑦᑐᑦ ᐱᑎᓪᓗᒍ. 

 

ᐅᖃᕋᑖᕋᒪ ᑕᕝᕙᓂ ᑖᒃᑯᐊ ᓴᖅᑭᑎᑦᑎᓂᐊᕋᑦᑕ ᖃᓄᖅ ᓄᓇᓯᐅᑎᒃᑯᕕᑦᑖᒃᑲᓐᓂᕈᓐᓇᕋᑦᑕᑭᐊᖅ ᓄᓇᓕᓐᓂ 

ᑐᔅᓯᕋᐅᑎᓂᑦ ᓴᖅᑭᔮᖅᑎᑦᑎᓇᓱᓐᓂᐊᕋᑦᑕ ᑕᐃᑰᓇ ᑖᓐᓇ ᐱᕚᓪᓕᕈᓐᓇᕋᔭᕐᒪᒃᑭᐊᖅ. ᑐᑭᓯᐅᒪᓪᓗᖓᓗ ᑭᓯᐊᓂ 

ᖃᐅᔨᒋᐊᓪᓚᑦᑖᕆᐊᖃᑎᒋᒍᓐᓇᑦᑎᐊᕐᓂᐊᖅᑕᕋ ᒪᓕᒐᓕᐅᖅᑎᐅᖃᑎᒐ ᑕᐃᑲᓂ ᐸᓐᓂᖅᑑᕐᒥ ᑖᓐᓇ 

ᓯᓚᒦᖏᓐᓇᖃᑦᑕᓚᐅᖅᓯᒪᔪᐃᑦ ᒫᓐᓇ ᐃᓂᔅᓴᖃᕆᐊᔅᓴᖓᓂᒃ ᓇᓗᓇᐃᖅᑕᐅᓯᒪᕙᓗᑦᑎᒻᒪᑦ.  

 

ᑕᐃᒪᓐᓇᐃᑦᑎᓪᓗᒍ ᑕᕝᕙᓂ ᐊᕐᕌᒍᕆᓚᐅᖅᑕᑦᑕ ᑮᓇᐅᔭᖁᑎᖏᓐᓂᒃ ᑖᓐᓇ ᖃᓄᐃᓕᕐᒪᒃᑭᐊᖅ ᑐᑭᓯᐅᒪᑦᑎᐊᓕᕈᒪ 

ᐃᓗᓕᑯᓗᖏᑦ ᒪᓕᒐᓕᐅᖅᑎᐅᖃᑎᒪ ᐅᓂᒃᑳᕆᒍᓐᓇᕐᓂᐊᖅᓱᒍ ᑕᐃᒪᓐᓇᐃᑦᑎᓪᓗᒍ ᐊᒻᒪᓗ ᑖᓐᓇ 

ᒪᕐᕈᐃᓪᓕᖓᕐᓚᐅᔭᖅᓯᒪᖕᒪᑦ ᕙᓯᖃᕐᓂᖅ ᓲᕐᓗᒃ ᐃᓚᖏᑦ ᓇᒻᒥᓂᖃᖅᑐᐃᑦ ᑳᓐᑐᕌᒃᑎᐅᔪᑦ ᐃᓚᖏᑦ 

ᑳᓐᑐᕌᒃᑦ−ᖃᕐᒪᑕ ᐃᓕᓐᓂᐊᖅᑐᓕᕆᔨᒃᑯᑎᒍᑦ ᓇᒻᒥᓂᖅ ᕙᓯᑖᖅᓱᑎᓪᓗ ᐊᒻᒪᓗ ᓇᒻᒥᓂᖅ ᓄᓇᓯᐅᑎᒃᑯᕕᑦᑖᖅᓱᑎᒃ.  

 

ᑖᒃᑯᐊ ᐊᑭᓕᐅᑎᖏᑦ ᐅᕙᒍᑦ ᐊᑭᓕᖅᓱᓕᖅᓱᑎᒍᑦ ᑳᓐᑐᕌᒃᑯᑎᒍᑦ ᑕᐃᒪᓐᓇᐃᓕᐅᕈᓐᓇᕐᒥᒻᒪᑕ ᑖᒃᑯᐊ ᓄᓇᓖᑦ 

ᐊᔾᔨᒌᙱᑦᑐᓂᒃ ᐊᑐᐃᓐᓇᖃᖅᑎᑦᑎᒐᓱᖃᑦᑕᖅᑐᒍᑦ. ᑕᐃᒪᓐᓇᐃᑦᑎᓪᓗᒍ ᑐᓴᐅᒪᑎᑦᑎᑦᑎᐊᕋᓱᖃᑦᑕᖅᑕᕗᑦ ᑖᒃᑯᐊ 

ᑲᑎᒪᔨᖁᑎᐊᓐᓄᑉᐳᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᓂᖏᖕᓂᒃ ᑕᒪᒃᑯᓂᖓ ᑐᒃᓯᕋᕋᓱᓕᕋᐃᒻᒪᑕ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒪᓂᐊᕋᑦᑕ ᑖᒃᑯᐊ ᐊᓪᓚᕝᕕᓕᕆᔨᖏᖕᓄᑦ ᐊᐱᖅᑯᑎᑦᓴᖃᕐᕕᐅᕙᑦ? 

ᒥᔅᑕ ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᖃᑦᓯᓂᒃ ᐊᑭᖃᖅᑐᒋᓂᐊᖅᑐᕆᔭᐅᕙ ᐅᓪᓗᓕᒫᖅ ᐃᓕᓐᓂᐊᕐᓂᖃᓕᖅᐸᑦ 

ᓄᑲᖅᑎᓐᓄᑦ, ᖃᑦᓯᓂᒃ ᐊᑭᖃᕋᔭᖅᐸ? ᖁᔭᓐᓇᒦᒃ, ᐃᑦᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᑦᓯᕙᐅᑖᖅ. ᐃᑦᓯᕙᐅᑖᖅ, ᑕᐃᒫᑎᒋ ᐃᓗᓕᑎᒋᔪᒥᒃ 

ᐱᓯᒪᑦᑎᙱᑕᐃᓐᓇᕋᒪ. ᓱᒃᑲᐃᑦᑐᒥᒃ ᐱᔭᕆᐊᖃᖅᑕᑦᑎᓐᓂᒃ ᕿᒥᕐᕈᖃᑎᒌᑉᐸᓪᓕᐊᓪᓗᑕ 15-ᓂᒃ ᓱᓕ ᓄᓇᓖᑦ 

ᐅᓪᓗᓕᒫᖅ ᐃᓕᓐᓂᐊᕈᓐᓇᓕᕐᓗᑎᑦ ᓄᑲᖅᑎᖅᐹᑦ ᐱᓯᒪᑎᒻᒪᑕ. ᑖᒃᑯᐊ ᐊᑭᖏᑦ ᑕᐃᒪ ᐱᕙᓪᓕᐊᔭᕋᓗᐊᕗᑦ. 

ᐃᓗᓕᑯᓗᖏᑦ ᖃᑦᓯᑐᕋᔭᕐᓂᖏᓐᓂᒃ ᐱᓯᒪᙱᓐᓇᒃᑯ.  ᐸᕐᓇᐸᓪᓕᐊᒐᓱᒃᑲᓗᐊᖅᐸᕗᑦ ᐊᑭᖓ 

ᑐᑭᓯᒍᓐᓇᖅᓯᓛᕋᑦᑎᒍᑦ ᑕᒪᑐᒧᖓ. ᖁᔭᓐᓇᒦᒃ, ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᒪᓂᖅ. 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᒪᓂᖅ: ᖁᔭᓐᓇᒦᒃ, ᐃᑦᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐱᓕᕆᕝᕕᓯ ᐊᑐᓕᖁᓯᒪᔭᓯ 2027-2028 ᐊᑭᑐᔫᑎᓄᑦ, 

$12.0-ᒥᓕᐊᓂᒃ ᑮᓇᐅᔭᓂᒃ ᐊᑐᖅᑕᐅᑦᓴᐃᓐᓇᕐᓂᐊᖅᑐᓂᒃ ᑭᓱᑦ ᑕᐃᒪ ᐱᓕᕆᐊᒃᓴᓪᓚᑦᑖᑦ 

ᑐᑦᓯᕋᕈᑎᐅᕙᓪᓕᐊᕙᑦ? ᖁᔭᓐᓇᒦᒃ, ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙ ᑕᕝᕙᓂ ᐅᓪᓗᒥ ᐊᖏᖅᑕᐅᑉᐸᑦ ᑖᓐᓇ 

ᑮᓇᐅᔭᖅ $12− ᒥᓕᐊᓐ ᑮᓇᐅᔭᑦ ᑐᔅᓯᕋᖅᑕᕗᑦ ᐊᖏᖅᑕᐅᑉᐸᑦ, ᑖᒃᑯᐊ ᐱᓕᕆᔨᒃᑲ ᐸᕐᓇᐃᖃᑎᖃᕐᓂᐊᖅᑐᐃᑦ 

ᑖᒃᑯᓂᖓ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖁᑎᖏᓐᓂᒡᓗ ᐊᒻᒪᓗ ᑖᒃᑯᐊ ᑕᒪᒃᑯᓂᖓ ᓇᓪᓕᐊ 

ᐱᔭᕆᐊᖃᓪᓚᑦᑖᕐᒪᑕᑭᐊᖅ ᐋᖅᑭᔅᓱᖅᐸᓪᓕᐊᓪᓗᒋᑦ. 

 

ᐊᒻᒪᓗ ᑖᓐᓇ ᑐᒃᓯᕋᖅᑕᐅᔪᐃᑦ ᐊᒥᓲᓂᖅᓴᕐᔪᐊᖑᖃᑦᑕᕐᒪᑕ ᑕᐃᒪᓐᓇ ᓇᓪᓕᐊ ᐱᔭᕆᐊᖃᓪᓚᑦᑖᕐᒪᑕᑭᐊᖅ 

ᐋᖅᑭᒃᑕᐅᓚᐅᕋᓗᐊᖅᓱᑎᑦ ᐊᓯᖓᓂᒃ ᓴᖅᑭᑦᑐᖃᑳᓪᓚᑦᑎᓪᓗᒍ ᐱᓕᕆᖔᓯᑳᓪᓚᖃᑦᑕᖅᓱᑎᑦ ᑕᐃᒪᓐᓇ 

ᐊᓯᔾᔨᖅᑕᖃᑦᑕᕐᓂᖓᓄᑦ, ᒫᓐᓇ ᑭᐅᓪᓚᕆᒍᓐᓇᙱᑕᒋᑦ ᐃᒪᓐᓇ ᐅᑯᐊ ᐊᑐᓕᖅᑕᐅᓂᐊᓕᖅᐴᖅᓯᒪᔪᓂᒃ. 

ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᒪᓂᖅ. 

 

ᖃᒪᓂᖅ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᑖᒃᑯᐊ ᓇᓕᖅᑲᖁᑎᔅᓯᖕᓂ ᐱᓕᕆᕝᕕᓯᖕᓂ “ᑭᖑᓪᓕᖅᐹᖅᓯᐅᓕᕐᒪᑕ 

ᐊᑭᒋᒐᔭᙳᐊᖅᑕᖏᓐᓂᒃ ᐱᔭᕆᐊᖃᕐᓂᐊᖅᑕᖏᓐᓂᓪᓗ ᐃᓕᓐᓂᐊᕐᕖᑦ ᑰᖃᕐᕕᖏᑕ 

ᓄᑖᙳᕆᐊᖅᑕᐅᒋᐊᖃᕐᓂᖏᑕ. ᐊᒻᒪ ᓯᕗᓪᓕᐅᔾᔭᐅᕙᓪᓕᐊᓂᖓ ᖃᕆᑕᐅᔭᕐᒧᑦ ᐊᑐᖅᐸᑦᑕᓯ ᓇᓪᓕᐊ ᓄᓇᓖᑦ 

ᓯᕗᓪᓕᐅᔾᔭᐅᔭᕆᐊᖃᕐᓂᐊᕐᒪᖔᑦ, ᑲᓇᑕᒥ ᓂᕿᓕᕆᓂᕐᒧᑦ ᑐᙵᔪᒧᑦ.”  

 

ᒫᓐᓇᒧᑦ ᑎᑭᑦᑐᒍ ᖃᓄᐃᓕᖓᓕᖅᐸᓪᓕ ᑖᓐᓇ ᐃᖅᑲᓇᐃᔮᖑᕙᓪᓕᐊᔪᖅ. ᖁᔭᓐᓇᒦᒃ, ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᖁᕕᐊᓱᒻᒪᕆᓚᐅᖅᐳᖓ 

ᐃᒡᓗᒨᖅᓯᔭᕆᐊᑦᓴᖅ ᐸᕐᓇᐅᒻᒥᒃ ᓇᓗᓇᐃᔭᖅᖢᓂ ᐸᕐᓇᒍᑕᐅᕙᓪᓕᐊᔪᓂᒃ −ᓚᐅᖅᑐᓂᒃ ᑕᕝᕙᓂ ᐃᒡᓗᒥ. ᑖᓐᓇ 

ᐸᕐᓇᐅᑎᐅᖦᖤᖅᐳᖅ ᑖᒃᑯᐊ ᐃᖅᑲᓇᐃᔮᕆᓂᐊᖅᑕᕗᑦ 2031 ᑎᑭᒐᓱᓐᓂᖓᓄᑦ; ᑕᐃᒪᐃᓕᐅᖅᓯᒪᕗᒍᑦ ᐅᓪᓗᒥᒧᑦ. 

ᒐᕙᒪᑐᖃᒃᑯᑦ ᑮᓇᐅᔭᐃᑦ ᓇᕝᕚᖅᓯᒪᔪᑦ ᐱᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᒪᓂᖅ. 

 

ᖃᒪᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᑦᓯᕙᐅᑖᖅ. ᑐᑦᓯᕌᕆᔭᓯ 2027-2028 ᐊᑭᑐᔫᑎᓄᑦ $4.5 ᒥᓕᐊᓐ ᑮᓇᐅᔭᓂᒃ 

ᑐᓴᖅᑐᓕᕆᔾᔪᑏᑦ ᐱᔭᕆᐊᖃᕐᓂᐊᖅᑐᓄᑦ ᐅᓄᖅᓯᒋᐊᕐᒪᑦ $1.5 ᒥᓕᐊᓐᓂᒃ ᑮᓇᐅᔭᓂᒃ 

ᑮᓇᐅᔭᖁᑎᒋᓚᐅᖅᑕᔅᓯᖕᓂᒃ 2026-2027−ᒧᑦ. ᖃᓄᕐᓕ ᐅᓄᖅᓯᒋᐊᕋᔭᕐᓂᖓ ᓱᖅᑯᐃᖅᑕᐅᓚᐅᖅᐹ? ᖁᔭᓐᓇᒦᒃ, 

ᐃᑦᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓄᖅᓯᒋᐊᖅᑕᐅᖁᔭᐅᔪᒥᒃ 

ᐃᖅᑲᓇᐃᔭᖅᑎᖁᑎᑦᑎᓐᓄᑦ ᑕᐃᒪᐃᔪᕗᖅ.  

 

ᐃᓛᒃ ᐅᖃᑦᓯᐊᕐᓗᖓᖃᐃ, ᐸᕐᓇᐃᔪᓂ ᑲᒪᒋᓲᕆᒐᑦᑎᒍᑦ ᖃᓄᖅ ᑮᓇᐅᔭᓂᒃ ᐊᑭᑐᔫᑎᓄᑦ ᓇᕝᕚᕋᓱᓐᓂᐊᕐᒪᖔᑦᑕ. 

ᑕᐃᒪᐃᓕᐅᕐᓂᑦᑎᓐᓂᒃ ᐱᓕᕆᔨᕗᑦ ᓇᓗᓇᐃᖅᓯᒍᓐᓇᓚᐅᖅᑐᑦ ᐱᔭᕆᐊᖃᕐᓂᐊᖅᑕᖏᓐᓂᒃ ᓄᓇᓕᖁᑎᑦᑕ 

ᑕᒪᒃᑯᐊ ᐅᖃᓘᑏᑦ, ᖁᖁᐊᕈᑏᑦ ᐊᑭᑐᓪᓗᐊᑲᓪᓚᕈᓐᓇᓲᖑᒻᒥᒻᒪᑕ ᑕᒪᒃᑯᐊ ᐊᔾᔨᓕᐅᕈᑎᒐᓚᐃᑦ ᐅᓪᓗᒥ 

ᐊᑐᖅᑕᐅᕙᓕᖅᑐᑦ.  

 

ᑕᒪᒃᑯᑎᒎᓇᖅ ᐱᒍᓐᓇᖅᓯᓚᐅᖅᐳᒍᑦ ᐅᓄᖅᓯᒋᐊᖅᑕᐅᔪᓐᓇᖅᓯᖁᑉᓗᒍ. ᑖᓐᓇᓪᓗᐊᑕᒃ ᐃᓛᒃ 

ᐅᓄᖅᓯᒋᐊᖁᑉᓗᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑮᓇᐅᔭᓕᕆᔩᑦ ᐱᓕᕆᕕᖓᓂ ᒪᒃᐱᒐᖓᓃᒃᑲᑦᑕ, ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᑎᕐᕕᒋᔪᒪᔮᒃᑲᒃ ᒪᕐᕉᒻᒪᑎᒃ ᐊᐱᖅᓲᑕᐅᕋᑖᖅᑑᑉ. ᑕᐃᒪ ᐃᓕᓐᓂᐊᖅᑐᓕᕆᓂᒃᑯᑦ 

ᐸᕐᓇᓯᒪᔭᖏᑦ (ᑐᓵᔨᑎᒎᓕᖅᑐᖅ) ᑐᒡᓕᐊᓂ ᐱᓕᕆᔪᑦ ᖃᐅᔨᓴᕈᑏᑦ ᑐᒡᓕᐊᓂ ᖃᓄᐃᑦᑐᓂᒃ 

ᐃᖅᑲᓇᐃᔭᕐᓂᐊᕐᒪᖔᑕ ᓄᓇᕗᒻᒦᑦᑐᑦ ᑖᒃᑯᐊ 22ᖑᔪᑦ ᐃᓕᓐᓂᐊᕐᕕᖕᓂ ᐃᓂᖃᕈᓐᓇᙱᒻᒪᑕ ᐅᓪᓗᓕᒫᖅ 

ᐃᓕᓐᓂᐊᕐᓂᐊᖅᑐᓄᑦ. 

 

ᑕᐃᒪᐃᓕᖓᑎᓪᓗᒍ, ᐅᕝᕙ ᑖᒃᑯᐊ ᓄᑖᕈᕆᐊᖅᑕᐅᒐᔭᖅᑐᑦ ᐅᓪᓗᓕᒫᖅ ᐃᓕᓐᓂᐊᖃᑦᑕᕈᓐᓇᖁᓪᓗᒋᑦ 

ᐃᓕᓐᓂᐊᓕᓵᑦ 2024-2025 ᐃᓕᓐᓂᐊᕐᓇᐅᑉ ᐊᕐᕌᒍᐊᓂ. (ᑐᓵᔨᑎᒎᕈᓐᓃᖅᑐᖅ) ᑖᓐᓇ ᖃᑦᑎᐅᓕᖅᑲᓪᓕ 

ᒫᓐᓇᐅᔪᖅ 7ᖑᓚᐅᖅᓯᒪᓪᓗᑎᒃ ᓴᓇᒋᐊᕆᐊᖃᕐᓂᖏᑦ ᐅᓪᓗᓕᒫᖅᑐᖅᓯᐅᑎᓂᒃ ᐃᓕᓐᓂᐊᕆᐊᕋᑖᖅᑐᓄᑦ 

ᐊᑐᓕᖁᔨᒥᓂᖅ 2024-2025ᒥ? ᖁᔭᓐᓇᒦᒃ, ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ. ᑖᒃᑯᐊ ᐱᔭᕇᖅᓯᒪᔪᐃᓐᓇᑲᓴᑦᑎᐊᑦ, ᑖᓐᓇ 

ᐊᒥᐊᒃᑯᑐᐊᕆᔭᐅᓕᖅᑐᖅ ᓴᓂᑭᓗᐊᖅ, ᑭᓯᐊᓂ ᐅᖃᕆᐊᑦᑎᐊᕈᒪᓪᓗᖓ, ᓴᓂᑭᓗᐊᕐᒥ ᒫᓐᓇ ᐅᓪᓗᓗᒃᑖᖅ ᒥᑭᓛᑦ 

ᒫᓐᓇ ᐊᐅᓚᓂᖃᓕᖅᑐᐃᑦ ᑭᓯᐊᓂ ᑕᐃᓐᓇ ᐊᑐᖅᑕᐅᔪᖅ ᐋᖅᑭᒋᐊᒃᑲᓐᓂᕆᐊᖃᕐᓂᐊᖅᑐᖅ ᑕᒫᓂ 

ᐊᐅᔭᐅᓂᐊᖅᑐᖅ ᐋᖅᑭᒋᐊᖅᑕᐅᒃᑲᓐᓂᕐᓂᐊᕐᒪᑦ. ᑕᐃᒃᑯᐊ 7ᖑᔪᐃᑦ ᑕᒪᕐᒥᒃ ᐱᔭᕇᖅᓯᒪᓕᕐᓂᐊᖅᑐᐃᑦ ᑕᕝᕗᖓ 

ᐊᐅᔭᖅ ᑭᒡᓕᖃᕐᓗᒍ. ᖁᔭᓐᓇᒦᒃ, ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᑦᑎᐊᕐᓂᐊᕋᑦᑕ, ᑖᒃᑯᐊ ᐊᐱᖅᑯᑎᒋᑦᑕᕋᑖᕋᒃᑭᑦ 7ᖑᔪᑦ ᐃᓕᓐᓂᐊᕐᕕᖏᑦ 

ᐋᖅᑭᒋᐊᖅᑕᐅᒋᐊᓕᒥᓃᑦ. ᑐᑭᓯᕋᑖᖅᐳᖓ ᓴᓂᑭᓗᐊᖅ ᐅᓪᓗᓕᒫᖅᑐᖅᓯᐅᒻᒥᒃ ᐃᓕᓐᓂᐊᕆᐊᕋᑖᖅᑐᖅᓯᐅᒻᒥᒃ 

ᐊᐅᓚᑦᑎᙱᑦᑐᑐᐊᖅ ᐅᕝᕙᓗ ᓴᓇᔭᐅᒋᐊᖅᓯᒪᙱᑦᑐᑐᐊᖅ? ᖁᔭᓐᓇᒦᒃ, ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓴᓂᑭᓗᐊᕐᒦᑦᑐᑦ ᑕᐃᒃᑯᐊ ᐊᑐᓕᖅᑎᑕᐅᓕᖅᑐᐃᑦ, 

ᒫᓐᓇ ᑭᓯᐊᓂ ᑕᐃᓐᓇ ᐃᒡᓗᕈᓯᖅ ᐊᑐᖅᑕᐅᔪᖅ ᐋᖅᑭᒋᐊᕆᐊᖃᒃᑲᓐᓂᕐᓂᐊᖅᑐᖅ ᐊᐅᔭᖅ. ᑕᕝᕘᓇ 

ᐊᖅᑭᒋᐊᕈᑎᔅᓴᖏᑦ ᐸᕐᓇᔅᓯᒪᔭᕗᑦ ᑕᒫᓂ ᐊᐅᔭᖅ. ᐋᖅᑭᒋᐊᖅᐸᑦ ᑕᐃᒪ ᐅᕙᒍᑦ ᑎᑎᖅᑲᖓᑎᒍᑦ 

ᐱᔭᕇᖅᓯᒪᓕᕐᓂᐊᕐᓂᕋᖅᓱᑎᒍᑦ. ᒫᓐᓇ ᐊᑐᓕᖅᓯᒪᓕᖅᑐᐃᑦ ᓴᓂᑭᓗᐊᕐᒥᐅᑦ ᑖᔅᓱᒥᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᓪᓗ ᒥᓂᔅᑕ. ᑕᐃᒪ ᑖᒃᑯᐊ 22 ᐃᓕᓐᓂᐊᕐᕖᑦ ᐊᓱᐃᓪᓛᒃ ᐅᓪᓗᒥᐅᔪᖅ 

ᐅᓪᓗᓕᒫᖅᑐᖅᓯᐅᒻᒥᒃ ᐃᓕᓐᓂᐊᕆᐊᖅᐹᓗᒃᑐᐃᑦ ᐃᓕᓐᓂᐊᕐᕕᐅᖃᑦᑕᓕᖅᑐᐃᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

ᐊᖓᔪᖅᑳᖅ ᑕᐃᕕᑦ ᐊᕿᐊᕈᖅ: ᖁᔭᓐᓇᒦᒃ. ᒫᓐᓇ 13ᖑᔪᐃᑦ ᐃᓕᓐᓂᐊᕐᕖᑦ ᑖᔅᓱᒧᖓ ᓱᕈᓯᓛᓄᑦ ᐅᓪᓗᑕᒫᑦ 

ᐅᓪᓗᓕᒫᕐᒨᖓᔪᓂᒃ, 13 ᓄᓇᓖᑦ ᐃᓕᓐᓂᐊᖅᑎᑦᑎᓕᖅᑐᐃᑦ ᒫᓐᓇᐅᔪᖅ ᐅᓪᓗᒥ ᑎᑭᔅᓱᒍ. ᖁᔭᓐᓇᒦᒃ, 

ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ: ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ. ᑐᑭᓯᑲᒻᒪᑎᓪᓗᖓ ᑐᑭᓯᕕᒋᐊᖅᐸᒃᑲᕕᖓ. 22ᓂᒃ ᐅᖃᖅᓯᒪᔪᑕᕋᑖᕐᖓᐃᓛᒃ ᐃᓕᓐᓂᐊᕕᓐᓂᒃ. 

ᐄ’, ᑖᓐᓇ ᖃᓄᐃᙱᑦᑐᖅ, ᓈᒻᒪᑦᑐᖅ ᑭᐅᔾᔪᑎᒋᔭᐃᑦ. ᑭᓯᐊᓂ, ᐅᕙᓂ ᐊᐱᖅᑯᑎᔅᓴᖃᒃᑲᓐᓂᕐᒥᔪᖓ 

ᒪᓕᒐᓕᐅᖅᑎᐅᖃᑎᓐᓄᑦ ᓴᖅᑭᑕᐅᖅᑲᐅᔪᖅ, ᐊᐱᖅᑯᑕᐅᖅᑲᐅᔪᖅ. ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᑐᔅᓯᕋᕐᓂᖏᑦ 

2027-2028 ᐊᑭᑐᔫᑎᓄᑦ. ᑖᔅᓱᒥᖓ $12- ᒥᓕᐊᓐ ᑖᓐᓇ ᐃᓚᒋᔭᐅᒻᒪᑦ. 

 

ᑖᒃᑯᐊ (ᑐᓵᑎᒎᓕᖅᑐᖅ) ᐊᑐᖅᑕᐅᖏᓐᓇᐅᔭᕐᓂᐊᖅᑐᑦ ᑮᓇᐅᔭᖅᑐᕈᑎᒃᓴᓂ (ᑐᓵᔨᑎᒎᕈᓐᓃᖅᑐᖅ) ᑖᓐᓇ ᑕᐃᒪᓕ 

ᖃᓄᖅ $12-ᒥᓕᐊᓐᕌᓂᐊᖅᑐᒥᒃ, ᖃᓄᕐᓕ ᑖᔅᓱᒥᖓ ᖃᐃᔨᔾᔪᑎᖃᕐᓂᖅᑭᓯ $12-ᒥᓕᐊᓐᕌᕐᓂᐊᕐᖓᑦ. 

ᐅᖃᖅᑲᐅᑎᓪᓗᑎᑦ ᐊᖏᖅᑕᐅᑉᐸᑦ ᑕᕝᕙᓂ ᒫᓐᓇ ᒪᓕᒐᓕᐅᖅᑎᓄᑦ ᑕᐃᒪ ᐃᖅᑲᓇᐃᔭᖃᑕᐅᓕᑕᐃᓐᓇᓂᐊᖅᑐᑦ 

ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ. ᑖᓐᓇ ᖃᓄᖅ ᐅᓇ $12-ᒥᓕᐊᓐ ᓴᖅᑭᑦᑐᒥᓂᖅ? ᐃᒃᓯᕙᐅᑕᖅ, ᑖᔅᓱᒥᖓ 

ᑐᑭᓯᑦᑎᐊᕈᒪᒐᓗᐊᖅᑐᖓ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ: ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᖁᔭᓐᓇᒦᓪᓗ ᑖᓐᓇ ᐊᐱᕆᔪᐊᐃᓐᓅᒐᔅᓯ. ᑖᓐᓇ ᐅᔾᔨᕆᒍᑦᑎᒍᑦ 

ᐊᕐᕌᓂᓂᑦ $4-ᒥᓕᐊᓐᓂᒃ ᖁᕝᕙᕆᐊᖅᑐᖅ ᐱᔾᔪᑎᒋᓪᓗᒍ ᑖᒃᑯᐊ ᑐᔅᓯᕋᐅᑎᓄᑦ ᑐᔅᓴᕋᒃᑲᓐᓂᓕᓚᐅᕋᑦᑕ ᑖᓐᓇ $8-

ᒥᓕᐊᓐ ᒥᑭᓗᐊᖃᑦᑕᕐᓂᖓᓄᑦ, ᐊᖏᓪᓕᒋᐊᕆᐊᖃᓪᓚᑦᑖᕐᒪᑦ. ᐊᒥᓱᕈᖅᐸᓪᓕᐊᑐᐃᓐᓇᕐᒪᑕ ᑖᒃᑯᐊ ᐃᓕᓐᓂᐊᕐᕖᑦ 

ᐋᖅᑭᔅᓱᕆᐊᖃᖃᑦᑕᖅᑕᖏᑦ ᐃᒐᓛᖏᑦ, ᓯᓚᒥ ᑖᒃᑯᐊ ᓯᓚᒦᑦᑐᖁᑎᖏᑦ, ᒪᑐᖏᑦ, ᑕᒪᒃᑯᐊᕈᔪᐃᑦ 

ᐋᖅᑭᒋᐊᕆᐊᖃᖃᑦᑕᖅᑕᖏᓐᓂᒃ.  

 

ᑕᐃᒪᓐᓇᐃᑎᓪᓗᒍ ᑖᓐᓇ ᑐᒃᓯᕋᐅᑎᒋᓕᖅᑕᕗᑦ $12,000,000 ᑕᕝᕙᓂ ᐊᕐᕌᒍᒋᔭᑦᑎᓐᓂ 2027-2028ᒧᑦ ᒫᓐᓇ 

ᑐᔅᓯᕋᖅᑐᒍᑦ. ᑖᒃᑯᐊ ᐊᕐᕌᒍᑕᒫᑦ ᑲᑎᒪᔨᖁᑎᕗᑦ ᐸᕐᓇᖃᑎᒋᖃᑦᑕᕋᑦᑎᒍᑦ. ᓲᕐᓗ ᒫᓐᓇ ᑕᐅᑐᓪᓗᑎᒍᑦ 

ᕿᒥᕐᕈᐊᑐᐃᓐᓇᖅᓱᑕ ᑕᕝᕙᓂ ᓂᕆᐅᒋᔭᖃᖅᑐᒍᑦ ᑕᕝᕙᓂ ᐊᖏᓂᖅᓴᓂᒃ ᓴᓇᔭᕆᐊᖃᕋᓗᐊᖅᑐᒍᑦ ᑭᓯᐊᓂ 

$12,000,000ᓂᒃ ᒫᓐᓇ ᑐᔅᓯᕋᖅᑐᒍᑦ ᑖᓐᓇ ᑮᓇᐅᔭᖅ ᑕᐅᑐᒃᓱᑎᒍᑦ ᐊᒥᒐᕐᓂᖓᓂᒃ ᑕᕝᕙᓂᓕᒫᖅ.  

 

ᑕᐃᒪᓐᓇᐃᑎᓪᓗᒍ ᑖᓐᓇ, ᑖᓐᓇ ᑕᕝᕙ ᑕᕝᕘᓇ ᖁᕝᕙᕆᐊᖅᑕᐅᓂᖓᓄᑦ ᖁᕕᐊᒋᑦᑎᐊᖅᑕᕗᑦ. ᖁᔭᓕᑦᑎᐊᖅᑐᖓ 

ᒐᕙᒪᖁᑎᕗᑦ ᓈᓚᖃᑦᑕᕐᒪᑕ ᑕᒪᒃᑯᓂᖓ ᐋᖅᑭᒋᐊᕆᐊᖃᒃᑲᓐᓂᖅᑐᓂᑦ. ᑕᐃᒪᐃᓐᓇᐃᑎᓪᓗᒍ ᑖᓐᓇ ᖃᓄᖅ 

ᐃᓄᒃᑎᑐᑦ ᐅᖃᐅᓯᖓ ᐱᔪᓐᓇᑦᑎᐊᙱᓐᓇᒃᑯᑦ ᑭᓯᐊᓂ (ᑐᓵᔨᑎᒎᓕᖅᑐᖅ) ᑖᓐᓇ ᑮᓇᐅᔭᖅ 

ᐅᖓᑕᐅᔾᔩᓐᓇᖃᑦᑕᕐᒪᑦ ᐅᓄᕐᓂᖅᓵᓘᖕᒪᑕ ᑕᐃᒃᑯᐊ ᑭᙴᒪᔭᕗᑦ ᓴᓇᔭᕆᐊᓖᑦ. ᑭᓯᐊᓂ ᐊᑐᕈᒫᖅᑕᕗᑦ ᑖᒃᑯᐊ 

ᑮᓇᐅᔭᑦ ᑖᒃᑯᐊ ᐅᓄᕐᓂᖏᑦ ᐅᒃᐱᕈᓱᒃᑐᖓ ᑖᒃᑯᐊ ᐅᓄᕐᓂᕆᔭᖏᑦ ᐊᑐᖅᑕᐅᑦᑎᐊᓪᓚᑦᑖᕐᓂᐊᕐᒪᑕ ᐊᖏᖅᑕᐅᒃᐸᑦ 

ᐃᓕᔅᓯᓐᓄᑦ ᒪᓕᒐᓕᐅᕐᕕᖕᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑮᓇᐅᔭᓕᕆᔩᑦ ᐱᔨᑦᓯᖅᑎᒃᑯᖏᓐᓄᑦ ᒪᒃᐱᒐᖓᓂ, ᐊᐱᖅᑯᑎᒃᓴᖃᖅᐸᑦ ᑲᑎᒪᔩᑦ? 

(ᑐᓵᔨᑎᒎᕈᓐᓃᖅᑐᖅ) ᐊᑎᖁᑎᖃᕈᓐᓃᕋᒪ ᐊᐱᕆᓂᐊᖅᐳᖓ. (ᑐᓵᔨᑎᒎᓖᑐᖅ) 2020-2025ᒥ ᒪᓕᒐᓕᐅᖅᑎᖓ 

ᐊᖏᖅᑕᐅᖁᓪᓗᒍ $1,470,000 ᐊᑭᑐᔪᖅᑐᕈᑎᒃᓴᓄᑦ ᐊᑐᙱᓐᓂᑯᓂᒃ. ᐅᓪᓗᒥᒧᑦ ᑖᒃᑯᓄᖓ ᐃᓕᓐᓂᐊᕈᑎᒃᓴᓄᑦ 

ᖃᔅᓯᐅᓚᐅᖅᐸᑦ ᑖᒃᑯᐊ ᑖᒃᑯᓄᖓ ᐱᓕᕆᔭᐅᔪᑦ? ᒥᓂᔅᑕ ᐊᕿᐊᕈᖅ? 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑮᓇᐅᔭᖅᑐᕈᑎᒃᓴᖅ ᑖᓐᓇ 

ᒪᑐᐃᖅᓯᔪᓐᓇᓚᐅᖅᑐᒍᑦ ᑕᓪᓕᒪᓂᒃ ᐃᓕᓐᓂᐊᕐᕕᖕᓂ. ᒪᑐᐃᖅᑕᐅᖁᓪᓗᒋᑦ ᐅᓪᓗᓕᒫᖅ ᐃᓕᓐᓂᐊᕆᐅᓕᓵᖅᑐᑦ 

ᐃᓕᓐᓂᐊᖃᑦᑕᖁᓪᓗᒋᑦ, ᐃᑲᔪᖅᑕᐅᔾᔪᑏᓪᓗ ᑲᔪᓯᔪᑦ ᑮᓇᐅᔭᐃᑦ ᐊᑐᖅᑕᐅᓪᓗᑎᒃ ᓱᕋᒃᓯᒪᔪᓕᕆᔾᔪᑏᑦ 

ᖄᒃᑲᓐᓂᐊᒍᑦ ᐊᑐᕐᓗᒋᑦ 7ᒃᑲᓐᓂᕐᓂᒃ, 8ᓚᓪᓗᐊᖅᐳᖓ ᑕᐃᒃᑯᓇᓂ ᓄᓇᓕᖕᓂ ᒪᑐᐃᖅᑕᐅᔪᓐᓇᕐᓂᐊᖅᑐᖅ. 

13ᙳᕐᓂᐊᖅᑐᑦ. ᑕᕝᕙ ᓯᕗᒧᐊᒃᓯᒪᑦᑎᐊᕐᓂᕆᔭᖓ ᐅᓪᓗᒥᒧᑦ ᑎᑭᖦᖢᒍ ᖁᔭᓐᓇᒦᒃ. 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᑐᓵᔨᑎᒍᑦ): ᖃᓄᐃᓕᖓᓕᖅᐸ ᒫᓐᓇᐅᔪᖅ, ᖃᖓ ᐊᖏᒡᓕᒋᐊᖅᑕᐅᓂᐊᖅᐸ ᐅᓪᓗᓕᒫᖅ 

ᐃᓕᓐᓂᐊᖃᑦᑕᓕᕐᓂᐊᕐᒪᑕ ᐃᓕᓐᓂᐊᓕᓵᖅᑐᑦ ᓄᓇᕗᓕᒫᒥ ᐃᓕᓐᓂᐊᕐᕕᖏᓐᓂ? ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᐋᖅᑭᒃᑕᐅᓯᒪᔪᑦ ᖃᖓᒃᑯᑦ 

ᐃᓕᓐᓂᐊᓕᕐᓂᐊᕐᒪᖔᑕ ᐅᓪᓗᓕᒫᖅ, ᓇᓗᓇᐃᖅᓯᓯᒪᙱᓐᓇᑦᑕᓱᓕ. ᒫᓐᓇ ᕿᒥᕐᕈᓇᒃᑲᑦᑕ ᐃᓕᓐᓂᐊᕐᕕᖕᓂᒃ 

ᐊᓯᖏᓐᓂᒃ ᓄᑖᕈᕆᐊᖃᖅᑐᓂᒃ ᐃᓕᓐᓂᐊᕐᕕᖏᓪᓗ ᐃᓚᒋᐊᕆᐊᖃᖅᑐᑦ. ᑕᕝᕙ ᑖᒃᑯᐊ ᐱᓕᕆᓯᒪᔪᑦ 

ᐸᕐᓇᒃᓯᒪᔭᖏᑦ ᒫᓐᓇ ᓂᓪᓕᐅᑎᒋᔪᓐᓇᙱᑕᒃᑲ ᐱᔾᔪᑎᒋᓪᓗᒋᑦ. ᑕᐃᒃᑯᐊ ᐊᑭᑐᔪᖅᑐᕈᑎᒃᓴᓄᑦ ᐱᓕᕆᐊᒃᓴᐃᑦ 

ᐊᑐᕈᒫᖅᑐᑦ ᐱᓕᕆᖅᑳᕆᐊᖃᕋᑦᑎᒍᑦ ᓄᑖᕈᕆᐊᕐᓗᒋᑦ ᐊᖏᒡᓕᒋᐊᕐᓗᒋᓪᓘᓐᓃᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ):  ᐊᒻᒪᑦᑕᐅᖅ ᓄᑖᕈᕆᐊᖅᑑᓪᓗᐊᕈᕕᑦ ᑖᒻᓇ 2025-2026 ᑮᓇᐅᔭᐃᑦ 

ᖃᓄᐃᓕᖓᓕᕐᒪᖔᑕ ᐊᑐᙱᓐᓂᑯᑦ 2026-2027ᒥ ᕿᑎᖅᖠᖅ ᐃᓕᓐᓂᐊᕐᕕᖓ ᑕᐃᒃᑯᐊ ᐃᒪᖃᐅᑎᖓ 

ᐊᓯᔾᔨᕆᐊᓖᑦ. ᐱᓕᕆᐊᖑᔪᖅ ᑖᓐᓇ ᐊᓯᔾᔨᖅᑕᐅᔭᕆᐊᖃᕐᒪᑕ ᐃᒪᖃᐅᑎᖓ ᐱᑐᖃᙳᖅᐸᓪᓕᐊᓕᕐᒪᑦ, 

ᖃᑦᑕᖃᑦᑎᐊᖁᓪᓗᒍ ᐃᒥᖃᐅᑎᖏᓐᓄᑦ ᑕᐃᔅᓱᒪ ᐃᓕᓐᓂᐊᕐᕕᐅᑉ. ᓇᓗᓇᐃᕐᓗᒋᑦ ᐱᔭᕇᖅᑕᐅᓯᒪᓕᕐᒪᖔᑦ 

ᓯᕗᒧᐊᕈᓐᓇᖅᓯᓂᐊᕐᒪᑦ ᓴᓇᔭᐅᓗᓂ. ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᔅᓱᒧᖓ ᐱᓕᕆᐊᖅ 

ᐃᖅᑲᓇᐃᖅᑕᐅᕕᒃᓴᖃᖅᑐᖅ ᐅᓪᓗᐊ ᐊᐅᔭᖅ. ᑭᖑᕙᕆᐊᓚᐅᖅᑐᖅ ᑖᓐᓇ ᒪᓕᒐᖏᓐᓂᒃ ᐊᖑᒻᒪᑎᓚᐅᙱᒻᒪᑦ 

ᖃᑦᑕᐅᔭᖅ ᐃᒪᖃᐅᑎ. ᐋᖅᑭᒋᐊᕈᑎᖏᓪᓗ ᐊᑐᓕᖅᑎᑕᐅᓂᐊᖅᑐᑦ ᑕᐅᕙᓃᓐᓂᖏᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ) ᐊᒻᒪᓗᑦᑕᐅᖅ ᑭᕙᓪᓕᕐᒥ ᐃᓕᓐᓂᐊᕐᕖᑦ ᐅᖅᓱᐊᓗᖕᒧᑦ ᐊᖅᑯᑖ ᑭᕙᓪᓕᕐᒥ ᐅᖅᓱᐊᓗᐃᑦ 

ᐊᖅᑯᑎᖓᓄᑦ ᓱᓪᓗᖓᓄᑦ ᑐᐊᕕᕐᓇᖅᑎᒃᑯᑦ ᐊᓯᔾᔨᖅᑕᐅᑲᐅᑎᒋᔭᕆᐊᖃᕐᒪᑦ ᐃᓕᓐᓂᐊᕐᕕᖕᒥ, ᐃᓕᓐᓂᐊᕐᕖᑦ 

ᕿᑎᐊᓂ ᐊᒻᒪ ᔮᓐ ᐊᕐᓈᓗᒡᔪᐊᖅ ᐃᓕᓐᓂᐊᕐᕕᐊᓂ. ᒪᓕᒡᓗᒋᑦ ᐱᔭᕇᖅᑕᐅᔭᕆᐊᖃᕐᓂᐊᖅᑐᖅ ᓴᓇᔪᓐᓇᕐᓂᐊᕐᒪᑕ, 

ᐊᐅᔭᖓᓂ 2026. ᒥᓂᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖅᓱᐊᓘᑉ ᓱᓪᓗᖓ 

ᓄᑖᕈᕆᐊᖅᑕᐅᓂᐊᖅᑐᖅ ᐅᑭᐊᒃᓵᖓᓂ 2027 ᖃᑦᑕᐅᔭᖅ ᑕᐃᓐᓇ ᐅᖅᓱᐊᓗᖃᐅᑎ 2027ᒥ ᐅᒥᐊᕐᔪᐊᒃᑯᑦ 

ᑎᑭᑦᑐᒫᖅᑐᖅ. ᑕᐃᒃᑯᐊ ᐃᖅᑲᓇᐃᖅᑕᐅᓛᖅᑐᖅ ᐱᔭᕇᖅᑕᐅᓛᖅᑐᖅ, ᐄᓪᓛᒃ ᐅᖃᕋᑖᕋᕕᑦ ᑐᐊᕕᕐᓇᕐᒪᑕ. 

ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐊᕿᐊᕈᖅ. ᑲᑎᒪᔩᑦ ᐊᖏᖅᐸᑦ ᐃᓕᓐᓂᐊᖅᑐᓕᕆᔨᒃᑯᑦ 

ᐊᑐᕈᒫᖅᑕᖏᑦ ᑲᑎᓪᓗᒋᑦ $26,070,000 ᐊᖏᖅᑕᐅᕙ?  

 

ᐃᓚᖏᑦ ᑲᑎᒪᔩ: ᐊᖏᖅᑐᑦ.  

 

ᐃᒃᓯᕙᐅᑕᖅ: ᑲᑎᒪᔩᑦ ᐊᖏᖅᐸᑦ ᐱᔭᕇᕋᑦᑎᒍᑦ ᐊᑐᕈᒫᖅᑕᖏᑦ ᐃᓕᓐᓂᐊᖅᑐᓕᕆᔨᒃᑯᑦ ᐊᑭᑐᔪᓄᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑐᔾᔪᑎᒃᓴᖃᖅᐱᑦ ᒥᓂᔅᑕ ᐊᕿᐊᕈᖅ? 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᑦᑎᐊᕌᓗᖔᓯ ᐊᐱᖅᓱᖅᑎᐊᖅᑐᓯᓗ ᐊᒻᒪᓗ 

ᑖᓐᓇ ᑲᔪᓯᖁᔭᐅᑎᓪᓗᒍ ᐊᒃᓱᐊᓗᒃ ᑕᒪᒃᑯᐊ ᐃᓕᓐᓂᐊᕐᕕᕗᑦ ᓴᓇᔭᐅᔭᕆᐊᖃᕐᓂᖏᑦ ᐅᔾᔨᕐᓇᖃᑦᑕᕐᒪᑕ. 

 

ᐊᒻᒪᓗ ᒪᓕᒐᓕᐅᖅᑎᐅᖃᑎᒐ ᐅᖃᖅᑲᐅᒻᒪᑦᑕᐅᖅ ᑖᒃᑯᐊ ᒪᒃᑯᑦᑐᖁᑎᕗᑦ ᐱᒻᒪᕆᕐᔪᐊᕆᒐᑦᑎᒍᑦ. 

ᑕᐃᒪᓐᓇᐃᑎᓪᓗᒍ ᐋᖅᑭᓱᑦᑎᐊᕆᐊᖃᖃᑦᑕᖅᓯᒪᓂᖏᑦ ᐊᑐᖅᑕᐅᔭᕆᐊᖃᕐᓂᖏᓪᓗ ᑕᐃᒪᓐᓇᐃᑦᑎᓪᓗᒍ. 

ᑖᓐᓇ ᐱᕚᓪᓕᕈᑎᑦᑎᐊᕐᓂᐊᕐᒪᑦ ᖁᔭᒋᑦᑎᐊᖅᐸᔅᓯ ᑖᒃᑯᓂᖓ ᕿᒥᕐᕈᐊᑦᑎᐊᖅᓯᒪᒐᔅᓯ ᐊᒻᒪ 

ᐊᐱᖅᓱᑦᑎᐊᖅᑐᐊᓘᖅᑲᐅᒐᔅᓯ.  

 

ᑖᒃᑯᐊᓪᓗ ᐱᓕᕆᔨᑯᓘᒃᑲᒃ ᑕᒫᓃᑦᑑᒃ ᐊᒻᒪᓗ ᓴᖅᑭᔮᙱᑦᑐᑦ ᐊᒃᓱᐊᓗᒃ ᐱᓕᕆᖃᑦᑕᕐᒪᑕ.  

 

ᑕᐃᒃᑯᐊᓪᓗ ᑲᑎᒪᔩᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑲᑎᒪᔨᖁᑎᕗᑦ ᖁᔭᒋᖃᓯᐅᑎᕙᒃᑲ ᑕᒪᒃᑯᓂᖓ 

ᐸᕐᓇᒃᐸᓪᓕᐊᓕᖅᑎᓪᓗᒋᑦ ᐊᒻᒪᓗ ᐱᔭᕆᐊᖃᖅᑐᓂᒃ ᑐᓴᐅᒪᑎᑦᑎᖃᑦᑕᕐᓂᖏᖕᓄᑦ ᐊᒻᒪᓗ 

ᐱᓕᕆᑦᑎᐊᕋᓱᖃᑦᑕᖅᑎᓪᓗᑕ. ᑕᐃᒪᓐᓇᐃᑦᑎᓪᓗᒍ ᐅᓪᓗᒥᐅᔪᖅ ᖁᔭᓕᔪᒪᕗᖓ ᐊᒻᒪᓗ ᑖᒃᑯᐊ 

ᐱᓕᕆᑦᑎᐊᕋᓱᓐᓂᐊᖅᐸᕗᑦ ᒪᓕᒐᓕᐅᖅᑎᐅᖃᑎᒃᑳ ᑲᑐᔾᔨᖃᑎᒌᑦᑎᐊᖅᓱᑕ ᑭᓯᐊᓂ ᑕᒪᒃᑯᐊ ᐱᕚᓪᓕᕈᑏᑦ 

ᐱᔪᓐᓇᖃᑦᑕᕋᑦᑎᒍᑦ. ᑕᐃᒪᓐᓇᐃᑦᑎᓪᓗᒍ ᑕᒫᓂ ᒫᓐᓇᐅᔪᖅ ᐅᓪᓗᒥ ᖁᔭᓐᓇᒦᕈᒪᑦᑎᐊᖅᐸᒃᑲ. 

 

ᑕᐃᒃᑯᐊᓪᓗ ᐃᓕᓐᓂᐊᖅᑐᑯᓗᐃᑦ ᖃᐅᑉᐸᑦ ᕼᐋᓗᕖᑦᑎᐊᓛᖅᐳᓯ ᐊᒻᒪᓗ ᐅᖁᒻᒥᐊᒐᖅᑖᖅᑎᑕᐅᓂᐊᖅᐳᓯᑑᖅ 

ᑕᕝᕙᓕ. ᐊᒻᒪᓗ ᐋᓐᓂᕐᓇᖅᑐᒥᒃ ᐊᒻᒪᓗ ᐅᓗᕆᐊᓇᖅᑐᒦᖁᓇᙱᑦᑎᐊᖅᓱᑎᑦ. ᑖᒃᑯᐊ ᐊᖓᔪᖅᑳᕆᔭᐅᔪᐃᓪᓗ 

ᑭᒃᑯᓕᒫᓪᓗ ᐅᐊᔅᓯᑦᑎᐊᕐᓂᐊᖅᐳᑦ. ᑕᐃᒪᓐᓇᐃᑦᑎᓪᓗᒍ ᐊᓕᐊᓇᐃᑦᒍᓱᖃᑎᒌᑦᑎᐊᕐᓂᐊᕐᒥᕗᓯ ᑕᕝᕙᓂ 

ᖃᐅᑉᐸᐅᑎᓪᓗᒍ.  

 

ᓇᒡᒐᔾᔭᒥ ᑕᐃᒪ ᐅᑎᓛᕐᒥᒐᑦᑕ. ᖁᔭᓐᓇᒦᒃ, ᐃᔅᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, ᐱᓕᕆᔨᖏᑦ ᐊᓂᑎᓚᐅᕐᒥᒃᑭᑦ ᐅᖃᕆᐊᖅᑐᕐᕕᒻᒥ. ᑲᒪᑎᔨᕋᓛᑦ 

ᓱᔪᒪᓕᖅᑲᑦ? ᒥᔅᑕ ᑕᖅᑐᖅ. 

 

ᑕᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᒋᐊᖅᑎᑦᑎᕗᖓ ᐱᕙᓪᓕᐊᓂᕆᓯᒪᔭᑦᑎᓐᓂ ᐅᓂᒃᑳᖁᔨᓕᕐᓗᖓ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎᑕᖃᕐᖓᑦ ᐅᓂᒃᑳᖁᔨᓕᖅᑐᒥᒃ ᐱᕙᓪᓕᐊᓂᕆᓯᒪᔭᑦᑎᓐᓂ 

ᐊᒻᒪ ᐱᖁᔨᕗᖔᕈᑎ ᐊᐃᕙᐅᑎᔅᓴᐅᒐᓂ. ᓈᒻᒪᒃᓴᖅᑐᐃᑦ ᐱᖁᔨᕗᖔᕈᒻᒥᒃ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑭᕋᖅᑐᖅᑐᐃᑦ ᐱᖁᔨᕗᖔᕈᒻᒥᒃ? ᐱᖁᔨᕗᖔᕈᑎ ᑲᔪᓯᕗᖅ. 

ᓂᑯᕕᙳᓱᓕᖅᑯᖓ ᐱᕙᓪᓕᐊᓂᕆᓯᒪᔭᑦᑎᓐᓂ ᐅᓂᒃᑳᕐᓗᖓ.  

 

>>ᐸᑦᑕᒃᑐᖅᑐᓐ 

 

>>ᑲᑎᒪᔨᕋᓛᑦ ᓄᖅᑲᖅᖢᑎᒃ 11:39; ᒪᓕᒐᓕᐅᖅᑎᓐ ᐅᑎᖅᖢᑎᒃ 11:39  

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐅᖃᖅᑎ: ᖁᔭᓐᓇᒦᒃ. ᐃᖏᓚᐅᕐᒥᒋᑦᓯ. ᑲᑎᒪᔾᔪᑎᑦᑕ ᓈᓴᐅᑎᖓ 20, ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᑦ. ᒥᔅᑕ 

ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᕋᓛᖁᑎᑎᑦ ᐃᓱᒪᔅᓴᖅᓯᐅᕈᑎᖃᕋᑖᕐᖓᑕ ᐱᖁᔭᔅᓴᖅ 10, 

ᑮᓇᐅᔭᓂᒃ ᑐᔅᓯᕋᐅᑎᑦ (ᐊᑭᑐᔫᑎᓄᑦ) ᐱᖁᔭᖅ, 2027-2028−ᒧᑦ ᐱᕙᓪᓕᐊᓯᕙᓂᕋᕈᓐᓇᖅᓯᒐᑦᑕ. 

ᐱᒋᐊᖅᑎᑦᑎᕗᖓ, ᐅᓂᒃᑳᖓ ᑲᑎᒪᑐᐃᓐᓇᐅᕐᓂᐅᑉ ᓈᒻᒪᒋᔭᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ: ᖁᔭᓐᓇᒦᒃ. ᐊᐃᑉᐱᖅᑕᐅᕚ? ᒥᔅ ᐊᖑᑎᐊᓗᒃ. ᐱᖁᔨᕗᖔᕈᑎᒥᒃ ᓈᒻᒪᑦᓴᖅᑐᖅ? ᖁᔭᓐᓇᒦᒃ. 

ᓈᒻᒪᑦᓴᙱᑦᑐᑦ? ᐱᖁᔨᕗᖔᕈᑎ ᑲᔪᓯᕗᖅ. ᑲᑎᒪᔾᔪᑎᑦᑕ ᓈᓴᐅᑎᖓ 21. ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ 

ᐱᖁᔭᒃᓴᑦ. ᑲᑎᒪᔾᔪᑎᒃᓴᖅ 22.  ᑲᑎᒪᔾᔪᑎᑦᓴᑦ. ᐊᒡᓚᒃᑎᒻᒪᕆ. 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᐃᓄᒃᓱᒃ)(ᑐᓵᔨᑎᒍᑦ): ᐃᖅᑲᐃᑎᑦᑎᒋᐊᕐᓗᖓ ᑲᑎᒪᔨᕋᓛᑦ ᒪᓕᒐᓕᕆᓂᕐᒧᑦ 1:30-ᑉᐸᑦ ᓇᓄᖅ 

ᑲᑎᒪᕕᖓᓂ ᑲᑎᒪᓂᐊᖅᑐᑦ. 

 

ᑲᑎᒪᔾᔪᑎᔅᓴᐃᑦ ᓄᕖᕝᕙ 2-ᒧᑦ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

o ᒪᓕᒐᒃᓴᖅ 10, 11 ᐊᒻᒪᓗ 12 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 



ᐅᓪᓗᑐᐃᓐᓇᖅ, ᐊᒃᑑᕝᕙ 30, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

35 

ᐅᖃᖅᑎ: ᖁᔭᓐᓇᒦᒃ. ᐅᓪᓗᒥ ᑲᑎᒪᓂᕗᑦ ᓄᖅᑲᖅᐸᓪᓕᐊᓕᖅᑎᓪᓗᒍ, ᒪᓕᒐᓕᐅᖅᑎᐅᖃᑎᒃᑲ 

ᐅᖃᐅᓯᕆᖅᑲᐅᔭᖏᑕ ᐃᓚᖓᓂᒃ ᐃᑲᔪᖅᑐᐃᔪᒪᓪᓗᖓ. ᖃᐅᒃᐸᑦ ᐊᓐᓄᕌᕐᓗᒃᓯᒪᓐᓇᐅᓛᖅᑎᓪᓗᒍ ᐊᒻᒪᓗ 

ᑲᑉᐱᐊᓵᕆᔭᐅᓛᖅᑎᓪᓗᒋᑦ ᕿᑐᕐᖓᕆᔭᐅᔪᑦ ᓱᕈᓯᓛᑦ, ᓂᕕᐊᖅᓯᐊᓪᓗ ᐅᔾᔨᖅᓱᑦᓯᐊᒃᑲᓐᓂᖁᔨᓛᖅᐳᒍᑦ ᑖᒃᑯᐊ 

ᐊᖅᑯᑎᒋᓂᐊᖅᑕᖏᑦ. ᐊᖁᒃᑯᕕᑦ ᐅᔾᔨᓱᑦᑎᐊᕐᓗᑎᑦ ᑖᒃᑯᐊ ᐅᓗᕆᐊᓇᖅᑐᒦᖁᓇᒋᑦ ᐊᒻᒪᓗ ᐊᑦᑕᓇᙱᑦᓯᐊᖅᑐᒥᒃ 

ᑲᔪᓯᓂᖃᑦᓯᐊᖁᓪᓗᒍ ᑕᒪᓐᓇ ᐅᖁᒻᒥᐊᒐᕐᓂᒃ ᐊᕝᕗᕐᓂᐊᖅᑎᓪᓗᒋᑦ ᓄᐊᑦᓯᓂᐊᖅᑎᓪᓗᒋᑦ. ᖁᕕᐊᓇᖁᓪᓗᒍ 

ᕿᑐᕐᖓᕆᔭᑦᑎᓐᓄᑦ.  

 

ᐊᒻᒪᓗ ᓱᓕ ᐃᖅᑲᐃᑎᑦᓯᒃᑲᓐᓂᕈᒪᒋᕗᖓ ᑕᒡᕙᓂ ᐱᓇᓱᐊᕈᓯᐅᑉ ᓄᙳᐊᓂ ᑖᒃᑯᐊ ᓯᕿᙳᔭᐃᑦ, ᐅᐊᑦᓰ, 

ᑭᖑᕙᕆᐊᕐᓂᐊᕐᒪᑕ ᐊᑕᐅᓯᕐᒥᒃ ᐃᑲᕐᕋᒥᒃ, ᑭᖑᕙᖅᑕᐃᓕᓛᖅᑯᓯ ᑕᕝᕗᖓ ᑲᑎᒪᓂᑦᑎᓐᓄᑦ ᓇᒡᒐᔾᔭᐅᖑᓂᐊᖅᑐᒥ.  

 

ᐅᓪᓗᒥ ᑲᑎᒪᓂᕗᑦ ᐃᓱᓕᑉᐳᖅ, ᐱᒋᐊᒃᑲᓐᓂᓛᖅᓱᑕ ᓇᒡᒐᔾᔭᐅᒥ ᓄᕖᕝᕙ 2, ᓯᕿᙳᔭᖅ 1:30-ᑉᐸᑦ.  

 

ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖅᑐᖅ 11:43ᒧᐊᖅᑎᓪᓗᒍ



 

 

 

 

 


